
Ágrip 

Markmið rannsóknarinnar var að varpa ljósi á hlutverk leikskólastjóra og 

deildarstjóra við innleiðingu heilsustefnunnar í leikskóla. Athyglinni var 

einkum beint að þeim áhrifum sem innleiðingin kann að hafa á þróun faglegs 

lærdómssamfélags og var þá sérstaklega horft til þriggja þátta en þeir eru a) 

sameiginleg gildi og framtíðarsýn, b) dreifð og styðjandi forysta og c) faglegt 

samstarf, starfsþróun og gagnvirkt náms. Verkefnið byggir á eigindlegri 

rannsókn en niðurstöðurnar byggja á viðtölum við sex viðmælendur, þrjá 

leikskólastjóra og þrjá deildarstjóra, sem starfa í heilsuleikskólum og hafa þar 

allir unnið að innleiðingu heilsustefnunnar. 

Niðurstöðurnar benda til þess að hlutverk leikskólastjóra við innleiðingu 

heilsustefnunnar felist í því að fara með kennslufræðilega forystu þar sem 

hann stuðlar að sameiginlegri sýn og liðsheild, dreifir verkefnum og ábyrgð, 

stuðlar að samstarfi innan og utan skólans, skipuleggur starfsþróun og skapar 

þær aðstæður sem henta best svo innleiðingin gangi sem best fyrir sig og hafi 

jákvæð áhrif á þróun faglegs lærdómssamfélags. Hlutverk deildarstjóra, sem 

faglegs leiðtoga og fyrirmyndar, er mikilvægur hluti af starfi þeirra við 

innleiðingu heilsustefnunnar og þá jafnframt á þróun faglegs 

lærdómssamfélags. Heilsubók barnsins er einkennandi fyrir heilsustefnuna 

og styður við þróun faglegs lærdómssamfélags þar sem hugað er að þroska 

og framförum allra nemenda sem dvelja í heilsuleikskóla.  

Það sem hefur jákvæð áhrif á þróun faglegs lærdómssamfélags er skýr sýn 

stjórnenda, jákvætt viðhorf til innleiðingar heilsustefnunnar og gott samstarf 

þeirra sem starfa í leikskólanum. Verkefnum og ábyrgð er dreift, áhersla er 

lögð á starfsþróun og fagþekkingu og Heilsubók barnsins, sem meðal annars 

styður við samstarf við foreldra. Það sem getur haft hindrandi áhrif er 

neikvætt viðhorf til heilsustefnunnar og umbóta í skólastarfi, bæði hjá 

starfsfólki og stjórnendum, ómarkvissar aðgerðir stjórnenda, skortur á 

aðbúnaði, lítil fagþekking, skortur á fjármagni og skortur á skilningi 

rekstraraðila. 

Niðurstöðurnar benda til þess að innleiðing heilsustefnunnar hafi haft 

jákvæð áhrif á þróun faglegs lærdómssamfélags þeirra leikskóla sem 

rannsóknin náði til. Að mati viðmælenda varð til sameiginleg sýn um 

skólastarfið, verkefnum og ábyrgð er dreift á milli starfsmanna, samvinna 

hefur aukist og starfsþróun hefur leitt af sér þekkingu og ánægju. 

Abstract 

Implementation of the Health Policy and its influence on the preschool‘s 

learning community 

The purpose of this research was to highlight the role of Preschool 

principals and department managers in connection to the implementation of 

the Health Policy in kindergartens. The focus was on the influence that the 

implementation can have on the development of a professional learning 

community. Three factors were of special interest: a) common goals and 

future vision, b) distributed leadership and supported leadership and c) 

professional cooperation, professional development and interactive study. 

This thesis is the result of a qualitative research where the results are based 

on interviews with 6 individuals, 3 primary school principals and 3 

department heads who all work in Health-Preschools and have been involved 

in the implementation of the Health Policy at these schools.  

The results indicate that the role of primary school principals during the 

implementation of the Health Policy revolves first and foremost around 

being an educational leader where he supports a common vision and a sense 

of whole among the staff. He also distributes assignment and responsibility 

and encourage cooperation both within and outside the school, organizes 

opportunities for professional growth among the staff and creates situations 

so that implementation can be as smooth as possible and has a positive effect 

on the development of a professional learning community. The role of the 

department heads, as professional leaders and role models, is an important 

part of their job during the implementation as well as an important part of 

the development of a professional learning community.  

The following have a positive effect on the development of a professional 

learning community: A clear vision of the management, a positive attitude 

toward the implementation and good cooperation among those that work at 

the kindergarten.  

Assignment are distributed and an emphasis in on job-development and 

professional knowledge. The Childs Health Book works as a support in 

connection to teacher-parent relationships. Factors that can have a negative 

or preclusive effect are: A negative attitude among towards the Health Policy 

and school-reform efforts, both among the staff and leaders, ineffective 

actions among the leaders, poor conditions at the school, a lack of 

professional knowledge, a lack of funding as well as a lack of understanding 

from the ownership. 

The Childs Health Book is characteristic of the Health Policy and supports 

the development of a professional learning community where in cooperation 

people look for ways to further the development and progress of all students 

in an health kindergarten. 

As participants describe it, the implementation of the Health Policy has 

had a positive effect on the development of a professional learning 

community among the kindergartens in this research. The maintain that 

common vision regarding the school has been created where assignments 

are distributed, cooperation has gotten more common and job development 

has resulted in more knowledge and satisfaction. 

1 Inngangur 

Markmið rannsóknarinnar var að varpa ljósi á hlutverk leikskólastjóra og 

deildarstjóra við innleiðingu heilsustefnunnar í leikskóla. Sjónum var einkum 

beint að þeim áhrifum sem innleiðingin kann að hafa á þróun faglegs 

lærdómssamfélags. 

Heilsustefnan var þróuð af íslenskum leikskólakennurum. Þegar þetta er 

skrifað árið 2015 hafa á þriðja tug leikskóla hér á landi náð því markmiði að 

starfa samkvæmt hugmyndafræði heilsustefnunnar.  

Lærdómssamfélag er ákveðið námsferli sem byggir á sameiginlegri 

ígrundun um daglegt starf og mat á því. Ýmsir þættir í menningu og skipulagi 

skóla styðja við lærdómssamfélag og þróun þess (Anna Kristín Sigurðarsóttir, 

2013).  

Rannsókninni er ætlað að skoða hvaða áhrif það hefur fyrir 

leikskólastjórnendur að hafa ákveðna sýn til að styðjast við þegar þeir eru að 

innleiða heilsustefnuna og áhrif þess á þróun faglegs lærdómssamfélags 

innan þeirra leikskóla sem rannsóknin nær yfir.  

Hagnýtt gildi verkefnis felst einkum á kynningu á heilsustefnunni fyrir þá 

sem starfa í leikskólum og aðra þá sem láta sér leikskólastarf varða. Einnig 

felst ákveðin hagnýting í hugsanlegum áhrifum innleiðingar hennar á faglegt 

lærdómssamfélag í íslenskum leikskólum þar sem sjónum er einkum beint að 

hlutverkum stjórnenda við innleiðingu og þróun faglegs lærdómssamfélags.  

1.1 Rök fyrir vali á verkefni 

Ég hef tvisvar unnið að innleiðingu heilsustefnunnar í leikskóla og starfað á 

tveimur heilsuleikskólum. Heilsustefnuna tel ég veita mér ákveðna sýn, 

stuðning og verkfæri sem nýtast mér í starfi. Við innleiðingu heilsustefnunnar 

verða leikskólar að sýna fram á að þeir uppfylli ákveðin skilyrði. Í heild sinni 

hefur mér þótt vinnan við að ná þeim markmiðum vera gagnlegt og 

lærdómsríkt ferli þar sem ákveðin naflaskoðun og umbætur á skólastarfinu 

hafa átt sér stað. Flestir, sem að skólastarfinu koma, taka einhvern þátt og 

hafa ákveðnum hlutverkum að gegna við innleiðinguna.  

Heilsubók barnsins, sem er afurð heilsustefnunnar, er gott verkfæri fyrir 

alla kennara leikskólans. Hún krefst þess að þeir sem starfa á leikskólanum 

vinni saman og að ákveðin samfella sé í því hvernig hugað sé að námi og 

velferð nemendanna.  

Hér er um að ræða persónulega skoðun mína og upplifun en ég er 

nýkomin til starfa sem leikskólastjóri og er að skoða og meta bæði 

skólastarfið og heildarsýn sem unnið er eftir ásamt því sem ég huga að þróun 

í starfi skólans en þá lít ég einkum til heilsustefnunnar. Heilsustefnan byggir 

á ákveðinni hugmyndafræði. Þegar ákveðið er að innleiða heilsustefnuna í 

skólastarfið má líta á það sem ákveðið umbótastarf sem hefur áhrif á faglegt 

lærdómssamfélag skólans þar sem leikskólastjórinn fer með forystu.  

Mér finnst áhugavert að skoða hvað leikskólastjórar og deildarstjórar, sem 

hafa innleitt heilsustefnuna í sína leikskóla, hafa að segja um áhrif 

innleiðingar á skólastarfið. Einnig finnst mér athyglisvert að rannsaka hvaða 

hlutverki þeir gegna við innleiðinga ásamt því að skoða hvað styður við og 

hvað getur haft hamlandi áhrif á innleiðingu heilsustefnunnar. Ég tel það geta 

verið góðan undirbúning fyrir umbætur og þróun í skólastarfi að athuga hvað 

stjórnendur, sem hafa unnið að innleiðingu heilsustefnunnar, hafa að segja 

um áhrif þess starfs á faglegt lærdómssamfélag. Þegar talað er um áhrif 

innleiðingar heilsustefnunnar á ég einkum við hvaða áhrif hún hefur á hið 

faglega lærdómssamfélag. Til að afmarka viðfangsefnið er horft til 

eftirfarandi þátta en þeir eru meðal annars eru taldir einkenna faglegt 

lærdómssamfélag: Sameiginleg gildi og framtíðarsýn, dreifð og styðjandi 

forysta, faglegt samstarf, starfsþróun og gagnvirkt nám. 

Ég veit ekki til þess að áður hafi verið framkvæmd rannsókn á áhrifum 

innleiðingar heilsustefnunnar á faglegt lærdómssamfélag leikskólans. Það er 

því að mínu mati áhugavert að slík rannsókn sé gerð þar sem margir leikskólar 

starfa með heilsustefnuna að leiðarljósi og aðrir stefna að því að verða í 

framtíðinni heilsuleikskólar. 

1.2 Rannsóknarspurningar 

Til rannsóknar var hlutverk leikskóla- og deildarstjóra við innleiðingu 

heilsustefnunnar og þau áhrif sem innleiðingin mögulega hefur á þróun 

faglegs lærdómssamfélags. Rannsóknin varpar ljósi á hvaða áhrif það hefur 

fyrir leikskólastjórnendur að hafa ákveðna heildarsýn og grunn til stuðnings 

við mótun og þróun skólastarfs.  

Eftirfarandi rannsóknarspurningar og undirspurningar liggja til 

grundvallar rannsókninni:  

1. Hvernig stendur leikskólastjóri að innleiðingu heilsustefnunnar innan 

skólans? 

a) Hvert er hlutverk deildarstjóra í því ferli? 

2. Hvaða áhrif hefur innleiðingin á þróun faglegs lærdómssamfélags 

leikskólans að mati deildar- og leikskólastjóra hvað varðar: 

a) Eflingu sameiginlegrar sýnar og gilda? 

b) Dreifða og styðjandi forystu? 

c) Faglegt samstarfs, starfsþróun og gagnvirkt nám? 

3. Hvað í innleiðingarferlinu styður við eða hamlar þróun faglegs 

lærdómssamfélags að mati leikskóla- og deildarstjóra? 

Verkefnið byggir á eigindlegri rannsókn sem fólst í viðtölum við þrjá 

leikskólastjóra og þrjá deildarstjóra sem starfa í heilsuleikskólum og hafa 

unnið að innleiðingu heilsustefnunnar.  

1.3 Uppbygging 

Á eftir inngangi er annar kafli sem ber titilinn „Fræðileg umfjöllun“. Þar er að 

finna kynningu á heilsustefnunni auk þess sem fjallað er um lög og reglur og 

rannsóknin sett í fræðilegt samhengi. Rætt er um umhverfisþætti sem hafa 

áhrif á skólastarfið, hlutverk stjórnenda og skilgreiningu á hugtakinu faglegt 

lærdómssamfélag (e. professional learning community). Sjónum er einkum 

beint að dreifðri og styðjandi forystu, sameiginlegum gildum og framtíðarsýn 

sem og faglegu samstarfi, starfsþróun og gagnvirku námi. Í þriðja kafla er 

fjallað um aðferðarfræði rannsóknarinnar, rannsóknarsnið, viðmælendur, 

gagnaöflun, greiningu og úrvinnslu gagna, siðferðileg atriði og réttmæti. Í 

fjórða kafla er gerð grein fyrir niðurstöðum rannsóknarinnar. Fimmti kafli 

inniheldur umræður þar sem niðurstöður eru skoðaðar í fræðilegu samhengi 

og þar á eftir eru lokaorð. 

2 Fræðileg umfjöllun 

Í þessum kafla er að finna kynningu á heilsustefnunni. Fjallað er um 

áhrifaþætti við innleiðingu heilsustefnunnar, mannauð og aðstæður ásamt 

því sem rætt er um hlutverk leikskólastjóra og deildarstjóra sem fara með 

forystu við innleiðingu heilsustefnunnar. Hugtakið faglegt lærdómssamfélag 

er kynnt og skilgreint og sjónum er beint að sameiginlegum gildum og 

framtíðarsýn, dreifðri og styðjandi forystu, faglegu samstarfi, starfsþróun og 

gagnvirku námi. Að lokum er skoðað hvað í innleiðingarferlinu styður við eða 

hamlar þróun faglegs lærdómssamfélags. 

2.1 Heilsustefnan 

Heilsustefnan var þróuð af íslenskum leikskólakennurum en Unnur 

Stefánsdóttir var forsvarsmaður þeirra. Heilsustefnan á sér nokkuð langa 

sögu hér á landi en fyrsti heilsuleikskólinn var vígður 1. september árið 1996.  

Unnur Stefánsdóttir fæddist í Vorsabæ í Gaulverjabæjarhreppi 18. janúar 

1951. Hugsjón ungmennafélaganna, þar sem ræktun lýðs og lands eru helstu 

kjörorðin, hafði mótandi áhrif á Unni og hún fylgdi henni eftir í öllu því sem 

hún tók sér fyrir hendur. Þegar Unnur tók til starfa sem leikskólastjóri í 

Kópavogi árið 1995 kom ekki annað til greina en að innleiða þessar hugsjónir 

í leikskólastarfið (Heilsustefnan, e.d.-b). Unnur segir svo frá tilurð 

heilsustefnunnar í Fréttablaðinu 1. desember, 2008: 

Heilsustefnan varð til þegar ég tók við skólastjórastöðu við 

leikskólann Skólatröð í Kópavogi árið 1995. Þá hafði ég lengi 

kennt hagnýta uppeldisfræði við Fóstruskólann og furðaði mig á 

því að flestar stefnur og kenningar sem þar voru kenndar komu 

erlendis frá og allar frá karlmönnum. Því sá ég gullið tækifæri til 

að þróa íslenska stefnu frá grunni þegar ég tók við 

stjórnartaumunum í Skólatröð. Ég fékk til liðs við mig þrjá af 

kennurum skólans og saman bjuggum við til markmið sem enn 

eru í fullu gildi, en þau eru að stuðla að heilsueflingu í 

leikskólasamfélaginu og auka gleði og vellíðan barna með 

áherslu á næringu, hreyfingu og listsköpun í leik. Hugsunin er sú 

að fái einstaklingurinn hollan mat og mikla hreyfingu vakni með 

honum þörf til að skapa og saman orsaki það almenna vellíðan. 

Á fyrstu árunum sömdum við Heilsubók barnsins, sem er tæki til 

að mæla hvernig börnum gengur að ná markmiðum skólans og 

notað er í öllum leikskólum sem aðhyllast heilsustefnuna. Í 

tímans rás höfum við einnig þróað starf fagstjóra á hverju sviði 

leikskólans fyrir sig. Því gegna einstaklingar sem hafa 

sérmenntun og víðtæka þekkingu á sínu sviði, sem gerir starf 

leikskólans enn markvissara. Markmið heilsustefnunnar er að 

venja börnin strax í æsku við heilbrigða lífshætti með það í huga 

að þeir verði hluti af lífsstíl þeirra til framtíðar. Áhersluþættir 

einstakra leikskóla geta verið mismunandi en góð næring, næg 

hreyfing og listsköpun skal ávallt vera aðalsmerki þeirra. Kjörorð 

okkar er „Heilbrigð sál í hraustum líkama“. (Unnur Stefánsdóttir, 

2008, bls. 18) 

Efnt var til hönnunarsamkeppni meðal foreldra og starfsmanna um 

hönnun á merki fyrir heilsuleikskóla. Skólar sem vinna sér rétt til að starfa 

sem heilsuleikskólar fá leyfi til að nota fánann. Merki fánans táknar 

þrenninguna hreyfingu, næringu og sköpun þar sem einstaklingurinn, sem 

stefnir upp á við í þroska og getu, er í brennidepli (Guðlaug Sjöfn Jónsdóttir, 

2006).  

 

Mynd 1. Tákn heilsuleikskóla. 

Þegar leikskólar hafa uppfyllt ákveðin skilyrði fá þeir afhentan fána með 

heilsumerkinu sem viðurkenningu, ásamt viðurkenningarskjali (Guðlaug 

Sjöfn Jónsdóttir, 2006). 

Í nóvember 2005 voru stofnuð Samtök heilsuleikskóla (SHL) og var Unnur 

Stefánsdóttir fyrsti formaður samtakanna. Á fyrsta aðalfundi SHL árið 2006 

var samþykkt að endurskoða viðmið sem leikskólar verða að uppfylla svo þeir 

geti talist vera heilsuleikskólar en þau voru svo samþykkt árið 2007. Á fimm 

ára afmæli SHL þann 4. nóvember 2010 litu svo endurbætt viðmið dagsins 

ljós (Heilsustefnan, e.d.-a).  

Unnur starfaði síðustu ár ævi sinnar sem framkvæmdarstjóri 

heilsustefnunnar hjá Skólum ehf. Hún lést 8. ágúst 2011 en þá höfðu 17 

leikskólar á Íslandi innleitt heilsustefnuna. Hún hafði í hyggju að þróa 

heilsustefnu fyrir grunnskóla en náði ekki að ljúka þeirri vinnu áður en hún 

lést (Heilsustefnan, e.d.-b).  

Í viðmiðum fyrir heilsuleikskóla er gerð grein fyrir heildarsýn stefnunnar, 

heilsuleikskólum, hlutverki þeirra og áhersluþáttum og hvað felst í því að vera 

leikskóli á heilsubraut (Heilsustefnan, e.d.-c). 

2.1.1 Heildarsýn heilsustefnunnar 

Í viðmiðum fyrir heilsuleikskóla kemur fram sú uppeldissýn sem heilsustefnan 

byggir á en þar segir:  

Í markmiðum skólans skal stuðla að andlegri, líkamlegri og 

félagslegri vellíðan barna með því að efla líkams-, hreyfi-, 

tilfinninga-, vitsmuna-, félags-, fagur- og siðgæðisþroska 

(Heilsustefnan. e.d.-c).  

Einstaklingurinn: Fjallað er um einstaklinginn þar sem mæta þarf 

eftirfarandi frumþörfum einstaklinganna sjálfra og hópsins í samfélagi 

heilsuleikskólans:  

• kærleikurinn, að tilheyra einhverjum 

• frelsi, að hafa valkosti 

• virðing, að vera viðurkenndur á eigin forsendum 

• glaðværð, að upplifa gleði (Heilsustefnan. e.d.-c). 

Kennarinn: Í heildarsýninni er gerð er grein fyrir hlutverki kennaranna en 

þeir eru fyrirmyndir barna. Þeir þurfa því að tileinka sér jákvætt viðhorf 

gagnvart heilsu og heilbrigðum lífsstíl sem eykur vellíðan þeirra í starfi. Allt 

starfsfólk í heilsuleikskólum sinnir uppeldi og menntun barna. Kennarar þurfa 

að vera jákvæðir gagnvart heildarsýn heilsustefnunnar og upplýsa nemendur 

um mikilvægi hennar og hvetja þá til að temja sér heilbrigðan lífsstíl. Nýta 

skal þann mannauð sem leikskólasamfélagið býður upp á hverju sinni 

(Heilsustefnan. e.d.-c). 

Leikurinn: Fjallað er um leikinn sem sagður er vera hornsteinn 

leikskólastarfsins og námsleið barnsins og er það í samræmi við það sem fram 

kemur í Aðalnámskrá leikskóla (1999) (Heilsustefnan, e.d.-c).  

Lífsleikni: Gerð er grein fyrir því að í lífsleikni í heilsuleikskóla eigi að leggja 

áherslu á gæði í mannlegum samskiptum þar sem bæði starfsfólk og börn 

tileinki sér ákveðin lífsgildi sem mynda grunn að vellíðan einstaklingsins í 

samskiptum við aðra. Góð færni í samskiptum eflir og styrkir einstaklinginn 

og sjálfsmynd hans (Heilsustefnan, e.d.-c). 

Húsnæði og umhverfi: Fjallað er um húsnæði og umhverfið sem eiga að 

vera skipulögð þannig að nemendur finni til vellíðunar og hvatningar til góðra 

leikja. Einnig skal húsnæðið og umhverfið veita barninu öryggiskennd þar 

sem fyllsta öryggis og hreinlætis er gætt. Hreyfisvæði heilsuleikskóla skulu 

stuðla að öryggi barna og dragi úr slysahættu. Útisvæði skal vera þannig 

hannað að það bjóði upp á góða og fjölbreytta hreyfimöguleika þar sem 

hugað er að öryggi (Heilsustefnan, e.d.-c).  

Foreldrasamstarf: Fjallað er um foreldrasamstarf þar sem áhersla er lögð 

á virkt foreldrasamstarf. Talið er mikilvægt að gagnkvæmt traust og gott 

samstarf ríki á milli heimilis og heilsuleikskóla. Skráningar í Heilsubók barnsins 

gera kennurum kleift að fylgjast með þroskaframvindu hvers barns og er 

bókin jafnframt tæki til að upplýsa foreldra um stöðu barns þess í 

leikskólanum. Skráningar skulu fara fram tvisvar á ári, að hausti og vori, og er 

foreldrum boðið í viðtal í kjölfarið (Heilsustefnan. e.d.-c).  

Heilsuleikskólar: Í heilsuleikskólum er heilsuefling höfð að leiðarljósi. Litið 

er á skólann sem samfélag þar sem tækifæri gefst til að hafa áhrif á þá þætti 

sem hafa jákvæð áhrif á velferð og heilsu barna. Þar skal vera hægt að auka 

möguleika þeirra til að lifa góðu og innihaldsríku lífi. Meginhlutverk 

heilsuleikskóla er að skapa aðstæður sem efla heilbrigði og velferð barna 

enda hefur líðan og heilsa áhrif á getu barna til að þroskast og læra. Með því 

að hvetja til heilbrigðra lífshátta strax í barnæsku er stuðlað að því að slíkir 

lífshættir verði hluti af lífsstíl barna til framtíðar. Heilsuleikskólar hafa það að 

markmiði að auka gleði og vellíðan barna með áherslu á næringu, hreyfingu 

og listsköpun. Ólíkar áherslur geta einkennt starf einstakra heilsuleikskóla en 

góð og holl næring, mikil hreyfing og listsköpun skulu ávallt vera aðalsmerki 

þeirra (Heilsustefnan, e.d.-c).  

Næring: Stuðla skal að góðum matarvenjum og hollustu með áherslu á 

ferskan mat og fjölbreytni hvað varðar næringu barna. Leitað er til 

næringarráðgjafa til að staðfesta samsetningu matseðla (Heilsustefnan, e.d.-

c).  

Hreyfing: Áhersla er lögð á markvissa hreyfingu fyrir hvert barn að 

lágmarki einu sinni í viku sem stuðlar að andlegri og líkamlegrar vellíðan og 

gleði. Markmiðið er að efla alhliða þroska barnsins og líkamsvitund, sem 

hefur áhrif á leikgleði, félagsfærni og styrkir vináttubönd (Heilsustefnan, e.d.-

c). 

Listsköpun: Mikilvægt er að tengja saman fjölbreytt tjáningarform 

listsköpunar, svo sem tónlist, myndlist og leiklist. Markmiðið er að viðhalda 

sköpunargleði og forvitni ásamt því að efla bæði sjálfstraust og ímyndunarafl 

(Heilsustefnan, e.d.-c). 

Heilsubraut: Þegar tekin hefur verið ákvörðun um að vinna eftir 

heilsustefnunni er haft samband við formann Samtaka heilsuleikskóla eða 

einhvern heilsuleikskóla. Stjórn samtakanna skoðar húsnæði og námskrá 

viðkomandi skóla og leiðbeinir í framhaldinu um aðlögun að markmiðum 

heilsustefnunnar. Á aðlögunartímabilinu getur skólinn fengið einn af 

heilsuleikskólunum til að leiðbeina sér. Þegar skólanum hefur tekist að 

uppfylla öll markmið innleiðingarinnar er honum veitt starfsleyfi sem 

heilsuleikskóli og fær jafnframt heilsufána og viðurkenningu (Heilsustefnan, 

e.d.-c). 

Leikskóli á heilsubraut þarf að skoða viðmið heilsuleikskóla og aðlaga 

umhverfi sitt og starfshætti að þeim. Skólanámskrá þarf einnig að aðlaga að 

markmiðum heilsustefnunnar auk þess sem reglulega þarf að skrá viðeigandi 

upplýsingar í Heilsubók barnsins og fara yfir matseðil og samsetningu hans 

þannig að hann taki mið af markmiðum heilsuleikskóla (Heilsustefna, e.d.-d).  

Vinnuheitið „Leikskóli á heilsubraut“ fá þeir leikskólar sem hafa sótt um 

að verða heilsuleikskólar og halda þeir því þar til vígslu er náð. Með því að 

vera á heilsubraut færa skólinn aukaaðild að SHL þar til hann fær vígslu sem 

heilsuleikskóli en þetta tímabil getur í mesta lagi varað í þrjú ár. Skólinn fær 

fulla aðild að SHL þegar vígsla hefur farið fram. Til að það gerist þarf 

leikskólinn að vinna þannig að öllum markmiðum heilsustefnunnar sé náð og 

heildarsýn skólans þarf að miðast við heilsueflingu í hvívetna (Heilsustefnan. 

e.d.-c). 

2.1.2  Heilsubók barnsins 

Þegar heilsustefnunni var komið á laggirnar unnu kennarar að stefnumótun, 

markmiðasetningu og skipulagi á innra starfi út frá ákvörðun um yfirmarkmið 

leikskólans Urðarhóls. Þetta leiddi til þess að útbúin voru stöðluð matsblöð 

sem kennararnir áttu að styðjast við þegar þeir mátu stöðu hvers barns með 

hliðsjón af áhersluþáttum leikskólans. Upprunalega bókin var samin af 

leikskólakennurum á fyrsta ári leikskólans (Guðlaug Sjöfn Jónsdóttir, 2006). 

Heilsubók barnsins er gæðamatskvarði heilsuleikskóla og segir til um hvort 

settum markmiðum heilsustefnunnar hafi verið náð eða ekki. Hún hefur að 

geyma skráningarblöð varðandi þroska ásamt ýmsum upplýsingum um 

barnið. Þannig gerir skráningin kennurum kleift að fylgjast með 

þroskaframvindu hvers barns í leikskólanum. Heilsubókin er einnig tæki til að 

upplýsa foreldra um stöðu barnsins í leikskólanum. Meðal þess sem skráð 

eru, eru upplýsingar um heilsufar, hreyfifærni, úthald, hæð og þyngd, 

næringu og svefn, lífsleikni og færni í listsköpun. Skráning í Heilsubók fylgir 

barninu þar til leikskólagöngu lýkur og þá fær það bókina til eignar. Hér er um 

samfellda og reglulega skráningu að ræða fyrir hvert og eitt barn (Guðlaug 

Sjöfn Jónsdóttir, 2006). Upplýsingar um þroska og færni hvers barns eru 

skráðar niður tvisvar á ári, að vori og hausti í Heilsubók barnsins. Þar er þá að 

finna heildarsýn á stöðu þess út frá þroskaþáttum. Farið er yfir 

niðurstöðurnar í foreldraviðtölum. Í öllum tilfellum er Heilsubók barnsins 

trúnaðarmál og eign barnsins (Heilsustefnan, e.d.-e).   

Í upphafi þróunar heilsuleikskólans var farið af stað með markmið og 

starfsemi fyrir leikskólann Urðarhól en vegna mikils áhuga og eftirspurnar 

eftir gögnum um starfsemina þótti kennurum Urðarhóls brýnt að gera 

hugmyndir sínar aðgengilegar öðrum. Árið 1998 var gefið út heftið 

Leiðbeiningar um notkun sem inniheldur öll eyðublöð Heilsubókar barnsins 

ásamt skilgreiningum og skýringum á öllum liðum í matsblöðum. Markmiðið 

var að fyrirbyggja mismunandi túlkun þeirra sem lesa og vinna úr gögnum. 

Árið 2004 voru skráningarblöð fyrir Heilsubók barnsins og leiðbeiningar um 

notkun endurbætt og efnið gefið út á DVD-disk (Guðlaug Sjöfn Jónsdóttir, 

2006).  

Árið 2008 var hafin endurskoðun á Heilsubók barnsins. Endurskoðuð 

viðmið og Heilsubók barnsins voru samþykkt á aðalfundi Samtaka 

heilsuleikskóla í Reykjanesbæ í mars 2010 og kynnt formlega á fimm ára 

afmæli samtakanna þann 4. nóvember 2010 (Heilsustefnan, e.d.-f).  

Heilsubók barnsins er ákveðinn leiðarvísir þar sem barnið á að vera í 

brennidepli í skólastarfi og stuðlar að því að unnið sé í anda heilsustefnunnar. 

Þeir skólar sem taka þá ákvörðun að innleiða heilsustefnuna fá aðgang að 

Heilsubók barnsins hjá SHL þegar þeir hafa verið skráðir á heilsubraut. 

2.2 Innleiðing heilsustefnunnar: Mannauður og aðstæður 

Þegar unnið er að umbótum í skólastarfi, til að mynda því að innleiða 

heilsustefnuna, má gera ráð fyrir að mannauður, fagþekking og aðstæður á 

hverjum stað hafi áhrif á hvernig til tekst. Það er margt í umhverfinu sem 

hefur áhrif á skólastarfið og þá um leið á velferð barna, samstarf við foreldra 

og störf stjórnenda. Hér verður sjónum beint að umhverfisþáttum sem geta 

verið til staðar í leikskólum og er þá sérstaklega horft til mannauðs, 

verkaskiptingar og aðstæðna innan leikskólans sem hafa áhrif á faglegt 

lærdómssamfélag skólans. 

Í Aðalnámskrá leikskóla (Mennta- og menningarmálaráðuneytið, 2011) er 

gerður greinarmunur á hlutverkum leikskólastjóra, leikskólakennara og 

annars starfsfólks leikskóla. Leikskólakennarar eiga að hafa forystu um að 

leiða og styrkja faglegt starf leikskóla, meðal annars með því að vera 

fyrirmyndir í starfi með börnum og styrkja faglegt hlutverk leikskólans. Litið 

er á leikskólakennarann sem leiðandi samverkamann barna, foreldra og 

annars starfsfólks leikskólans. Hann á að sjá til þess að námsumhverfið sé 

skipulagt þannig að börnin njóti bernsku sinnar og að hvert barn sé metið að 

verðleikum.  

Samkvæmt Bronfenbrenner (1977) á vistfræðileg yfirfærsla sér stað þegar 

breytingar verða á lífi barns, til dæmis við upphaf leik- eða grunnskólagöngu. 

Þetta er breyting sem felur það í sér að barnið breytist, hlutverk þess, staða 

og tengsl (Dunlop og Fabian, 2002). Þau kerfi sem standa barninu næst eru 

fjölskyldan, heimilið og skólinn en samfélagslegir þættir hafa einnig áhrif á 

barnið, faglegt lærdómssamfélag og á störf stjórnenda (Bronfenbrenner, 

1977; Jóhanna Einarsdóttir, 2007).  

Því miður hafa leikskólar lengi staðið frammi fyrir því að viðvarandi skortur 

er á leikskólakennurum (Jóhanna Einarsdóttir o.fl., 2013). Engu að síður eru 

ákvæði í lögum um að leikskólakennarar skuli að lágmarki vera 2/3 hluti 

þeirra starfsmanna sem sinna menntun og umönnun barna í hverjum 

leikskóla. Þrátt fyrir þetta voru árið 2011 aðeins 38% sem störfuðu í 

leikskólum með leikskólakennaramenntun. Inni í þessari tölu eru stjórnendur 

og þeir sem sinntu sérkennslu. 17% starfsmanna höfðu lokið annars konar 

uppeldismenntun og ríflega 45% starfsmanna voru ófaglærð (Hagstofa 

Íslands, 2013). Eins og sjá má eru menntaðir leikskólakennarar í minnihluta 

starfsmanna leikskóla og fram hefur komið að hlúa verði að 

leikskólakennurum sem ekki eru í formlegum stjórnunarstöðu svo fagþekking 

þeirra fái notið sín í starfi (Arna H. Jónsdóttir, 2005).  

Leiðbeinandi er starfsheiti þeirra sem starfa í leikskólum en hafa ekki lokið 

leikskólakennaranámi. Í hópi leiðbeinenda eru starfsmenn sem lokið hafa 

öðru háskólanámi en flestir leiðbeinendur eru ófaglærðir og hafa ýmist lokið 

námi í grunnskóla eða framhaldsskóla (Hagstofa Íslands, 2013; Jóhanna 

Einarsdóttur o.fl., 2013). Ekki eru til starfslýsingar fyrir leiðbeinendur 

sambærilegar starfslýsingum leikskólakennara og fram til þessa hafa dagleg 

störf þeirra ekki verið sérstaklega greind frá störfum leikskólakennara fyrir 

utan stjórnunar- og skipulagningarhlutverk þeirra síðarnefndu. 

Leiðbeinendur starfa við uppeldi og menntun leikskólabarna undir stjórn 

leikskólakennara (Jóhanna Einarsdóttir o.fl., 2013).  

Í viðtölum í rannsókn Jóhönnu Einarsdóttur o.fl., (2013) kom fram að óljós 

verkaskipting virðist vera milli leikskólakennara og leiðbeinenda í íslenskum 

leikskólum hvað varðar dagleg störf. Báðir hópar segjast sinna jafnt daglegri 

umönnun barnanna, taka þátt í leik þeirra og hreyfingu. Báðir hópar segjast 

jafnframt leggja mikla áherslu á virka þátttöku, tjáningu, félagsfærni, leik og 

uppeldi barnanna. Hins vegar sögðust fleiri leikskólakennarar en 

leiðbeinendur leggja áherslu á nám og afmarkaða þætti tengda námssviðum 

leikskólans. Það sem einkum greindi hópana að voru samskipti við foreldra 

og umönnun auk þess sem leikskólakennarar kváðust bera meiri ábyrgð á 

menntun barna með sérþarfir. Leikskólakennarar virðast sinna 

forystuhlutverki og bera vissa ábyrgð umfram leiðbeinendur. Annar þáttur, 

sem skar sig úr varðandi verkefni þessara hópa, var ábyrgð á námi og 

umönnun barna með sérþarfir (Jóhanna Einarsdóttir o.fl., 2013). 

Leikskólakennarar, sem ekki eru í formlegum stjórnunarstöðum, telja sig 

oft vanmáttuga og valdalitla þar sem þeir eru ekki hluti af stjórnunarteymi 

leikskólans. Með því að styrkja stöðugt formlegt vald deildarstjóra er hætt við 

að litið verði svo á að leikskólakennarar, sem ekki eru deildarstjórar, séu í 

sama þrepi valdapýramídans og leiðbeinendur. Sérfræðiþekking 

leikskólakennara er þá ekki nýtt sem skildi. Fram hefur komið í 

rýnihópaviðtölum við leikskólakennara að þeim finnist erfitt að vera eini 

leikskólakennarinn á deildinni þar sem nálægðin við aðra starfsmenn á 

deildinni er mikil. Deildarstjórar eru því oft meðvirkir og birtist sú meðvirkni 

í því að þeir gefa eftir, gera hlutina sjálfir og hika við að gefa beinar 

fyrirskipanir til að forðast átök og ágreining (Arna H. Jónsdóttir, 2005).  

Rannsóknarniðurstöður Örnu H. Jónsdóttur (2009) benda til þess að innan 

leikskólans séu viðvarandi átök á milli ólíkra menningarafla og 

stjórnunaraðferða þeim tengdum sem valda nokkurs konar 

menningarárekstrum (e. culture clash). Þær stjórnunaraðferðirnar sem um 

ræðir eru annars vegar kvenlægur umhyggju- og samskiptastíll og hins vegar 

karllægur pýramída- og skrifræðisstjórnunarstíll og á stundum yfirráðamiðuð 

forysta sem segja má að hafi verið „flutt inn“ í leikskólann. Báðum aðferðum 

fylgir stýring (e. manipulation). Hinum umhyggju- og samskiptamiðaða 

stjórnunarstíl fylgir þöggun umræðna og bæling átaka og þeim karllæga fylgir 

vannýting á sérfræðiþekkingu og upplifun valdaleysis. Hvorugur 

stjórnunarstíllinn er góður einn og sér og ef þeir eru notaðir saman virðast 

þeir kalla fram átök og viðvarandi vandamál í starfsmannahópnum. Í 

rannsókn Örnu lýstu leikskólastjórnendur meðal annars erfiðleikum við að 

koma á breytingum innan leikskólans. Til að stuðla að breytingum notuðu 

þeir svokallaða míkrópólítíska stýringu sem lýsir sér þannig að stjórnendur 

vonuðust til að lauma inn „bakdyramegin“ hugmyndum til að hafa alla 

ánægða í stað þess að hafa opna umræðu um málið þar sem ólík sjónarmið 

myndu fá að njóta sín. Þessi stjórnunarstíll lýsir ákveðnu óöryggi 

leikskólastjórnenda varðandi stjórnunarhlutverk sitt. Í rannsókn Örnu komu 

fram vangaveltur rannsakanda um nauðsyn þess að þróa forystustjórnun í 

leikskólum með tilliti til þeirra aðstæðna sem þeir starfa við (Arna H. 

Jónsdóttir, 2009).  

Samkvæmt fyrrnefndri rannsókn Örnu H. Jónsdóttur (2012) eru mikil átök 

á milli menntunar- og þjónustuhlutverks íslenskra leikskóla. 

Leikskólakennarar leggja fyrst og fremst áherslu á menntunarhlutverk sitt og 

skólans. Þeir þættir sem þeir telja jákvæða eru þeir sem stuðla að menntun. 

Stjórnmálamenn leggja ekki síður áherslu á þjónustu leikskólans við 

útivinnandi foreldra. Arna segir hins vegar lítið bera á umræðu um hlutverk 

leikskólans til að stuðla að félagslegu réttlæti. Þættir sem tengjast 

þjónustuhlutverki, eins og langur dvalartími barna og fjölgun barna á 

deildum, virðast hafa neikvæð áhrif á hlutverk leikskólakennara og faglega 

sjálfsmynd þeirra sem og það að sumir hagsmunaaðilar kalla ekki sérstaklega 

eftir sérfræðiþekkingu, fagmennsku eða forystu leikskólakennara.  

Samkvæmt félagskerfiskenningunni (e. social-system model) hafa 

umhverfisþættir, eins og mannauður, áhrif á það sem gerist inni í skólanum. 

Þar er átt við ýmsar bjargir sem geta tengst efnahagslegum auði, mannauði, 

skólastefnu, efniviði og búnaði. Innan skólans fer af stað ákveðið 

umbreytingaferli þar sem ólíkir einstaklingar, starfsandi, vald og menning 

takast á og koma fram í starfsháttum, námi og kennslu. Árangurinn birtist í 

þroska og framförum nemenda, starfsánægju kennara og gæðum skólastarfs 

(Hoy og Miskel, 2001).  

Eins og komið hefur fram starfar fólk með mismunandi menntun, 

þekkingu, hæfni og reynslu í leikskólum. Til að virkja þann mannauð þarf 

stjórnandinn að vera leiðandi frekar en að hann sýni vald sitt. Þannig er talið 

að þau markmið sem skólinn hefur sett sér verði að veruleika (Rodd, 2006).  

Misjafnt er hvernig leikskólastjórar fara að því að virkja alla sem að 

barninu koma, stuðla að samvinnu og styrkja lærdómssamfélagið en viðhorf, 

aðstæður, mannauður, menning og samfélag hafa áhrif á það sem gert er 

(Sergiovanni, 2009). Við innleiðingu heilsustefnunnar er mikilvægt að gera 

sér grein fyrir áhrifum aðstæðna og umhverfis sem stjórnendur skólans starfa 

í en aðstæður og umhverfi geta verið mismunandi á milli skóla og haft áhrif á 

þróun faglegs lærdómssamfélags.  

2.3 Hlutverk leikskólastjóra  

Hlutverk skólastjóra er að setja skýr markmið, dreifa forystu, safna 

upplýsingum, taka ákvarðanir, efla samskipti og samvinnu meðal 

starfsmanna ásamt því að veita hvatningu og viðurkenningu (Harris og Muijs, 

2005 og Rodd, 2006).  

Samkvæmt lögum nr. 90/2008 er leikskólinn fyrsta skólastigið og ætlað 

börnum undir skólaskyldualdri. Leikskólastjóri stjórnar starfi leikskólans í 

umboði rekstraraðila. Hann sinnir daglegum rekstri og gætir þess að farið sé 

að lögum í öllu sem viðkemur leikskólanum. Honum ber að stuðla að 

samstarfi milli foreldra, starfsfólks og annars fagfólks með velferð barna í 

huga. Hlutverk leikskólastjóra, samkvæmt Aðalnámskrá leikskóla (2011), felst 

í því að vera faglegur leiðtogi og vera í forystu um þróun metnaðarfulls 

leikskólastarfs. Honum er ætlað að leiða lýðræðislegt samstarf ólíkra hópa 

sem starfa innan leikskólans, bera ábyrgð á starfsþróun og endurmenntun. 

Einnig ber hann ábyrgð á innra mati og að niðurstöður þess séu notaðar til 

umbóta. Honum er jafnframt ætlað að stuðla að jafnrétti og uppbyggilegum 

samskiptum með velferð barna að markmiði. Samkvæmt starfslýsingu 

(Kjarasamningur FSL, 2014b) á leikskólastjóri meðal annars að taka 

starfsviðtöl og útbúa símenntunaráætlun leikskólans, vera faglegur leiðtogi 

og kynna sér nýjungar í starfi og miðla þeim til starfsmanna og bera ábyrgð á 

að unnið sé eftir Aðalnámskrá leikskóla og skólanámskrá leikskólans. 

Augljóst er að hlutverk leikskólastjóra er umfangsmikið og hann þarf að 

huga að mörgu. Leikskólastjóri ber ábyrgð á mörgum þáttum, allt frá 

daglegum rekstri skólans til hvers og eins einstaklings sem þar starfar og 

lærir. Velferð barnanna er það sem mestu máli skiptir. Bæði það sem gert er 

hverju sinni og framtíðarsýn skóla eiga að taka mið af börnum og velferð 

þeirra. Hlutverk leikskólastjóra felst því í því að stjórna og veita forystu með 

velferð barna að markmiði. Samkvæmt Gold (1998) eru nám og kennsla 

undirstaða skólastarfsins þar sem barnið er í brennidepli. Grunnþáttur 

stjórnunar felst í því að hvetja kennara til að vinna sem best að skipulagi og 

kennslu og til að sýna gott fordæmi og vinna sem ein heild.  

Stjórnendur hafa mikið um það að segja hvernig andrúmsloftið á 

leikskólanum er, eins og fram kemur í rannsókn Örnu (2003), og er það í 

samræmi við niðurstöður Ólafs Brynjars Bjarkasonar (2014) sem segir 

leikskólastjóra telja faglegt starf vera helstu forsendu eigin starfsánægju. 

Stjórnanda, sem vinnur að því að styrkja starfsmannahópinn, tekst oft að laða 

fram innri hvatningu og draga fram hæfileika starfsmanna sinna (Sergiovanni, 

2006). 

Hlutverk skólastjórans er mikilvægt við mótun skólamenningar og sem 

forystumaður leiðir hann framfarir og finnur leiðir til að ná fram og virkja það 

besta í öllum. Mikilvægur liður í undirbúningi fyrir breytingaferli er að stilla 

saman strengi þeirra sem koma að breytingunum. Þá er ekki síður mikilvægt 

að styðja við og styrkja jákvætt viðhorf eftir að verkefnið hefur farið af stað 

og álag fer að segja til sín (Rósa Eggertsdóttir, 2013).  

Líta má á innleiðingu heilsustefnunnar sem ákveðið umbótastarf sem 

hefur áhrif á faglegt lærdómssamfélag skólans þar sem leikskólastjórinn fer 

með forystu. Út frá orðum Rósu Eggertsdóttur (2013) er áhugavert að skoða 

hvað rannsóknir segja um þær aðstæður sem leikskólastjórar starfa við sem 

geta haft áhrif á störf þeirra og umbætur í skólastarfi.  

2.3.1 Aðstæður og störf leikskólastjóra 

Hlutverk skólastjóra er í sífelldri mótun, umfang starfsins eykst stöðust og eðli 

þess er síbreytilegt. Á undanförnum árum hefur mesta breytingin í starfi 

skólastjóra falist í auknu samráði og samstarfi sem skólastjórnendum er gert 

að sinna í tengslum við ýmsa hagsmunaaðila bæði innan og utan skóla. Kröfur 

þeirra sem að skólastarfinu koma eru oft mótsagnakenndar og þær geta 

stangast á við þau lög sem skólastarfið byggist á og þeim gildum sem 

skólastjórnendur kjósa að hafa að leiðarljósi í starfi sínu (Börkur Hansen o.fl., 

2008).  

Vinnuálag leikskólastjóra hefur aukist samkvæmt niðurstöðum 

rannsóknar Guðrúnar Jónu Thorarensen (2012) vegna aukinnar kröfu um 

upplýsingagjöf frá hverjum leikskólastjóra til fræðsluyfirvalda og verkefna 

sem tengjast fjármálum og rekstri skólans. Fram kemur í rannsókn Guðrúnar 

Jónu Thorarensen (2012) að hagræðing á skrifstofu fræðsluyfirvalda virðist 

að hluta til felast í því að færa verkefni yfir á leikskólastjórana. Afleiðingin er 

sú að þeim verkefnum sem leikskólastjórar sinna hefur fjölgað miðað við það 

sem áður var. Starfsumhverfi leikskólastjóra samkvæmt rannsókn Guðrúnar 

Jónu Thorarensen (2012) er oft og tíðum krefjandi og það reynir mikið á 

samskipti þeirra við mismunandi hópa sem koma að skólastarfinu. 

Verkefnum hefur fjölgað og leikskólastjórar í rannsókn Guðrún Jóna 

Thorarensen (2012) telja að vinnutími þeirra sé of knappur miðað við 

verkefnastöðu þeirra. Guðrún Jóna Thorarensen (2012) bendir á að Félag 

leikskólastjóra þurfi að meta starfslýsingu leikskólastjóra upp á nýtt og að 

skoða þurfi hvort starfslýsing leikskólastjóra sé óraunhæf í ljósi þess 

vinnutíma sem leikskólastjórinn hefur til umráða. Einnig telur Guðrún Jóna 

Thorarensen (2012) að athuga þurfi hvort starfslýsing leikskólastjóra sé of 

opin þannig að yfirmaður hans geti í raun falið honum ótakmörkuð verkefni. 

Samkvæmt niðurstöðum Guðrúnar Jónu Thorarensen (2012) hefur starfssvið 

leikskólastjórans farið sífellt stækkandi og bendir hún á að kanna mætti hvort 

þau verkefni sem leikskólastjóra eru falin samræmist starfslýsingu hans og 

Aðalnámskrá leikskóla. Mikilvægt er að mati Guðrúnar Jónu Thorarensen 

(2012) að rekstraraðilar leikskólans hlúi að stjórnendum sínum og undirbúi 

þá fyrir störf sín svo sá veruleiki sem þeirra bíður á vettvangi verði þeim ekki 

svo erfiður að þeir gefist upp (Guðrún Jóna Thorarensen, 2012).  

Efnilegir kennarar segja að starf skólastjórnandans sé óafmarkað og 

óraunhæft hversu mörgum verkefnum þeim sé ætlað að sinna. Þeir telja að 

það sé einfaldlega ekki þess virði að taka að sér stjórnunarstöðu í skóla eins 

og staðan. Á Vesturlöndum verður sífellt algengara að skólastjórnendur láti 

fyrr af störfum en áður (Fullan, 2001). Mikilvægt er að horfa til þessa þátta 

þar sem leikskólastjórnendurnir segjast oft vera undir miklu álagi og því getur 

oft fylgt vanlíðan (Börkur Hansen o.fl., 2008; Guðrún Jóna Thorarensen, 

2012). 

Út frá niðurstöðunum sem fjallað er um hér að framan er áhugavert að sjá 

hvað Cranston (2013) hefur að segja um forystu en síðasta áratug hefur verið 

lögð áhersla á mikilvægi forystu í skólum. Cranston (2013) bendir á að þróun 

forystu í skólum hafi leitt til ákveðins „rétttrúnaðar“ um hvað felist í forystu. 

Þessi „rétttrúnaður“ hefur fyrst og fremst verið knúinn áfram af þeim sem 

standa utan við forystuna og tengist ytri kröfum um ábyrgð. Færð eru rök 

fyrir því að leiðtogar í skólum eigi að stýra umræðu um starfsgrein sína og 

losa hana undan fjötrum um ytri ábyrgð yfir í ábyrgð sem byggð er á 

fagmennsku og faglegri ábyrgð stjórnenda. Rætt eru um leiðir sem stuðlað 

geta að þróun forystustjórnunar í þessa átt en þær eru eftirfarandi: 1) Að 

skoða með gagnrýnum hætti og skilgreina hvað felst í forystu. 2) Að færa 

umræðu um ábyrgð yfir í umræðu um faglega ábyrgð. Bent er á að þeir sem 

fara með forystu í skólum eigi að vera leiðandi í umræðum um hlutverk sitt. 

Þeir eigi ekki að bíða eftir umræðu um fag sitt og bregðast svo við henni 

heldur eigi þeir að sækja fram og leiða umræðuna um forystu í skólum, 

tilgang hennar og markmið (Cranston, 2013). Það má velta fyrir sér hvort það 

sem kemur fram hjá Cranston (2013) sé í ósamræmi við það sem segir hér að 

framan um ákall um stífari verklýsingu frá „yfirmönnum” skólastjórans. Til 

þess að skólastjórar geti leitt þessa umræðu um forystu í skólum má ætla að 

þeir þurfi að hafa ákveðið sjálfræði og skýrt umboð til að stýra sinni stofnun 

og forgangsraða verkefnum. 

Áhrifamiklir skólastjórnendur hafa mikið um það að segja hvort nemendur 

nái góðum árangri. Góð stjórnun skipti máli þar sem hún hvetur kennarana 

áfram og eykur gæði kennslu. Góð kennsla hefur síðan mikil áhrif á árangur 

nemenda. Stjórnunin skiptir því verulegu máli hvað varðar árangur og 

umbætur í skólastarfinu og er þetta talin ástæða þess hversu margar 

rannsóknir hafa verið gerðar á forystu í skólum. En þó svo að margar 

rannsóknir hafi verið framkvæmdar á forystu er erfitt að henda reiður á 

hvaða stjórnunarstíll sé áhrifaríkastur (Harris, 2003). 

Eins og komið hefur fram er hlutverk leikskólastjóra umfangsmikið og þarf 

hann að huga að mörgu, allt frá daglegum rekstri skólans til hvers einstaklings 

sem þar starfar og lærir (Börkur Hansen o.fl., 2008; Guðrún Jóna 

Thorarensen, 2012). Margir áhrifaþættir hafa áhrif á störf leikskólastjóra og 

aðstæður geta verið ólíkar á milli skóla. Sergiovanni (2009) og Fullan (2007) 

hafa bent á þetta og segja að stjórnun þurfi að taka mið af því.  

Líklegt þykir því að þeir leikskólastjórar sem hafa innleitt heilsustefnuna í 

sína skóla og þeir sem starfa í heilsuleikskólum telji að stefnan hafi jákvæð 

áhrif á faglegt lærdómssamfélag og stuðli að velferð barnanna sem þar 

stunda nám. Skráning í Heilsubók barnsins þau ár sem barnið tekur út mikinn 

þroska gefur þeim sem bera ábyrgð á velferð barnsins, þ.e.a.s. kennurum, 

foreldrum og skólastjórnendum, tækifæri til að bregðast við með viðeigandi 

hætti ef ástæða þykir til (Guðlaug Sjöfn Jónsdóttir, 2006).  

2.4 Hlutverk deildarstjóra  

Í starfslýsingu deildarstjóra kemur fram stjórnandahlutverk hans felist í því 

að bera ábyrgð á skipulagningu og framkvæmd starfsins á deildinni sem og 

mati á því. Deildarstjóri á að annast daglega verkstjórn og sjá til þess að 

upplýsingastreymi innan deildarinnar og utan hennar sé gott. Hann á einnig 

að sjá um móttöku, leiðsögn og þjálfun nýrra starfsmanna sem koma inn á 

deildina. Þá skal hann halda utan um foreldrasamvinnu með því að 

skipuleggja aðlögun, dagleg samskipti við foreldra og foreldraviðtöl. 

Deildarstjóri ber ábyrgð á því að foreldrar fái upplýsingar um þroska og líðan 

barnsins og þá starfsemi fram fer á deildinni og varðar ekki trúnað gagnvart 

öðrum börnum og forráðamönnum þeirra. Fram kemur í starfslýsingum 

leikskólakennara og aðstoðarleikskólakennara að næsti yfirmaður þeirra sé 

deildarstjóri (Kjarasamningur FL, 2014a).  

Deildarstjóri hefur áhrif á umbætur í skólastarfi og þá á þróun faglegs 

lærdómssamfélags. Hér á eftir verða rannsóknir á aðstæðum og störfum 

deildarstjóra skoðaðar.  

2.4.1 Aðstæður og störf deildarstjóra 

Deildarstjórar sem talað var við í rannsókn Jónu Bjargar Jónsdóttur (2012) 

virtust vel meðvitaðir um hvað starfslýsing þeirra felur í sér. Starf þeirra er 

umfangsmikið og margþætt og vegur þar þyngst ábyrgð og umhyggja fyrir 

börnum og samstarfsfólki á deildinni. Lítil samvinna er milli deilda innan hvers 

leikskóla, helst þó milli deildir þar sem dvelja börn á svipuðum aldri. 

Deildarstjórarnir sem tóku þátt í rannsókn Jónu Bjargar Jónsdóttur (2012) 

segja skemmtilegustu stundirnar vera þegar þeir geta einbeitt sér að því að 

vera með börnunum og stjórnunarhluti starfsins þvælist ekki fyrir þeim. 

Deildarstjórar vildu leggja meiri ábyrgð á herðar starfsfólks síns varðandi starf 

með börnunum og sögðu starfið oft vera erfitt sökum manneklu og veikinda 

starfsfólks. Þá ætti faglegt starf það til að gleymast sökum anna. 

Deildarstjórarnir sögðust geta leitað til leikskólastjóra ef þeir þyrftu á því að 

halda. Samkvæmt niðurstöðum Jónu Bjargar þarf að áætla meiri tíma til að 

sinna þeim stjórnunarstörfum sem krafist er af deildarstjórunum (Jóna Björg 

Jónsdóttir, 2012).  

Deildarstjórarnir sem rætt var við í rannsókn Berglindar Hallgrímsdóttur 

(2010) gera sér grein fyrir því að þeir bera faglega ábyrgð á starfi deildanna 

og að það er hlutverk þeirra að vera faglegir leiðtogar en að öðru leyti sé 

valdið hjá leikskólastjóra. Starfsaðferðir leikskólastjóra og menning 

leikskólanna hefur að þeirra sögn mikil áhrif á það hvernig deildarstjórar taka 

á málum innan sinnar deildar. Deildarstjórarnir í rannsókn Berglindar telja að 

það sé nauðsynlegt að byggja upp sameiginlega heildarsýn og gott samstarf 

meðal leikskólastjóra og deildarstjóra. Af niðurstöðum Berglindar má álykta 

að sú ábyrgð sem deildarstjórar bera og hafa samkvæmt starfslýsingu fari 

ekki saman við þá staðreynd að þeir hafa ekki völd til að taka á erfiðum 

málum (Berglind Hallgrímsdóttir, 2010). Í niðurstöðum rannsóknar Örnu H. 

Jónsdóttur kemur fram að samskipti leikskólastjóra við 

aðstoðarleikskólastjóra og deildarstjóra séu mest á deildarstjórafundum þar 

sem helsta umræðuefnið er starfsaðferðir og stefnur. Deildarstjórar í 

rannsókn Örnu lýstu yfir ánægju sinni með þessa fundi og töldu sig hafa áhrif 

sem stjórnendur en bentu á að leikskólastjórinn og aðstoðarleikskólastjóri 

hefðu mesta valdið (Arna H. Jónsdóttir, 2009). 

Margir samverkandi þættir valda því að deildarstjórar eru undir miklu 

álagi, segir Ásdís Olga Sigurðardóttir (2013). Samkvæmt henni er til að mynda 

um að ræða vinnuaðstæður, starfsmannamál, fjölda barna, skrifstofuvinnu, 

stjórnun leikskólans, heimilisaðstæður og persónugerð hvers og eins. Fram 

kemur í niðurstöðum Ásdísar Olgu að ýmsir utanaðkomandi þættir höfðu 

áhrif á það hvernig deildarstjórum vegnaði. Endurmenntun virtist hafa mikil 

áhrif á hvernig þeir tókust á við starfið og þeir töldu hana bæta almenna líðan 

sína og auka fagmennsku. Deildarstjórarnir sem talað var við sögðu 

handleiðslu æskilega og töldu hana geta komið í veg fyrir ýmis vandamál og 

hjálpað þeim í starfi. Lausnir sem bent var á í rannsókninni voru meðal annars 

að deila ábyrgð, fækka börnum og auka sjálfstæði starfsfólks (Ásdís Olga 

Sigurðardóttir, 2013)  

Niðurstöður rannsóknar Ásdísar Olgu Sigurðardóttur (2013) og Jónu 

Bjargar Jónsdóttir (2012) eiga það sameiginlegt að deildarstjórar í báðum 

rannsóknum finna fyrir álagi, enda spannar starfsvið þeirra og ábyrgð stórt 

svið ásamt því sem starfsmannamál og völd geta tekið á. Fram kemur að 

deildarstjórarnir gegna mikilvægu hlutverki í hverjum leikskóla. Þeir eru 

mikilvægur hlekkur í stjórnunarteyminu og bera ábyrgð á því að faglegt starf 

fari fram inni á deildum og nái til hvers barns sem þar dvelur. Eins bera þeir 

ábyrgð á að vera í góðu samstarfi við foreldra og meta árangur þeirra. Við 

innleiðingu heilsustefnunnar verða þeir að nýta Heilsubók barnsins og hafa 

hana til hliðsjónar. Samkvæmt niðurstöðum rannsóknar Jónu Bjargar 

Jónsdóttur (2012) og Berglindar Hallgrímsdóttur (2010) eru deildarstjórar vel 

meðvitaðir um starfslýsingu sína og faglega ábyrgð. Það má því gera ráð fyrir 

að þeir upplifi togstreitu og álag í tengslum við þau hlutverk sem þeim er 

ætlað að sinna við þær aðstæður sem leikskólaumhverfið býður upp á þar 

sem skortur er á leikskólakennurum. Fram kemur að stjórnun, samskipti, 

menning, stuðningur og starfsþróun hafa áhrif á það hvernig deildarstjórum 

vegnar og hvernig þeim tekst að sinna sínu starfi og hafa áhrif á faglegt 

lærdómssamfélag (Ásdís Olga Sigurðardóttir, 2013; Berglind Hallgrímsdóttur, 

2010).  

2.5 Áhrif innleiðingar á faglegt lærdómssamfélag 

Hér verður fjallað um hvað felst í faglegu lærdómssamfélagi en fræðimenn 

telja slíkt samfélag vera mikilvæga forsendu skólaþróunar (Hargreaves, 1995; 

Stoll o.fl. 2006).  

Anna Kristín Sigurðardóttir (2013) gerir grein fyrir hugtakinu, hvaðan það 

er komið og hvernig það hefur þróast. Þróun þess og saga hefur verið rakin 

frá hugtakinu lærdómsfyrirtæki (e. learning organisation), sem varð til þegar 

menn fóru að velta því fyrir sér hvort fyrirtæki gætu starfað og lært eins og 

mannsheilinn, yfir til hugtaksins faglegt lærdómssamfélag (e. professional 

learning community) sem Hord (1997) innleiddi fyrir hönd 

menntunarfræðinga. Skilgreining hennar afmarkast af fagfólki sem hefur lært 

saman og hvert af öðru til að bæta árangur sinn og auka framfarir. Nokkrum 

árum síðar skilgreindi Hord (2004) hugtakið með ítarlegri hætti og lagði fram 

fimm þætti sem einkenna faglegt lærdómssamfélag í skólum. Þættirnir eru 

þessir:  

• Dreifð og styðjandi forysta. 

• Sameiginleg gildi og framtíðarsýn. 

• Faglegt samstarf, starfsþróun og gagnvirkt nám. 

• Menning (e. social culture) sem styður samstarf. 

• Skipulags starfs og vinnuvenjur. 

Margir fræðimenn hafa byggt rannsóknir sínar á hugmyndum Hord (2004), 

þar á meðal Stoll o.fl. (2006) sem skilgreina lærdómssamfélag með 

eftirfarandi hætti: 

Lærdómssamfélag er hópur fólks sem deilir sameiginlegum 

áhuga og sýn á nám, vinnur saman, styður hvert annað og leitar 

sameiginlegra leiða til að greina starfshætti sína, bæta þá og 

innleiða nýja sem geta stuðlað að betri árangri nemenda. Í því 

tilliti er leitað fanga innan og utan skólans ... Í árangursríku 

lærdómssamfélagi ríkir menning sem hvetur og viðheldur 

stöðugu námi meðal starfsfólks skólans í þeim sameiginlega 

tilgangi að styrkja nám nemendanna (Stoll o.fl., 2006, bls. 224). 

Lærdómssamfélag er ákveðið námsferli sem byggir á sameiginlegri 

ígrundun samstarfsmanna um daglegt starf og mat á því. Ýmsir þættir í 

menningu og skipulagi skóla styðja við lærdómssamfélag og þróun þess. 

Þetta er hringferli sem líkja má við það þegar einstaklingur lærir í gegnum 

reynslu og nám (Anna Kristín Sigurðarsóttir, 2013).  

Anna Kristín Sigurðardóttir (2013) bendir á að það að styrkja 

lærdómssamfélagið geti verið ein leið til að stuðla að aukinni skilvirkni og lagt 

grunn að þróun í skólastarfinu. Að hennar mati á betur við að tala um að 

lærdómssamfélagið sé misjafnlega þróað eða þroskað frekar en hvort það sé 

til staðar eða ekki.  

Fræðimenn sem hafa rannsakað og skrifað um skólastarf telja að tilvist 

lærdómsamfélags sé mikilvæg forsenda skólaþróunar (Hargreaves, 1995; 

Stoll o.fl. 2006). Anna Kristín Sigurðardóttir (2013) bendir á að þótt hún hafi 

beint sjónum sínum að grunnskólanum í rannsóknum sínum eigi hugmyndir 

um lærdómssamfélag einnig við um leikskóla og framhaldsskóla.  

Fram kemur hjá Önnu Kristínu Sigurðardóttur (2013) að kennarar sem 

starfa í lærdómssamfélagi telja sig hafa áhrif á ákvarðanir og tækifæri til að 

takast á við nýjungar og vinna að breyttum kennsluháttum. Viðhorfið sem 

ríkir innann skólans er á þá leið að allir geti lært, tekið framförum og þroskast. 

Ekkert eigi að geta komið í veg fyrir framfarir í námi; hvorki aðstæður, 

bakgrunnur nemenda né líkamlegar hömlur þeirra. Í lærdómssamfélagi er í 

sameiningu leitað leiða til að stuðla að þroska og framförum allra. Kennarar 

eru opnir fyrir breytingum og telja sig alltaf geta gert betur.  

Anna Kristín Sigurðardóttir (2010, 2013) og Harris og Jones (2010) benda 

á sterk tengsl á milli þróunar lærdómssamfélags og stjórnunarhátta. Anna 

Kristín Sigurðardóttir (2013) segir að skólastjórar og aðrir stjórnendur gegni 

þar mikilvægu hlutverki en segir að stjórnendur verði að vera meðvitaðir um 

eigin gildi, framtíðarsýn og vera færir um að vinna að henni. Hún segir 

skólastjórnendur efla leiðtoga með því að dreifa stjórnunarhlutverkum og 

stýra starfsþróun. Skólastjórnendur skulu hvetja til samvinnu og stýra vinnu 

sem miðar að stefnumótun. Skólastjórnendur eiga að stuðla að því að í 

skólanum verði til sameiginleg heildarsýn sem nær til allra þátta 

skólastarfsins en bent hefur verið á að mikilvægasta hlutverk stjórnenda er 

að beina sjónum alltaf að grundvallarþætti skólastarfsins sem er nám 

nemenda. Í viðmiðum fyrir heilsustefnuna (Heilsustefnan, e.d.-d) kemur fram 

sameiginleg heildarsýn sem nær til allra þátta skólastarfsins og á að hafa áhrif 

á nám nemenda.  

Til að þekkja og skilja lærdómssamfélag er mikilvægt að skilgreina 

einkenni þess og þá þætti skólastarfsins sem efla lærdómssamfélag skólans 

en þeir tengjast bæði menningu og skipulagi. Þættir sem einkenna skóla sem 

teljast vera þroskað lærdómssamfélag voru lagðir til grundvallar í rannsókn 

Önnu Kristín Sigurðardóttir (2006). Þar studdist hún meðal annars við hina 

fimm flokka Hord (2004) sem nefndir voru hér að ofan. 

Í næstu köflum verður sjónum beint að þremur þáttum sem einkenna 

þroskað lærdómssamfélag samkvæmt Hord (2004) en þeir eru 1) sameiginleg 

gildi og framtíðarsýn, 2) dreifð og styðjandi forysta og 3) faglegt samstarf, 

starfsþróun og gagnvirkt nám. 

2.5.1 Sameiginleg gildi og framtíðarsýn 

Skólastjórnendur og aðrir stjórnendur hvetja til samvinnu og stuðla að 

stefnumótun sem tekur mið af sameiginlegri framtíðarsýn sem nær til allra 

þátta skólastarfsins. Hlutverk stjórnenda er að beina sjónum sínum að 

mikilvægasta þætti skólastarfsins en það er vitaskuld nám nemenda (Anna 

Kristín Sigurðardóttir, 2013). Til að stuðla að þróun skólans þarf að vera til 

staðar sameiginleg framtíðarsýn, stefna og markmið sem beina námi 

nemendanna í sömu átt (Senge, 1990). Þetta samræmist þeim markmiðum 

og leiðum sem heilsustefnan byggir á (Heilsustefnan, e.d.-c), þar er að finna 

markmið og leiðir sem eiga að stuðla að velferð og námi nemenda. Þetta skal 

gert í samvinnu og samstarfi á milli kennara heilsuleikskóla og SHL um mótun 

og þróun verkferla og stefnumótunar sem nær til allra þátta skólastarfsins.  

Samkvæmt Conley (1997) er framtíðarsýn opinbert samkomulag sem 

meirihluti starfsmanna deilir og er sammála um. Framtíðarsýn byggir á 

gildum, viðhorfum, tilgangi og markmiðum. Við ákvarðanatöku hafa 

starfsmenn þessa sýn til viðmiðunar. Framtíðarsýnin á að vera skýr og vísa 

veginn þannig að þær ákvarðanir sem teknar eru leiði til umbóta og eru í 

samræmi við þau gildi, viðhorf, tilgang og markmið sem framtíðarsýnin er 

byggð á. Í rannsókn Önnu Kristínar Sigurðardóttur (2006) er greint frá tvenns 

konar uppsprettum sameiginlegra gilda í skólanum. Þessar uppsprettur eru 

það sem áður hefur gerst í skólanum og hins vegar það sem skólastjórinn 

hefur lagt áherslu á og kosið að beina athyglinni að.  

Anna Kristín Sigurðarsóttir (2013) segir sameiginlega sýn meðal annars 

birtast í því að kennarar séu færir um að lýsa og segja frá áherslum síns skóla 

og að í þessum lýsingum sé að finna ákveðið samræmi. Gæta þarf að því að 

hin sameiginleg sýn beinist að menntun hvers nemenda. Eins og McLaughlin 

og Talbert (2001) benda á getur það gerst að kennarahópur sameinist um 

ákveðna starfshætti og stefnu sem skilar sér ekki í árangri hjá nemendum og 

getur jafnvel fest þá í sessi gagnrýnislaust þannig að starfshættir og stefna 

eru komin til með að vera þrátt fyrir lítinn eða engan árangur hjá nemendum. 

Anna Kristín Sigurðarsóttir (2013) bendir á að til að koma í veg fyrir það sé 

mikilvægt að skoða ávallt árangur starfsins hvað nemendur varðar. Mikilvægt 

er að sameiginleg markmið verði ekki aðeins orð á blaði eða nái aðeins til 

hluta starfsins. Sameiginleg framtíðarsýn og markmið verða að ná til 

nemanda í merkingarbæru námi. Lashway (1997) telur að framtíðarsýn taki 

jafnan til þess hvað nemendur eiga að læra og hvernig þeim skuli kennt, 

félagslegan jöfnuð eins og ákvæði um jafnan rétt allra nemenda til náms við 

hæfi hvers og eins, hvernig faglegt andrúmsloft skólinn vill skapa og hvernig 

skólinn tengist umhverfi sínu. Þegar heildarsýn heilsustefnunnar er skoðuð 

má sjá að hún tekur til þessa þátta (Heilsustefnan, e.d.-c). 

Hér hefur komið fram að framtíðarsýn skuli vera skýr og vísa veginn 

þannig að þær ákvarðanir sem teknar eru leiði til umbóta í samræmi við þau 

gildi, viðhorf, tilgang og markmið sem framtíðarsýnin byggir á (Anna Kristín 

Sigurðardóttir, 2013; Conley, 1997; Senge, 1990). Hlutverk stjórnenda er að 

beina sjónum að mikilvægasta þætti skólastarfsins sem er nám nemenda 

(Anna Kristín Sigurðardóttir, 2013: McLaughlin og Talbert, 2001; Senge, 

1990). Heilsubók barnsins er tæki til að mæla hvernig börnum gengur að ná 

markmiðum skólans og með því að skrá upplýsingar í hana má skoða hvaða 

árangur starfið hefur fyrir börnin (Unnur Halldórsdóttir, 2008). Þegar 

heildarsýn heilsustefnunnar sést að hún tekur til velferðar, líðanar og náms 

nemenda ásamt því sem þar er hlutverk kennara skýrt – hann á að vera 

fyrirmynd og tileinka sér heildarsýn stefnunnar og vera talsmaður hennar í 

orðum og gjörðum. Nýta skal mannauð skólans til að ná markmiðum 

heilsustefnunnar og vinna að þeirri sýn sem hún er byggð á (Heilsustefnan. 

e.d.-c).  

2.5.2 Dreifð og styðjandi forysta 

Samkvæmt niðurstöðum rannsóknar Barkar Hansen o.fl. (2008) eru 

starfsmenn skóla helsta auðlind hans og því telja rannsakendur að fagleg 

forysta skólastjóra skuli beinast í auknum mæli að því að dreifa ábyrgð og 

valdi innan skólans. Börkur Hansen o.fl. (2008) benda á að skólastjórnendum 

sé þetta ljóst og þess vegna leggja þeir aukna áherslu á starfsmannamál og 

að virkja starfsmenn við ákvarðanatöku og stefnumótun.  

Stjórnun (e. management) og forysta (e. leadership) eru nátengdir þættir 

í starfi skólastjórnenda. Þeir þurfa að geta skapað aðstæður og virkjað aðra 

innan stofnunar þannig að hugmyndir komi fram og stefna sé mótuð. Hins 

vegar er það hlutverk stjórnandans að koma hugmyndum, sem samkomulag 

er um, í framkvæmd, fylgja stefnu og áætlanagerð. Það sem einkennir góða 

forystumenn er að þeir búa yfir þessum eiginleikum og geta bæði veitt 

forystu og stjórnað (Rúnar Sigþórsson og o.fl., 2005). Forysta snýst um að 

hafa áhrif á aðra og mynda liðsheild um sameiginlega sýn, markmið og leiðir. 

Þannig felst það í forystu að virkja reynslu og hæfileika sem flestra (Harris og 

Muijs, 2005).  

Dreifð forysta (e. distribute leadership) hefur hlotið mikla fræðilega 

umfjöllun og athygli. Dreifð forysta er andsnúin hugmyndum um einn sterkan 

stjórnanda og byggir á samvinnu þar sem kennarar þróa þekkingu sína með 

gagnvirku nám og læra hver af öðrum. Stjórnun á ekki að vera í höndum eins 

manns heldur eiga allir að vera leiðtogar á einhvern hátt. Þetta þýðir ekki að 

allir eigi að stjórna, heldur að allir séu virkjaðir til að leiðbeina og bæta 

kennsluna. Dreifð forysta þýðir heldur ekki að enginn eigi að bera ábyrgð. Þeir 

sem eru í formlegu stjórnunarhlutverki hafa það hlutverk að halda utan um 

hlutina, nýta hæfileika einstaklinga og kunnáttu (Harris, 2003).  

Í samantekt Bennet, Wise, Woods og Harvey (2003) á niðurstöðum 

margra rannsókna á dreifðri forystu (e. distribute leadership) kemur fram að 

erfitt er að finna eina skýra skilgreiningu eða kenningu á dreifðri forystu. Í 

samantektinni er talið upp það sem helst einkennir dreifða forystu 

samkvæmt þeim rannsóknarniðurstöðum sem skoðaðar voru. Fram kemur 

að dreifð forysta er tvíþætt; annars vegar er hún hrein verkaskipting innan 

valdapýramída og hins vegar er hún forysta sem ekki er tengd einstaklingi 

heldur er hún afl sem verður til þegar hópur fólks vinnur saman að ákveðnu 

verkefni. Þegar dreifð forysta birtist sem slíkt afl er hún afurð virkni og 

samvinnu hópsins. Bennet og félagar segja að þegar hópur nær að virkja 

þetta afl hafi hverjum einstaklingi innan hópsins tekist að virkja bæði eigin 

frumkvæði og sérþekkingu betur en ef hver og einn starfaði út af fyrir sig. 

Einnig kemur fram að dreifð forysta geti gefið tækifæri til að ýta undir 

frumkvæði og sérþekkingu bæði meðal hópa, einstaklinga og 

starfsmannahópsins. Þetta hefur áhrif á fjölbreytni innan hópsins sem getur 

tekið að sér og leitt starfið hverju sinni. Litið er svo á að sérhver einstaklingur 

geti við einhverjar aðstæður búið yfir færni og þekkingu til að hafa forystu 

um ákveðið verkefni eða starf. Fram kemur að slík sýn á forystu geti varla 

orðið til nema í starfsmannahópum þar sem ríkir gagnkvæmur stuðningur, 

traust og hvatning (Bennet o.fl., 2003; Harris, 2008).  

Samkvæmt Bennet o.fl. (2003) getur kveikja að dreifðri forystu innan 

stofnunar komið úr þremur áttum. Í fyrsta lagi getur hún komið utan frá eins 

og með lögum, reglugerðum, verkefnum og tíðaranda en þá verða einhver 

utanaðkomandi öfl til þess að stjórnendur líta öðrum augum á forystu en þeir 

hafa gert áður. Í öðru lagi getur stjórnandi haft frumkvæði að innleiðingu 

dreifðrar forystu. Í þriðja lagi getur dreifð forysta orðið til innan 

starfsmannahópsins þegar hann leysir af hendi ákveðið verkefni eða hópnum 

sé það tamt að dreifa forystu (Bennet o.fl., 2003; Haris, 2008). 

Til að dreifð forysta skili árangri þurfa stjórnendur að gæta þess að dreifa 

forystu til þeirra sem búa yfir þeirri sérfræðiþekkingu og reynslu sem 

nauðsynleg er til að leiða starfið. Einnig þarf að gæta þess að dreifing 

forystunnar sé að einhverju leyti stýrð og skipulögð en takist það er líklegra 

að dreifð forysta og verkefni sem starfsmenn leysa af hendi hafi varanleg 

áhrif til batnaðar (Leithwood og Poplin, 1992). Sergiovanni (2009) bendir á 

skólastjóri þurfi að eiga góð og jákvæð samskipti við samstarfsfólk sitt og 

dreifa verkefnum. Rodd (2006) segir markmið valddreifingar vera þau að 

starfsfólkið deili með sér verkefnum og valdinu sé dreift. Þannig nýtist kraftar 

starfsfólks best og það er hvatt til að leggja sitt af mörkum í þágu starfsins. 

(Fullan, 2001) segir að í skólum þar sem samvinna og valddreifing eru til 

staðar skili breytingar og umbætur sé í betri árangri í skólastarfinu en annars 

staðar.  

Samkvæmt niðurstöðum rannsóknar Sigríðar Önnu Guðjónsdóttir o.fl. 

(2007) geta gæði skólastarfs aukist með dreifðri ábyrgð og völdum þrátt fyrir 

að samskipti milli allra sem í skólunum starfa séu ekki mikil. Mikilvægast telja 

Sigríður Anna Guðjónsdóttir o.fl. (2007) að auka sýnileika allra starfa og 

byggja upp traust milli allra aðila þannig að þeir geti viðrað hugmyndir sínar 

og skoðanir og fái tækifæri til að koma þeim á framfæri.  

Skólastjórnendur kjósa valddreifingu vegna þess að hún hefur þá kosti að 

þá koma fleiri að verkefnum skólans, samvinna verður markvissari og 

starfsmenn virkari en ella (Helena Jónsdóttir, 2010). Skólasamfélagið þarf að 

byggjast á dreifðri forystu, ígrundun, umræðum og samvinnu (Elsa Pálsdóttir, 

2010). Skólastjórnendur þurfa að vera færir um að nýta mannauð skólans, 

skapa traust og veita bæði svigrúm og stuðning þegar á þarf að halda 

(Sigurborg K. Kristjánsdóttir og Rúnar Sigþórsson, 2009). Ákveðinn 

einstaklingur þarf að vera í forsvari hvers skóla og hverrar deildar. Sá sem 

gegnir því hlutverki er um leið andlit skólans eða deildarinnar (Helena 

Jónsdóttir, 2010). 

Niðurstöður þeirra rannsókna sem hér hefur verið vísað til eiga það 

sameiginlegt að talið er farsælt fyrir skólastarf að dreifa forystu og ábyrgð því 

þannig er mannauður skólans talinn nýtast best (Elsa Pálsdóttir, 2010; Fullan, 

2001; Rodd, 2006; Sergiovanni ,2009: Sigurborg K. Kristjánsdóttir og Rúnar 

Sigþórssonar, 2009; Sigríður Anna Guðjónsdóttir, Amalía Björnsdóttir og 

Ólafur H. Jóhannsson, 2007). Með því móti verði starfið markvissara og 

árangursríkara. Í niðurstöðunum kemur fram að með því að dreifa verkefnum 

er leitað eftir fagþekkingu og áhuga til að auka gæði í skólastarfinu. 

Leithwood og Poplin (1992) segja að ef dreifð forysta eigi að skila árangri þurfi 

stjórnendur að gæta þess að dreifa forystu til þeirra sem búa yfir 

sérfræðiþekkingu, reynslu og áhuga sem þarf til að leiða starfið.  

Í heilsustefnunni kemur fram að í heilsuleikskóla skuli nýta þann mannauð 

sem leikskólasamfélagið býður upp á hverju sinni þar sem allt starfsfólk sinnir 

uppeldi og menntun barna (Heilsustefnan, e.d.-d). Sigríður Anna 

Guðjónsdóttir, Amalía Björnsdóttir og Ólafur H. Jóhannsson (2007) benda á 

mikilvægi þess að auka sýnileika allra starfa og byggja upp traust til allra 

starfsmanna þannig að þeir geti viðrað hugmyndir sínar og skoðanir og fái 

tækifæri til að koma þeim á framfæri. 

2.5.3 Faglegt samstarf, starfsþróun og gagnvirkt nám 

Faglegt samstarf getur bæði verið óformlegt og formlegt. Formlegt samstarf 

fer fram eftir reglubundnu vinnutímaskipulagi en óformlegt samstarf er hluti 

af hinu daglega starfi. Menning skólans hefur áhrif á það hvort og hvernig 

samstarf skili árangri í starfsþróun kennara og nái til nemenda. Gagnkvæmt 

traust, virðing og stuðningur hefur áhrif á hvernig til tekst. Þetta eru þættir 

sem byggja á samskiptum og tengslum og því getur verið erfitt að vinna með 

þessa þætti, þeir geta jafnvel verið ógreindir eða ómeðvitaðir (Anna Kristín 

Sigurðardóttir, 2013). Stoll og Louis (2007) benda á að innihald og form 

samstarfs skipti máli sem og hvernig samstarfsmenn tala saman um 

viðfangsefni sín. Svo að samstarf skili árangri hjá nemendum þarf að fara fram 

fagleg og gagnrýnin umræða. Samstarfið þarf að beinast að félags- og 

námslegum þörfum nemenda. Samvinna, tengsl og traust innan og utan 

stofnunar skipta miklu máli fyrir árangur og þróun í skólastarfi (Harris, 2013). 

Starfsþróun styrkir faglegt sjálfstraust leikskólakennara. Hvetjandi þættir 

eru til að mynda þróunarverkefni og að takast á við breytingar, svo sem 

deildarstjórn eða vinna með annan aldurshóp barna en viðkomandi 

starfsmaður hefur hingað til unnið með. Til letjandi þátta teljast miklar 

fjarvistir vegna veikinda og lítill tími til samræðna og ígrundunar Ólafía 

Guðmundsdóttir, 2011). Desimone, Smith og Ueno (2006) rannsökuðu hvort 

kennarar bættu almennt við fagþekkingu sína í starfsþróun og niðurstöður 

þeirra benda til þess að kennarar með góða fagþekkingu séu líklegri en aðrir 

til að sækja sér starfþróun um ákveðið viðfangsefni. Afleiðing þessa er sú að 

þeir sem búa yfir minni fagþekkingu sitja eftir og bilið á milli þeirra og hinna 

meira menntuðu eykst. Ef litlar kröfur eru gerðar um gæði námskeiða og ef 

kennarinn velur námskeið sem ekki tengist heildarsýn skólans varðandi 

uppeldisstarfið getur það haft neikvæð áhrif á starfsþróun en með því að 

tengja starfsþróun kennara við heildarsýn skólans nýtist hún betur í starfi og 

hvetur kennara með minni fagþekkingu til að bæta starfsþróun sína 

(Desimone, Smith, Ueno 2006). 

Viðmælendur í rannsókn Elsu Pálsdóttur (2010) telja leikskólastjórann 

vera í lykilhlutverki varðandi skólaþróun og álíta að viðhorf hans, áhugi, vilji, 

jákvæðni og sveigjanleiki hafi mikið að segja. Þeir telja nauðsynlegt að innan 

leikskólans starfi öflugur hópur starfsfólks og að þar þurfi að ríkja samhugur, 

eining og sveigjanleiki. Einnig kemur fram að forsenda skólaþróunar sé sú að 

allt starfsfólk fái undirbúningstíma og að reglulega sé fundað með ákveðnum 

teymum. Jafnframt segir að samskiptin þurfi að einkennast af gleði, virðingu 

og trausti og sérstaklega þurfi að leggja áherslu á að komið sé jafnt fram við 

alla.  

Gagnvirkt nám meðal nemenda, og ekki síður meðal kennara, er talið 

skipta miklu máli við þróun faglegs lærdómssamfélags. Gagnvirku námi 

meðal kennara hefur verið lýst þannig að í því felist samvinna sem sé 

kerfisbundið hringferli. Kennararnir vinna saman í teymum þar sem þeir 

skilgreina og vinna að umbótum í starfi og auka árangur nemendanna 

(DuFour, 2004). Harris (2003) segir að það hafi jákvæð áhrif á kennsluna og 

árangur nemenda þar sem kennarar læri saman og deili með sér góðum 

starfsháttum. Það er talið mikilvægt fyrir þá sem eru að hefja störf að finna 

það að í starfsumhverfinu sé fyrir hendi stuðningur, leiðsögn og hvatning 

(Wayne, Yoon, Zhu, Cronen og Garet, 2008). 

Skólastjórinn þarf að sjá til þess að fyrir hendi séu aðstæður þar sem 

heiðarlegar umræður geta farið fram innan skólans um hugmyndafræði, 

markmið, kennsluaðferðir og starfsaðferðir (Arna H. Jónsdóttir, 2003). 

Leikskólastjórar í rannsókn Rannveigar Jónsdóttur (2012) segjast leggja 

áherslu á að starfsmenn læri hver af öðrum og samræmi starfshætti sína með 

því að fylgjast með starfsemi annarra deilda og skoða aðra skóla, bæði 

innanlands og utan. Leikskólastjórarnir í rannsókn Rannveigar telja að þessar 

ferðir séu ekki síður til að efla góðan starfsanda. 

Fagleg samkennd þarf að ríkja í samfélagi skólans. Þannig þróast menning 

skólans til árangurs en um leið verður starfsfólk sjálfstæðara í störfum sínum 

og þar með getur skólastjóri betur sinnt langtímaþróun (Sergiovanni, 1992). 

Sergiovanni (2009) segir almennt talið að skólastjórnendur eigi að veita 

kennslufræðilega forystu þar sem leiðsögn (e. supervison) við kennara er 

lykilþáttur í kennslufræðilegri forystu. Stjórnendur sem styðja við starfsþróun 

kennara stuðla um leið að umbótum og þróun í skólastarfi. Það hvernig 

skólastjóri aðstoðar og styður við þróun kennara í starfi tengist mörgum 

þáttum, svo sem menningu skólans, aðstæðum og þeirri kennslufræði sem 

skólinn byggir starf sitt á.  

Skólastarf þar sem boðið er upp á góð tækifæri fyrir kennara til að læra 

hver af öðrum er góður jarðvegur fyrir stöðugt umbótastarf og þróun 

lærdómssamfélagsins. Fagleg einangrun kennara getur verið hindrun í þróun 

þess (Anna Kristín Sigurðardóttir, 2013). Tilgangur Samtaka heilsuleikskóla 

(e.d.-d) er meðal annars að gæta hagsmuna heilsuleikskóla, efla samheldni 

þeirra og skapa vettvang til fræðslu og skoðanaskipta. 

2.6 Styðjandi og hindrandi þættir fyrir þróun faglegs 
lærdómssamfélags 

Gerð var starfendarannsókn á uppbyggingu lærdómssamfélags í íslenskum 

leikskóla. Lærdómssamfélag var skilgreint sem samfélag kennara sem læra í 

starfi með því að ígrunda og rannsaka eigin starfshætti og leita leiða til að 

gera betur og þar er samábyrgð, samskipti og sameiginleg sýn hvað varðar 

nemandann og möguleika hans og velferð í fyrirrúmi. Kennarar töldu sig hafa 

eflst sem fagmenn og í skólasamfélaginu tókst að byggja upp áherslu á 

samvinnu, samræður, dreifða forystu, ábyrgð, traust, umhyggju og virðingu. 

Einnig sýndu niðurstöður að jöfn tækifæri til náms og starfsþróunar innan 

skólans væru kennarasamfélaginu nauðsynleg til að byggja upp samfélag sem 

lærir (Svava Björg Mörk og Rúnar Sigþórsson, 2011). 

Leikskólastjórum í rannsókn Rannveigar Jónsdóttur (2012) tekst, með því 

að hafa gleðina að leiðarljósi, að skapa góðan starfsanda í skólanum. Lögð var 

áhersla á að dreifa forystu, leita að sterkum hliðum starfsmanna og 

áhugasviðum og fela þeim umsjón verkefna í samræmi við það og hafa þannig 

áhrif á faglegt lærdómssamfélag (Rannveig Jónsdóttir, 2012).  

Leikskólastjórunum sem tóku þátt í rannsókn Kristrúnar Hafliðadóttur 

(2013) fannst ganga vel að móta og þróa leikskólann sem faglegt 

lærdómssamfélag og standa vörð um að leikskólinn væri slíkt samfélag. Þeir 

þættir sem styðja við leikskólastjórana sem faglega leiðtoga eru meðal 

annars að efla samstarf, dreifa forystu, nýta mannauðinn, efla traust og 

samkennd og vinna með samskipti. Gott samstarf við leikskólakennara, 

deildarstjóra, aðra leikskólastjóra, við samfélagið, við Félag stjórnenda 

leikskóla og aðra námskeiðs- og ráðstefnuhaldara voru einnig styðjandi 

þættir. Aðstoðarleikskólastjórar voru mikilvægir tengiliðir leikskólastjóra og 

með þeirra aðstoð halda þeir tengslum við leikskólastarfið sem og með því 

að vera sýnilegir. Þættir sem virðast letja faglegt starf og þróun 

leikskólastarfs, að mati leikskólastjóranna, eru tímaskortur, starfsmannavelta 

og niðurskurður (Kristrún Hafliðadóttir, 2013) 

Helsta hindrunin fyrir þróun faglegs lærdómssamfélag samkvæmt 

niðurstöðum rannsóknar Rannveigar Jónsdóttir (2012) eru erfiðleikar við að 

ráða hæft fólk til starfa við skólana. Vera má að skortur á leikskólakennurum 

hafi áhrif en árið 2011 voru einungis um 38% þeirra sem störfuðu í leikskólum 

með menntun leikskólakennara (Hagstofa Íslands, 2013). Í rannsókn 

Rannveigar Jónsdóttur (2012) kemur fram að lítill tími var fyrir allt starfsfólkið 

að hittast og ræða skólastarfið og vinna saman að undirbúning þess sem hafði 

neikvæð áhrif á þróun faglegs lærdómssamfélags. Í kjölfar efnahagshrunsins 

árið 2008 var í sumum bæjarfélögum skorinn niður tími til afleysinga og 

yfirvinnu (Rannveig Jónsdóttir, 2012).  

Niðurstöður Rannveigar Jónsdóttur (2012) og Kristrúnar Hafliðadóttur 

(2013) eiga það sameiginlegt að leikskólastjórar segjast leggja áhersla á að 

dreifa forystu, nýta mannauðinn og stuðla að samstarfi og samvinnu. Eins og 

Anna Kristín Sigurðardóttir (2013) og Harris og Jones (2010) benda á eru sterk 

tengsl á milli stjórnunarhátta og þróunar lærdómssamfélagsins og í báðum 

rannsóknunum kemur fram að þessir sömu þættir eru taldir mikilvægir og 

styðja við þróun lærdómssamfélagsins. Samkvæmt heilsustefnunni á að nýta 

eigi mannauð, leggja áherslu á gæði í samskiptum, þar sem bæði starfsfólk 

og börn tileinki sér ákveðin lífsgildi sem leggja grunn að vellíðan 

einstaklingsins í samskiptum við aðra, styrkja sjálfsmynd hans sem eru 

lykilatriði þess að tilheyra lýðræðislegu samfélagi (Heilsustefnan. e.d.-c). 

Hagreaves (2007) segir lærdómssamfélag í skólum ekki vera eitthvað sem 

taka skuli fyrir í stuttan tíma heldur eigi lærdómssamfélagið að vera hluti af 

menningu skólans og koma fram í starfsháttum og námi nemenda. Til að ná 

því markmið segir Hagreaves (2007) að skólar þurfi að setja nám í fyrsta sæti, 

dreifa stjórnun og skólasamfélagið þurfi stöðugt að leita leiða til að auka 

þekkingu sína með árangur nemenda að markmiði. Eigi skóli að geta talist 

faglegt lærdómssamfélag verði forysta að vera öflug, bæði af hálfu 

stjórnenda og kennara. Áherslan á því að vera lögð á að leita stöðugt leiða til 

að þróa starfshætti í skólanum með árangur nemenda að markmiði.  

2.7 Samantekt 

Í umfjöllun hér á undan var heilsustefnan kynnt sem og saga hennar og 

þróun. Hugmyndafræði heilsustefnunnar kemur fram í heildarsýn stefnunnar 

sem fellur vel að þeim grunnþáttum sem skólastarfið á að byggja á 

samkvæmt lögum. Fjallað var um áhrifaþætti í skólastarfi þar sem 

mannauður leikskólans, aðstæður og áhrif umhverfis hafa áhrif á faglegt 

lærdómssamfélag skólans. Þessir þættir hafa einnig áhrif á hlutverk og störf 

leikskólastjóra og deildarstjóra.  

Einnig var til umfjöllunar að þrátt fyrir þau ákvæði í lögum að 

leikskólakennarar skuli að lágmarki vera 2/3 þeirra starfsmanna sem sinna 

menntun og umönnun barna í hverjum leikskóla höfðu árið 2011 einungis um 

38% þeirra sem störfuðu í leikskólum menntun leikskólakennara.  

Miklar breytingar hafa orðið á íslensku samfélagi á fyrstu árum 21. aldar 

sem hafa haft áhrif bæði á skólastarfið og nám nemenda. Þetta hefur aukið 

þær kröfur sem gerðar eru til kennarastéttarinnar, bæði til að greina 

samfélagsbreytingar og fella starfsemi skólanna að þeim á ábyrgan hátt. 

Kennarar gegna lykilhlutverki í öllu skólastarfi þar sem gæði menntunar og 

árangur byggist fyrst og síðast á vel menntaðri og áhugasamri fagstétt 

kennara á öllum skólastigum (Aðalnámskrá leikskóla, 2011). 

Leikskólastjóri hefur það hlutverk að vera faglegur leiðtogi og skal vera í 

forystu um þróun metnaðarfulls leikskólastarfs. Fram kemur í köflunum hér 

að framan að hlutverk hans sé umfangsmikið og hann þurfi að huga að 

mörgu, allt frá daglegum rekstri skólans til hvers einstaklings sem þar starfar 

og lærir. Margt hefur áhrif á störf leikskólastjóra og aðstæður geta verið 

ólíkar á milli skóla.  

Rætt var um það að störf deildarstjóra væru umfangsmikil. Deildarstjórar 

finna fyrir álagi þar sem starfssvið þeirra og ábyrgð spannar stórt svið og bæði 

starfsmannamál og völd geta tekið á. Við innleiðingu heilsustefnunnar nýta 

þeir Heilsubók barnsins og hafa hana til hliðsjónar í störfum sínum. 

Deildarstjórar eru vel meðvitaðir um starfslýsingu sína og faglega ábyrgð. Því 

má gera ráð fyrir því að þeir upplifi togstreitu og álag milli þeirra hlutverka 

sem þeim er ætlað að sinna við þær aðstæður sem leikskólaumhverfið býður 

upp á, sérstaklega þar sem skortur er á leikskólakennurum.  

Góð stjórnun, samskipti, menning, stuðningur og starfsþróun hafa áhrif á 

þróun faglegs lærdómssamfélags og þá á störf stjórnenda. Sterk tengsl eru 

talin vera á milli þróunar lærdómssamfélags og stjórnunarhátta.  

3 Aðferð 

Við rannsóknina var beitt eigindlegri aðferðafræði (e. qualitative research) 

eins og algengt er þegar rannsaka skal veruleika sem tengist persónulegri 

reynslu og upplifun fólks. Aðferðin er talin henta vel til að reyna að skilja 

mannleg fyrirbæri, upplifun og samskipti manna í tengslum við ýmsa atburði 

(Lichtman, 2009). Eigindlegar rannsóknir fela það í sér að reyna að skilja þá 

merkingu sem fólk leggur í líf sitt og aðstæður þar sem hlutirnir er skoðaðir í 

samhengi fremur en einangraðir. Rannsóknarsniðið þróast með rannsókninni 

og þarf rannsakandinn að vera næmur fyrir hlutverki sínu og eigin áhrifum á 

rannsóknina (Silverman, 2013).  

Í flestum eigindlegum rannsóknum er gengið út frá því að þekking sé 

sameiginlegur skilningur sem hefur þróast í samskiptum fólks. Þar hefur 

einstaklingurinn þróað skilning sinn á ákveðnum forsendum, einkum 

tungumáli, reynslu, menningu, færni, þekkingu, venjum og siðum. Það á bæði 

við um rannsakanda og þátttakanda (Denizin og Lincoln, 2000). Til eru mörg 

rannsóknarsnið í eigindlegum rannsóknum og margar aðferðir sem henta 

mismunandi verkefnum. Í þessari rannsókn var notast við rannsóknarsniðið 

fyrirbærafræði þar sem rannsakandi reynir að skilja tiltekin fyrirbæri út frá 

reynslu viðmælanda. Rannsóknarsnið er valið með tilliti til þess hvað vonast 

er til að fá fram í rannsókninni, hvað er verið rannsaka og hvernig á að setja 

það fram. Mikilvægt er að rannsakandi aðgreini eigin hugsanir og sjónarmið 

frá hugsunum og skoðunum viðmælenda sinna og sé meðvitaður um eigin 

afstöðu þegar gögnin eru greind (Lichtman, 2009). 

3.1 Viðmælendur 

Við val á viðmælendum var beitt markmiðsúrtaki (e. purposive sampling) en 

þá velur rannsakandi þátttakendur í samræmi við markmið rannsóknar, 

þ.e.a.s. þá sem taldir eru geta gefið góðar upplýsingar (Þórólfur Þórlindsson 

og Þorlákur Karlsson, 2003). Tilgangur rannsóknarinnar var hafður í huga við 

val á þátttakendum og leitað var eftir þátttöku þriggja leikskólastjóra og 

þriggja deildarstjóra sem búa yfir þekkingu á heilsustefnunni og hafa tekið 

þátt í að innleiða heilsustefnuna í skólana þar sem þeir starfa. Samkvæmt því 

sem kemur fram á heimasíðu heilsuleikskóla (Heilsuleikskólar, e.d.-g) hafa 

fjórtán leikskólar verið vígðir sem heilsuleikskólar frá árinu 2010. Við val á 

viðmælendum var leitað eftir fólki sem starfar í þremur mismunandi 

heilsuleikskólum. Viðmælendurnir eiga það sameiginlegt að vera 

leikskólakennarar, þrír starfa sem deildarstjórar og þrír sem leikskólastjórar. 

Þeir hafa allir unnið að innleiðingu heilsustefnunnar og starfa enn við skólann 

þar sem þeir stóðu að innleiðingunni. Allir leikskólarnir sem viðmælendur 

mínir starfa við eiga það sameiginlegt að innan við fimm ár eru síðan þeir 

fengu vígslu sem heilsuleikskólar. Til að gæta trúnaðar verður ekki gerð 

ítarleg grein fyrir hverjum og einum viðmælanda og ekki heldur 

leikskólunum. Það hvaða leikskólar hafa verið vígðir sem heilsuleikskólar eru 

opinberar upplýsingar og þess vegna tók ég þá ákvörðun að gera ekki nánari 

grein fyrir viðmælendum mínum né þeim leikskólum sem þeir starfa í til að 

geta veitt þeim þann trúnað sem þeim var heitið.  

Mér fannst mikilvægt að ekki væri liðinn of langur tími frá 

innleiðingarferlinu svo það væri enn í fersku minni viðmælendanna. Þar sem 

ég þekki til hjá nokkrum heilsuleikskólum lagði ég áherslu á að leita 

viðmælenda í skólum sem ég hef engin tengsl við. Viðmælendur fann ég með 

því að skoða heimasíður heilsuleikskóla. Ég sendi rekstraraðilum í þremur 

sveitarfélögum beiðni um leyfi fyrir rannsókn og svo til Skóla ehf. sem reka 

heilsuleikskóla (sjá viðauka A). Ég fékk jákvæð viðbrögð hjá öllum 

rekstraraðilum en tveir settu það sem skilyrði að niðurstöður 

rannsóknarinnar yrðu kynntar þeim að rannsókn lokinni. Þegar leyfi var 

fengið hjá rekstraraðilum var haft samband við leikskólastjóra með ósk um 

þátttöku. Það gekk vel að á fá samþykki frá þremur leikskólastjórum sem 

aðstoðuðu mig við að finna deildarstjóra sem höfðu starfað með þeim við 

innleiðinguna.  

3.2 Gagnaöflun 

Gagnaöflun var byggð á hálfopnum viðtölum (e. semi-structured/guided 

interview) (Sjá viðauka C). Rannsakandi var með viðtalsramma til að styðjast 

við í viðtölum en Helga Jónsdóttir (2003) bendir á að gæta þurfi að því að hafa 

ramma um umræðuefnið til að styðjast við. Rannsakandi ákveður hve vel 

rammanum er fylgt eftir þar sem aðstæður hverju sinni geta haft áhrif en of 

stífur viðtalsrammi getur komið í veg fyrir frelsi þátttakanda til að tjá sig um 

efnið. Öll viðtölin voru afslöppuð og fóru fram í leikskólunum þar sem 

viðmælendur starfa. Þar sem stuðst var við viðtalsramma með opnum 

spurningum var spurt nánar út í einstök atriði ef nauðsyn krafði. Það kom fyrir 

að viðmælendur voru búnir að segja frá því sem rannsakandi var að leita eftir 

án þess að um það væri spurt. Í lok viðtala var viðmælendum þakkað fyrir og 

þeim gefið tækifæri til að bæta við upplýsingum ef þeir óskuðu eftir því. Öll 

viðtölin voru send til viðmælenda þegar búið var að skrifa þau upp orð fyrir 

orð. Þannig gafst þeim tækifæri til að koma með ábendingar. Ég óskaði eftir 

því að fá að taka viðtölin upp og fékk skriflegt samþykki frá viðmælendum 

fyrir því. Viðtölin voru skráð niður orð fyrir orð og athugasemdir rannsakanda 

um leið (Lichtman, 2009). 

3.3 Greining og úrvinnsla gagna  

Greining ganga fór fram samhliða gagnaöflun þar sem hvert viðtal var afritað 

um leið og því var lokið. Unnið var samkvæmt merkingargreiningu Kvale 

(1996) sem gerir ráð fyrir fimm mögulegum aðferðum: samþjöppun, flokkun, 

söguskoðun, túlkun og greiningu í sérstöku augnamiði. Við greiningu gagna 

var stuðst við samþjöppun en þá leitar rannsakandi eftir meginþáttum í 

viðtölunum, greinir þætti sem ganga í gegnum viðtölin og dregur ályktanir 

um merkingu þeirra. Við úrvinnslu gagna voru gögnin skoðuð vandlega og 

fundin þemu sem vörpuðu ljósi á viðfangsefnið.  

Viðtölin voru afrituð og lesin yfir áður en unnið var að greiningu og 

sameiginlegir þættir dregnir fram. Að lokum voru meginniðurstöður lagðar 

fram.  

3.4 Réttmæti 

Gæði megindlegra rannsókna byggjast að miklu leyti á innra réttmæti en í því 

felst að hve miklu leyti hægt sé að halda því fram að svörin sem fengust við 

rannsóknina hafi svarað þeim spurningum sem varpað var fram.  

Réttmæti í rannsóknum segir til um það hvort rannsóknin sýni það sem 

henni var ætlað að gera og áreiðanleikinn vísar til samræmis í 

rannsóknarniðurstöðum (Kvale, 1996). Eitt af því sem getur ógnað réttmæti 

rannsóknar er ef rannsakandi er of tengdur rannsóknarefni sínu. Sigurlína 

Davíðsdóttir (2003) segir að eigindlegir rannsakendur telji að ekki sé hægt að 

tryggja hlutleysi því rannsakandinn komi alltaf inn með fyrirframgefnar 

hugmyndir og það verði að taka með í reikninginn frá upphafi þegar hugað er 

að réttmæti rannsóknarinnar.  

Ég geri mér grein fyrir því að ég hef ákveðnar hugmyndir sem ég byggi á 

eigin reynslu af innleiðingu heilsustefnunnar og því að starfa í heilsuleikskóla. 

Ég reyni að gæta þess að raddir viðmælenda hljómi í gegnum verkefnið og að 

svör þeirra varpi ljósi á það sem leitað er eftir. Þannig vonast ég til að geta 

aðgreint eigin hugsanir og sjónarmið frá röddum viðmælenda minna ásamt 

því að vera meðvituð um eigin afstöðu þegar gögnin eru greind (Lichtman, 

2009).  

3.5 Siðferðileg atriði 

Við gerð rannsóknarinnar var farið eftir þeim reglum sem gilda við fræðilegar 

rannsóknir. Skriflegt leyfi fyrir þátttöku í rannsókninni voru fengin hjá 

rekstraraðilum og viðmælendum þar sem þeir voru upplýstir um tilgang og 

markmið rannsóknarinnar. Með undirskrift samþykktu þeir þátttöku og þeim 

var heitið trúnaði og því að nafnleyndar yrði gætt (viðauki A, B og C.) 

Þátttakan var engum skilyrðum háð. Hún var valfrjáls og þátttakendur 

gátu hætt þátttöku hvenær sem var í ferlinu. Þeir voru upplýstir bæði 

skriflega og munnlega um tilgang rannsóknarinnar og hvernig unnið yrði með 

gögnin. Þegar prófdómari hefur samþykkt verkefnið verður gögnum frá 

þátttakendum eitt. Rannsóknin var tilkynnt til Persónuverndar.  

4 Niðurstöður  

Hér verður greint frá niðurstöðum rannsóknarinnar. Niðurstöðurnar eru 

byggðar á sex viðtölum við þrjá leikskólastjóra og þrjá deildarstjóra sem 

starfa í heilsuleikskólum og hafa unnið að innleiðingu heilsustefnunnar. 

Rannsóknarspurningar eru eftirfarandi:  

1. Hvernig stendur leikskólastjóri að innleiðingu heilsustefnunnar innan 

skólans? 

a) Hvert er hlutverk deildarstjóra í því ferli? 

2. Hvaða áhrif hefur innleiðingin á þróun faglegs lærdómssamfélags 

leikskólans að mati deildar- og leikskólastjóra hvað varðar 

a) sameiginlega sýn og gildi? 

b) dreifingu verkefna og ábyrgðar? 

c) samvinnu og starfsþróun? 

3. Hvað í innleiðingarferlinu styður við eða hamlar þróun faglegs 

lærdómssamfélags að mati leikskóla- og deildarstjóra? 

Hér fá raddir viðmælenda að hljóma. Sjónum er beint að áhrifum 

innleiðingarinnar á þróun faglegs lærdómssamfélags og horft er til 

eftirfarandi þátta: sameiginlegra gilda og framtíðarsýnar, dreifðrar og 

styðjandi forystu og faglegs samstarfs, starfsþróunar og gagnvirks náms. Að 

lokum er fjallað um hvað í innleiðingarferlinu hefur annars vegar styðjandi og 

hins vegar hamlandi áhrif á þróun faglegs lærdómssamfélags.  

4.1 Hlutverk leikskólastjóra í innleiðingarferlinu 

Hjá öllum leikskólastjórunum kom fram að áhugi þeirra og trú á því sem verið 

var að gera skiptir miklu máli í innleiðingarferlinu. Einn leikskólastjórinn lýsti 

þessu svona: 

Fyrst og fremst áhuga á því sem þú ert að gera og ef þú talar af 

áhuga og innlifun og ert í alvörunni að gera þetta þá fylgja hinir 

með þér. Þú þarft alltaf að vera vakandi yfir því og ýta við því, þú 

veist þetta tekur tíma. Ég held að þú farir langt á áhuganum ef 

þú keyrir þetta upp á áhuga þá smitar þú fólkið, held ég. 

Allir leikskólastjórarnir voru þeirrar skoðunar að þeir sjálfir væru ákveðnar 

fyrirmyndir og að áhugi þeirra smitaði út frá sér. Einnig töldu þeir nauðsynlegt 

að þeir væru vakandi fyrir því að minna á, hvetja, styðja við og skapa þannig 

aðstæður að innleiðingin gengi sem best. Einn leikskólastjórinn sagði: „Mér 

fannst það vera mitt hlutverk að halda utan um þetta, að við værum á réttri 

leið.“ 

Leikskólastjórar eiga það sameiginlegt að þeim er umhugað að stefnan 

fléttist inn í starfið og þróist þannig að það verði til sameiginleg heildarsýn 

um skólastarfið. Þeir leggja áherslu á að starfsfólk fái tækifæri til að tileinka 

sér þá heildarsýn sem stefnan byggir á þannig að hún hafi áhrif á hvernig þeir 

hugsa um eigin heilsu og hvað þeir geta gert til að auka eigin vellíðan.  

Allir deildarstjórarnir bentu á að leikskólastjórarnir hafa verið duglegir að 

kynna stefnuna og minna á hana, sækja sér upplýsingar og miðla þeim áfram 

til deildarstjóra og fá fræðslu inn í leikskólana enda hefur aukin fagþekking 

jákvæð áhrif. Deildarstjóri nokkur lýsti þessu þannig: 

Hún [leikskólastjórinn] er búin að vera ótrúlega dugleg að tala 

við aðra skóla og fá upplýsingar eins og frá næringarfræðing um 

hvað er best ... Hún er mjög meðvituð og leitar sér upplýsinga og 

kemur þeim áfram til okkar deildarstjóranna.  

Allir deildarstjórarnir sögðu að leikskólastjórarnir hefðu við innleiðingu 

fylgt eftir því sem þeir stefndu að og höfðu trú á að skipti máli fyrir 

skólastarfið. Einn þeirra sagði: „Ég held að það hafi stutt rosalega mikið við 

að leikskólastjórinn var mjög ákveðinn í þessu, þetta var eitthvað sem hún 

vildi gera og, eins og ég segi, þá þurfti að breyta svo litlu.“  

4.2 Hlutverk deildarstjóra í innleiðingarferlinu  

Leikskólastjórarnir sögðu hlutverk deildarstjóra í innleiðingarferlinu tengjast 

stjórnun, áhuga og því að vera fyrirmynd. Einn þeirra sagði: „Það er að vera 

hluti að stjórnunarteymi, sýna áhuga og fylgja því eftir sem verið er að gera á 

starfsmanna- og deildastjórafundum. Vera fyrirmynd fyrir starfsfólkið á sinni 

deild.“ Lýsing annars var með þessum hætti: 

Það er að kynna þetta jákvætt fyrir starfsfólkinu sínu þegar við 

erum búnar að vera á teymisfundum eða 

stjórnendateymisfundum ... Það er líka þeirra hlutverk, það er 

að tengja praxís við kenninguna. 

Allir deildarstjórarnir lögðu mikla áherslu á að vera góðar fyrirmyndir 

barna og starfsfólks. Einn deildarstjóri sagði: „Númer eitt að vera fyrirmyndir 

bæði barna og starfsfólks.“ Viðhorf deildarstjóra gagnvart námi og líðan 

nemenda hefur áhrif á það hvernig annað starfsfólk vinnur með börnunum. 

Annað sem allir deildarstjórar nefndu var að framfylgja því sem kemur fram í 

heilsustefnunni varðandi daglegt starf skólans. Einn þeirra sagði: „Það er 

kannski svona mest að halda utan um þessar skráningar og bara fylgja því 

eftir að við gerum það sem við segjumst vera að gera í rauninni.“ Allir 

deildarstjórarnir töluðu um mikilvægi þess að vera góð fyrirmynd og hvetja 

starfsfólk sitt til að huga að eigin heilsu og hreyfingu. Einn þeirra sagði: „Það 

er ... hlutverk deildarstjóra og yfirmanna að halda uppi andanum að hreyfa 

okkur.“ 

Allir deildarstjórar sögðu það vera sitt hlutverk að gæta þess að börnin 

fengju tækifæri til að þróa hæfni sína og getu í skólastarfinu. Þetta kom skýrt 

fram í orðum eins þeirra: „Þegar við erum að skrá og við sjáum að barn getur 

ekki eitthvað ... sjáum við líka hvar við þurfum að efla okkur.“ Hjá öllum 

deildarstjórunum kom fram að þeim þætti skráning í Heilsubók barnsins 

gagnleg. Einn deildarstjóri sagði: „Heilsubókin hjálpar okkur heilmikið, 

fylgjumst meira með hvar við þurfum að aðstoða börnin ... og á hvað sviði hjá 

hverjum og einum.“ 

Allir deildarstjórar sögðu Heilsubókina minna þá á að hverju þurfi að vinna 

að, huga að og fylgjast með hvað hvert og eitt barn varðar, meðal annars fyrir 

foreldraviðtöl sem eru tvisvar á ári. Einn deildarstjóri sagði: „Þetta hafi áhrif 

á nám barnsins en við erum ekki ... föst í ... að setja þau í einhverja flokka eða 

eitthvað svoleiðis, við skoðum hvar þau eru stödd og reynum að vinna með 

það.“ 

Samkvæmt leikskólastjórum og deildarstjórum er það hlutverk 

deildarstjóra að vera góðar fyrirmyndir, miðla upplýsingum til starfsfólks inni 

á deildum um þær ákvarðanir og leiðir sem stefnt er að, yfirfæra 

heilsustefnuna á allt skólastarfið og miðla upplýsingum til foreldra og kynna 

stefnuna.  

4.3 Sameiginleg gildi og framtíðarsýn  

Í viðtölunum kom fram að flestir höfðu kynnst eða heyrt af heilsustefnunni 

áður en þeir fóru að innleiða heilsustefnuna í sína skóla. Það vakti athygli 

rannsakanda að enginn hafði unnið í heilsuleikskóla áður. Þrír viðmælendur, 

tveir deildarstjórar og einn leikskólastjóri, sögðust hafa kynnst 

heilsustefnunni í gegnum Unni Stefánsdóttur.  

Tveir leikskólastjórar höfðu áhrif á það að heilsustefnan var innleidd í 

skólastarfið en þar hafði heilsustefnan orðið fyrir valinu vegna þess að þeim 

fannst hún hafa góð áhrif á börnin, starfsfólk og skólastarfið í heild inni. Þetta 

hafði einn þeirra að segja um hvers vegna hann valdi heilsustefnuna: 

Vegna þess að mér finnst skipta máli hvað er í kringum börnin 

sem eru með okkur 75% af þeirra vökutíma ... hvernig geri ég 

góða leikskóla fyrir barnið mitt? Ég horfi svolítið þannig á það 

þegar ég opnaði.  

Fram kom í viðtölum við þessa leikskólastjóra og deildarstjórana sem 

unnu með þeim að heilsustefnan tengdist öðrum verkefnum sem unnið var 

að í skólastarfinu. Sem dæmi um það má nefna verkefni tengt lýðheilsu þar 

sem unnið var með líðan og heilsu barna og starfsfólks. Áhugi á að innleiða 

heilsustefnuna skapaðist út frá því verkefni enda náði heilsustefnan vel utan 

um það sem stefnt var að í skólastarfinu. Einn leikskólastjóri lýsti þessu 

þannig: 

Það voru mjög mikil veikindi í þessu húsi þegar ég kom hingað 

fyrst inn og við fórum að velta því mjög vel fyrir okkur hvað við 

gætum gert í því og hvernig við gætum lært af því.  

Þetta hafði þau áhrif að stjórnendur og starfsmenn hölluðust meira og 

meira að innleiðingu heilsustefnunnar.  

Undantekning frá þessu var í tilviki leikskólastjóra sem ráðinn var til starfa 

á grundvelli þess að hann vildi og hefði áhuga á að taka upp og starfa eftir 

heilsustefnunni. Þessi leikskólastjóri var ráðinn í nýjan leikskóla sem átti frá 

opnun að starfa á heilsubraut og verða heilsuleikskóli. Hún sagði: „Mér fannst 

mjög gott að opna leikskóla og vera með svona sterka sýn á hvernig 

leikskólinn ætti að vera.“ Deildarstjórinn sem starfar með honum vissi þegar 

hann réð sig til starfa að það ætti að innleiða heilsustefnuna í skólann. 

Deildarstjóranum fannst það áhugavert en þekkti ekki mikið til stefnunnar 

áður en hann hóf störf. Heilsustefnan var kynnt fyrir honum þegar hann hóf 

störf við skólann. 

4.4 Dreifð og styðjandi forysta 

Samkvæmt viðmælendum mynda stjórnendur í leikskólanum ákveðið 

stjórnunarteymi. Öll þessi teymi eru með svipuðum hætti í leikskólunum 

þremur og samanstanda af leikskólastjóra, aðstoðarleikskólastjóra, 

sérkennslustjóra, deildarstjóra og fagstjóra eða fagstjórum. 

Stjórnunarteymið situr deildarstjórafundi sem eru haldnir einu sinni í viku í 

öllum skólum. Í öllum leikskólunum eru deildarfundir einu sinni í mánuði og 

þá hjálpast allir að, bæði stjórnendur og starfsfólk, til að þeir geti gengið upp.  

Í einum leikskólanum var nýtilkominn staða aðstoðarskólastjóra við 

skólann. Leikskólastjórinn kvaðst reyna að setja nýja aðstoðarskólastjórann 

inn í flesta hluti og sagði: „Ég [er] mikið í daglegum rekstri ... en ég finn að ég 

er meira að komast svona í faglega hluti líka.“  

Allir leikskólastjórar segjast dreifa verkefnum þannig að áhugasvið og 

mannauður fái að njóta sín. Einn þeirra sagði: „Ég reyni að finna út áhugasvið 

hvers og eins og að fólk fái að njóta sín á því svið sem það hefur áhuga á“.  

Í öllum leikskólunum starfa fagstjórar sem sjá um ákveðna þætti 

skólastarfsins. Sem dæmi um verkefni sem ákveðnir fagstjórar eru yfir má 

nefna hreyfingu, sköpun, heilsueflingu starfsfólks og verkefnisstjórn 

Grænfánaverkefnisins. Það var misjafnt eftir skólum hve margir fagstjórar 

voru en í öllum sáu sérstakir fagstjórar um hreyfistundir. Í einum 

leikskólanum er svokallaður sérverkefnapottur og er verkefnum dreift á alla 

sem starfa í skólanum. Fram kom hjá leikskólastjórum að með því að dreifa 

verkefnum dreifist álagið og starfið verður um leið faglegra.  

Í viðtölunum sögðust leikskólastjórar leggja áherslu á að mynda liðsheild 

þar sem þeir eru í ákveðnu forystuhlutverki en allir hafi ákveðna ábyrgð og 

hlutverk. Leikskólastjóri einn sagði: 

Ég reyni að fá fólk með mér. Ég veit það vel að ég er höfuðið á 

þessum skóla en ég byggi allt sem ég geri, hvort sem það er 

framkoma við börn eða starfsfólk, að ég komi fram við aðra eins 

og ég vil að sé komið fram við mig og eins og mér myndi líða vel 

í starfi. Ég er kannski hausinn á batteríinu en ég reyni að skipta 

því þannig að það er fólk yfir öllu.  

Hann endaði þessa umræðu sína um hvernig verkefnum og ábyrgð er 

dreift innan skólans með því að segja: „Þó svo ég fari út úr þessum skóla þá 

ætti hann ekki að hrynja.“ 

Í viðtölum við deildarstjóra kom fram að þeir eru hluti af stjórnunarteymi 

leikskólans. Deildarstjórar töluðu um að samvinna og hjálpsemi hefðu áhrif á 

það að þær ákvarðanir sem teknar eru gangi sem best. Fram kom að 

samvinna inni á deildum og á milli deilda þyrfti að vera til staðar og sögðu 

deildarstjórar svo vera, þar sem skilningur og áhugi væri fyrir því sem stefnt 

er að. Dæmi um samvinnu getur verið að hjálpast að svo vettvangsferðir eða 

deildarfundir geti farið fram samkvæmt áætlun.  

Það kom fram hjá viðmælendum að innleiðing heilsustefnunnar hefði 

áhrif á dreifingu verkefna. Einn leikskólastjóri sagði: „Við erum með vissa 

þætti sem við leggjum áherslu á og þá þarf ábyrgðin að dreifast ... fagstjóri í 

hreyfingu og sköpun og annað. Þannig að það já tengist heilsustefnunni.“ 

Einnig kom fram að mannauður og áhugi hefðu áhrif á hvaða starfsmaður 

væri fenginn til hvaða verkefnis: 

Ein sem er með áhuga á söng ... ber ábyrgð á söngstund sem er 

hérna einu sinni í viku. Hún sér um að hún sé fagleg ekki bara 

„hvað eigum við að syngja“. Það er eitthvað markmið í hverri 

stund hún leggur það inn á deildirnar viku eða hálfum mánuði 

áður. Við er með leiksýningar þannig að það er líka framsögn ... 

með þessu er ég að fá faglegra starf með því að setja einhvern í 

ábyrgð fyrir því. 

Með því að hafa fagstjóra, til dæmis yfir hreyfistundum, sem hefur 

„brennandi“ áhuga og þekkingu á viðfangsefninu, töldu allir viðmælendur að 

starfið yrði faglegra og að skólinn allur myndi njóta góðs af því. 

Einn leikskólastjóri taldi áhrif innleiðingar heilsustefnunnar vera skýrari 

verkaskipting:  

Ég veit ekki hvort ég hefði breytt einhverju hér ... Það verður 

kannski skýrari verkaskipting því það er svo skýrt sem við erum 

að gera, heilsustefnan getur haft þau áhrif.  

Það kom fram hjá öllum viðmælendum að deildarstjórar beri ábyrgð á því 

að viðeigandi upplýsingar séu skráðar í Heilsubók barnsins en hópstjórar og 

fagstjórar skrái oft upplýsingar í bókina í samvinnu við deildarstjóra. Einn 

leikskólastjóri sagði: „Ég veit að þetta er misjafnt eftir deildum, sumir láta 

hópstjóra barnsins skrá í bókina. Aðrir setjast niður með hópstjóranum og 

skrá í bókina.“ Deildarstjórar sögðu að það færi eftir deildum hvernig staðið 

væri að skráningu í Heilsubók barnsins þar sem samsetning 

starfsmannahópsins getur haft áhrif, sem og menntun og reynsla 

starfsfólksins. Líkt og leikskólastjórar leggja deildarstjórar áherslu á að 

skráningarnar séu samvinnuverkefni: 

Hópstjórarnir sjá um þessar skráningar með minni aðstoð. Þetta 

er líka samvinna eins og við fagstjóra í sal sem fylgist vel með og 

lætur okkur vita hvað þarf að vinna betur með börnunum. Þetta 

er mikil samvinna.    

4.5 Faglegt samstarf, starfsþróun og gagnvirkt nám 

Í viðtölunum var leitað svara við því hvaða áhrif innleiðing heilsustefnunnar 

hefði á samstarf og starfsþróun innan skólans. Allir leikskólastjórarnir sögðu 

innleiðinguna hafa haft jákvæð áhrif á samstarf, bæði á milli starfsfólks og við 

foreldra. Einn þeirra sagði: „Þar sem allir eru að fara í gegnum þetta sama.“ 

Einn leikskólastjóri sagði innleiðinguna hafa haft jákvæð áhrif varðandi 

það hvað starfsfólk lærði um þroska barna, bæði andlegan og líkamlegan, og 

hvernig best sé að vinna með þeim Allir leikskólastjórarnir sögðust leggja 

áherslu á að fá inn fræðslu til að styðja við innleiðinguna og hvetja starfsfólkið 

til að sækja sér námskeið til að efla fagþekkingu sína.  

Hjá deildarstjóra kom fram að heilsustefnan hefði hvetjandi áhrif á 

starfsfólk til að læra og bæta við þekkingu sína. Einn deildarstjóri sagði: „Við 

erum alltaf að reyna að reyna að bæta okkur og breyta einhverju.“ Sem dæmi 

um þetta má nefna að ekki er langt síðan ákveðið var að hafa fagstjóra í 

hreyfingu og deildarstjórinn bætti við: „Ég myndi segja að það hefur haft góð 

áhrif og eins með sundið.“ Hann sagði bæði foreldra og starfsfólk vera mjög 

ánægt með þetta.  

Einn deildarstjóri sagði að innleiðingin hefði áhrif á símenntun og 

námskeið þar sem starfsmenn taka mið af heilsustefnunni og að hún hefði 

áhrif á hvernig skólastarfið þróast. Hann nefndi sem dæmi að 

næringarfræðingur hefði verið fenginn til að útbúa matseðla fyrir leikskólann 

og fræða starfsfólk og foreldra. Deildarstjórinn sagðist hafa lært mikið á því 

að vinna að innleiðingu heilsustefnunnar og starfa í heilsuleikskóla. Annar 

sagði: „Ég hef lært heilmikið.“ Hann sagði heilsustefnuna vera gott veganesti 

fyrir börn og starfsfólk: „Við erum að kynnst svo mörgu sem allir græða á.“ 

Allir viðmælendur sögðu skráningu í Heilsubók barnsins ýta undir og efla 

samvinnu sem hefði góð áhrif á skólastarfið og nám nemenda.  

Einn leikskólastjóri talaði um áhrif Heilsubókar barnsins á samstarfið milli 

deildarstjóra, fagstjóra og starfsfólks inni á deildum. Hann sagði að 

starfsmenn færu saman yfir skráningar og að starfið og umbætur væru 

mótaðar út frá því. Þessi sami leikskólastjóri sagði: „Það er ekki hægt að 

ætlast til að barn geti gripið bolta ef það hefur aldrei fengið tækifæri til þess. 

Þannig að ég held að þetta hafi góð áhrif á samstarfið fólk er að tala meira 

saman og ræða um starfið.“ 

Einn leikskólastjóri sagði áhrif Heilsubókarinnar vera þau að „[þau] ræða 

um börnin, þroska þeirra og annað já það hefur áhrif.“ Einnig kom fram að 

starfsmenn geti haft ólíka sýn á stöðu barns og þá sé gott að fá álit fleiri en 

eins aðila.  

Allir deildarstjórarnir sögðu áhrif skráninga í Heilsubókina vera á þá lund 

að samvinna eflist þegar hún er notið þar sem allir reyni að gera betur með 

hverju og einu barni. Einn þeirra lýsti þessu svona: „Við þurfum auðvitað að 

ræða saman og samræma okkur hvernig við ætlum að gera þetta.“  

Einn deildarstjóri benti á að það þyrfti að vanda til verka við skráningu í 

Heilsubók barnsins og talaði um ávinning þess að vinna með hana:  

Hvernig eigum við annars að geta fylgst með því að börnin séu 

búin að ná ákveðnum þrepum? Það eru ákveðnir þættir sem þarf 

að hafa í huga að þau nái því að annars þarf að fara í einhverjar 

aukna æfingu með þeim. Ég held að þetta sé gott fyrir starfið að 

hafa einhverja punkta til að ganga út frá hvað við erum að efla 

með þeim og í flestum tilfellum rúlla þau þessu upp og ekkert 

mál. Svo eru sumir sem bara þurfa aðstoð.  

Einn deildarstjóri sagði skráningar í Heilsubók barnsins stuðla að samvinnu og 

hjálpsemi: 

Ef öll börnin standa í stað í einhverju ákveðnu þá greinilega 

verðum við að taka okkur á öll deildin ... ég fæ þær með mér í lið 

og við hjálpumst svolítið meira að heldur en ef ég sé bara að 

segja þeim hvað þær eiga að gera. 

Allir leikskólastjórar sögðust gera ráð fyrir því að starfsfólk fengi tíma 

saman til að skrá upplýsingar í Heilsubók barnsins. Einnig sögðust þeir leggja 

áherslu á að starfsfólk fengi tíma til að miðla sín á milli því sem kæmi út úr 

viðtölum við foreldra. Leikskólastjórar sögðust fá upplýsingar frá 

deildarstjórum eftir viðtölin og þannig væri hægt að bregðast við ef eitthvað 

þyrfti að bæta eða vinna með.  

Allir leikskólastjórar sögðust leggja mikla áherslu á að starfsmenn fengju 

fræðslu og færu á námskeið. Þeir kváðust nýta fundi og skipulagsdaga til að 

fá til sín fyrirlesara sem flyttu fyrirlestra sem tengjast heilsustefnunni eða 

einhverjum áhersluþáttum hennar, eins og hreyfingu, mataræði eða líðan.  

Leikskólastjórarnir sögðust gera ráð fyrir lögbundnum 

undirbúningstímum við mannaráðningar. Einn lýsti þessu svona: „Ég nýti 

kennara sem sér um hreyfingu til að leysa af undirbúning og til að hreyfing sé 

markviss á deildum.“ Annar leikskólastjóri sagðist reyna að hafa undirbúning 

þannig að hann væri samfelldur og að deildarstjórarnir færu saman í 

undirbúning og fengju til þess sex klukkutíma. Einn leikskólastjóri sagði alla 

fara í undirbúning þar sem allir hefðu sitt ábyrgðarsvæði í húsinu og lýsti hún 

því þannig: 

 ... það fara allir starfsmenn hússins í undirbúning, ekki bara 

fagfólkið, líka leiðbeinendur. Mér fannst við ekki geta gert þá 

kröfu að þeir væru jafn vel upplýstir væru að lesa greinar og 

alltaf inni á deild.  

Deildarstjórinn sem starfar með þessu leikskólastjóra staðfesti þetta og 

sagði undirbúningstímana vera mjög vel skipulagða og að allir starfsmenn fái 

sinn undirbúningstíma. Leikskólastjóri og deildarstjóri sögðu veikindi og 

forföll í starfsmannahópnum geta haft áhrif á undirbúningstíma. Í þessum 

leikskóla hafði verið tekið á veikindum starfsmanna með fræðslu um hollustu 

og heilbrigða lífshætti og árangur er sá að dregið hefur úr fjarveru 

starfsmanna vegna veikinda.  

Hinir deildarstjórarnir tveir sögðu að menntað starfsfólk fengi þann 

undirbúningstíma sem það á rétt á samkvæmt kjarasamningi, og þá kæmi 

annar starfsmaður í afleysingar inn á deild á meðan. Deildarstjóri sagði: „Sú 

sem sér um hreyfinguna leysir deildarstjórana af í undirbúningi og sér þá um 

hreyfingu á deildinni.“ Þessir tveir deildarstjórar sögðu að það væri hlutverk 

þeirra að búa svo um hnútana að starfsfólk, sem ekki á lögbundinn rétt á 

undirbúningi, fengi hann engu að síður. Annar þeirra sagði: „Það er 

deildarstjórans að ákveða hvort starfsfólk inn á deildinni fái líka einhvern 

undirbúning.“ Þessir deildarstjórar telja sig hafa tækifæri til að bjóða fólkinu 

upp á undirbúning og undirbúa þessir starfsmenn þá til að mynda hópastarf. 

Annar þeirra sagði: „Allir sem eiga rétt á undirbúningi fá hann og við 

deildarstjórarnir tökum saman undirbúning til að geta eflt samvinnu og verið 

á sömu braut“. Hún segir að það sé reynt að „gefa öðrum tíma fyrir 

undirbúning ef þörf er á og þegar það er hægt þó ekki sé réttur samkvæmt 

kjarasamning“. Ekki kemur inn afleysing til að leysa af þá sem eru ófaglærðir 

vegna undirbúnings. 

Samkvæmt öllum viðmælendum hvetja leikskólastjórarnir til 

endurmenntunar og skipuleggja námskeið sem nýtast og þörf er á við 

innleiðingu heilsustefnunnar. Einn leikskólastjóri sagði „Ég er mjög dugleg að 

senda fólk í símenntun, ég fékk einu sinni ákúru fyrir það að ég væri nú aðeins 

of dugleg.“  

Allir leikskólastjórarnir sögðust nýta starfsdaga og starfsmannafundi til 

endurmenntunar. Þeir höfðu allir skipulagt námskeið sem stóðu yfir í langan 

tíma. Sem dæmi um það má nefna að í einum leikskólanum hafði verið í boði 

endurmenntun sem sneri að heilsueflingu starfsfólks og eftir að henni lauk 

hafi fagaðili séð um stöðuga eftirfylgni. Í viðtölum við leikskólastjóra og 

deildarstjóra sem störfuðu í þessum leikskóla kom fram að árangur þessa 

námskeiðs og áhrif eftirfylgninnar megi meðal annars sjá í færri 

veikindadögum starfsmanna en áður auk þess sem þetta hafði almennt 

jákvæð áhrif á skólastarfið. Leikskólastjóri og deildarstjóri sögðust greina 

meiri ánægju meðal starfsfólks og aukna meðvitund um að hlúa að heilsunni 

og ástunda heilbrigða lífshætti sem styður við innleiðingu og þróun 

heilsustefnunnar. 

Leikskólastjórar skipuleggja heimsóknir starfsfólks í aðra heilsuleikskóla 

og eru þessar heimsóknir hluti af endurmenntun þeirra. Einn leikskólastjóri 

sagði: „Ef ég veit að þessi skóli er að standa sig vel í hreyfingu þá sendi ég 

hreyfingarstjórann þangað. Ég leita svolítið eftir því sem við myndum geta 

grætt á.“  

Við innleiðinguna lögðu leikskólastjórar áherslu á fræðslu til starfsfólks: 

Leikskólastjóri lýsti þessu þannig: „Fræðslu, endalausri fræðslu og bæði 

innanhúsfræðslu og utanaðkomandi.“ Hann sagði: „Mér finnst það vera mitt 

hlutverk að passa upp á það að fólkið mitt fái nægjanlega fræðslu.“  

Í öllum leikskólunum eru þróunarverkefni í gangi sem mörg tengjast 

heilsustefnunni. Hér má til dæmis nefna hreyfingu, næringu og heilsueflingu. 

Leikskólastjórar sögðu starfsfólk sitt læra í gegnum þátttöku í þeim ásamt því 

sem ákveðinn lærdómur felist í því þegar kennarar miðla sín á milli og út á við 

því sem þeir hafa lært og eru að fást við. Leikskólastjórarnir sögðust hvetja 

sitt fólk til að fara á námskeið, hvort sem þau tengjast heilsustefnunni eða 

einhverju öðru. Einn leikskólastjóri sagði: „Sem fagmanneskja þá þarft þú að 

vita hvað er í gangi hverju sinni.“ 

Það kemur fram hjá öllum leikskólastjórum að Samtök heilsuleikskóla 

mættu bjóða upp á meiri sameiginlega fræðslu og lýstu um leið yfir ánægju 

með þá fræðslu sem samtökin höfðu staðið fyrir. Einn leikskólastjórinn sagði 

að Samtök heilsuleikskóla mættu fylgjast betur með starfi heilsuleikskólanna. 

Allir deildarstjórarnir sögðu leikskólastjóra sína hvetja og styðja við 

endurmenntun starfsmanna og starfsþróun þeirra. Einn deildarstjóri sagði: 

„Hún stoppar engan.“ Fram kom í viðtölum að það væri „jákvæður andi“ í 

leikskólunum fyrir því að starfsfólk sæki sér endurmenntun. Einn deildarstjóri 

sagði frá því að á starfsmannafundum hefði verið fræðsla um líðan 

starfsfólks. Hann sagði: „Það er ekki nóg [að] borða hollt heldur að láta sér 

líða vel saman og hvernig við getum bætt okkur í samskiptum.“ Útbúnar voru 

samskiptareglur leikskólans sem allir komu að.  

Deildarstjóri sagði frá því hvernig starfsdagur hafði verið skipulagður þar 

sem horft var til líðanar og heilsu starfsmanna. Hann lýsti þessu þannig: 

... Þar voru allir fyrirlestrarnir eða flest allir tengjast heilsu og 

hvernig ... Við eigum að beita okkur í vinnunni og ýmislegt. Núna 

var tekið mikið fyrir með svefninn, við megum ekki bara hugsa 

um að hreyfa okkur og borða hollt, svefninn skiptir okkur 

gríðarlega miklu máli það er hugsað um alla þætti og verið að 

hugsa um starfsfólkið. 

4.6 Styðjandi áhrif 

Viðmælendur voru jákvæðir í garð innleiðingar heilsustefnunnar og leist vel 

á stefnuna í heild sinni og það sem í henni felst. Einn leikskólastjórinn orðaði 

þetta ágætlega: „Þetta með vellíðan og hreyfingu og myndlist og bæði 

andlega og líkamlega og þetta með mataræðið og allt þetta sem hún býður 

upp á var eitthvað sem höfðaði til okkar.“  

Allir deildarstjórarnir sögðu að leikskólastjórinn sjálfur, sýn hans á 

skólastarfið sem og viðhorf starfsfólks til heilsustefnunnar hefði haft mikil 

áhrif. Einn lýst þessu svona:  

Það er fyrst og fremst viðhorfið hjá stjórnendum leikskólans eins 

og leikskólastjórinn sem opnaði þennan leikskóla á sínum tíma 

... þetta er hennar eða það sem hún vildi gera. Það kemur 

rosalega sterkt inn og skiptir miklu máli og svo öll vinna á 

leikskólanum við vinnum ... eftir heilsustefnunni.  

Einn leikskólastjóri benti á að skýr sýn stjórnenda, stuðningur 

rekstraraðila og gott samstarf þeirra sem starfa í leikskólanum, að fá fleira 

fagmenntað starfsfólk til starfa á leikskólann og að nýta mannauðinn hefði 

haft jákvæð áhrif. Hann lýsti áhrifunum þannig:  

Ég held að þetta snúist um að stjórnendur hafi skýra sín og ef 

það er einlægur vilji þeirra sem ráða að vinna eftir þessari stefnu 

... það er gott stjórnunarteymi og fólk þá á ekki að vera fyrirstaða 

... því fleiri fagmenntaðir því betra að sjálfsögðu en maður má 

ekki gefast upp og maður þarf bara að nýta mannauðinn hvort 

sem fólk er fagmenntað eða ekki ... það búa hæfileikar í hverjum 

og einum, leiðbeinendum líka. Þannig að ég held að það er þetta 

ef stjórnendur eru með skýra sýn og gott starfsfólk og samstarf 

skólastjóri, aðstoðarskólastjóri, deildarstjórar og starfsfólk þá á 

þetta að geta gengið. 

Einn deildarstjórinn sagði jákvæðni og vilja vera það sem styddi við 

innleiðingu stefnunnar: „Jákvæðni og vilji okkar, við viljum ... að börnin fái 

það sem er hollt.“ Fram kom að fjármagn getur haft áhrif: „Við vitum að það 

þarf að gæta að peningum sem fara í matarinnkaup, það hefur áhrif.“  

Það sem hafði jákvæð áhrif á innleiðingu heilsustefnunnar að sögn tveggja 

leikskólastjóra var áhugi starfsmanna og það að stefnan fléttaðist vel inn í 

annað starf og verkefni sem þegar voru í gangi. Í viðtölum við tvo 

deildarstjórana sem unnu með þeim kom fram að starfsfólkið hefði verið 

tilbúið og haft áhuga á að innleiða heilsustefnuna. Ein af ástæðum þess var, 

að sögn deildarstjóranna, að ákveðinn grunnur var þegar til staðar. Einn 

sagði: „Það [var] svo mikið ... tilbúið fyrir það að gerast heilsuskóli. Það voru 

svo litlar breytingar sem þurfti að gera.“  

Þessir tveir deildarstjórar sögðu að leikskólastjórarnir hefðu haft ákveðna 

sýn og „lagt inn“ ákveðna þætti í skólastarfið. Deildarstjórarnir sögðust telja 

það hafa stutt við innleiðinguna og annar þeirra sagði: 

Ég held að það hafi stutt rosalega mikið við að leikskólastjórinn 

var mjög ákveðinn í þessu þetta var eitthvað sem hún vildi gera 

og eins og ég segi þá þurfti að breyta svo litlu ...  

Allir leikskólastjórarnir töluðu um mikilvægi þess að fá fólk í lið með sér og 

mynda þannig liðsheild sem væri drifin áfram af áhuga. Einn leikskólastjóri 

sagði: „Það er bara áhuginn, að fá fólk í lið með þér. Maður innleiðir ekkert 

nema að allir fari sömu leið.“ Það kom fram að allir leikskólastjórarnir hvöttu 

starfsmenn sína til endurmenntunar og skipulögðu námskeið sem nýtast við 

innleiðingu heilsustefnunnar. 

Allir leikskólastjórarnir sögðust vera meðvitaðir um hvernig þeir myndu 

kjósa að hafa skólastarfið og tveir sögðust hafa verið búnir að leggja inn 

ákveðna þætti í skólastarfið sem féllu vel að heilsustefnunni, þegar þeir tóku 

þá ákvörðun um að stíga skrefið að innleiðingu til fulls. Einn leikskólastjóri 

sagði: „Vegna þess að við vorum með þetta allt en það vantaði að stíga þetta 

skref. Ég fékk bara fólk í lið með mér, það var bara þannig.“ Annar sagði: „Það 

var áhugi fyrir því þegar ég fór að nefna þetta. Ég lagði þetta undir fólkið þar 

sem mig langaði að fara þessa leið og stíga þetta skerf.“  

Leikskólastjóri, sem átti að innleiða heilsustefnuna við opnun leikskólans, 

sagðist finna mun á skólastarfinu frá því sem var í upphafi og því sem er nú 

og sá munur fælist í því að nú starfi við skólann fleiri fagmenntaðir 

einstaklingar en í upphafi, eða um helmingur starfsfólks. Hann sagði það hafa 

jákvæð áhrif á þróun skólastarfs þar sem aukin fagþekking innan skólans 

hefði leitt til þess að ábyrgð og verkefni dreifðust á fleiri starfsmenn en áður. 

Einnig sagði hann að sú ákvörðun að hafa fagstjóra, sem býr yfir góðri 

fagþekkingu á líkamsrækt, með frá því skólinn hóf starfsemi hefði stutt við 

innleiðingu heilsustefnunnar. Deildarstjóri sem starfaði með þessum 

leikskólastjóra sagði að aðstæður hefðu áhrif, til að mynda það að skólinn var 

stofnaður beinlínis til að starfa á heilsubraut. Deildarstjórinn var sammála 

leikskólastjóranum þess efnis að það hefði haft góð áhrif að ráða strax inn 

fagstjóra til að sjá um hreyfistundir. Hann lýsti þessu með eftirfarandi hætti: 

„ ... sem var alltaf að segja okkur frá í leiðinni hvað hún var að gera. Það er 

helst það sem viðhélt þessu í upphafi, að við vorum að starfa eftir þessari 

stefnu.“ Deildarstjórinn sagði að það hefði tekið tíma fyrir alla að aðlagast, 

kynnast og átta sig á starfinu: „Við vorum öll bara ný og að kynnast og kynnast 

þessu húsi, öll börnin ný ... það er náttúrlega erfitt þegar verið er að opna 

svona skóla.“ Hann bætti svo við: „Ég held bara að það hafi verið já, 

fagstjórinn í hreyfingu og það að hún hafi byrjað strax það er það sem studdi 

okkur.“  

Allir viðmælendur sögðu það nauðsynlegt að sýn leikskólastjórans „væri 

sterk“. Leikskólastjórarnir þyrftu stundum að standa fast á sínu eins og fram 

kemur í orðum eins leikskólastjórans: 

Það er alveg eins og þær í eldhúsinu ... spyrja mig: „Má vera 

súkkulaðikaka?“ Ég segi bara nei, það er bara þegar það er 

einhver hátíð. Þannig að ef þær eru að spá í eitthvað nýtt þá 

leggja þær það alltaf undir mig að því að ég vil ekki þetta og 

þetta. Þær fá ákveðinn kvóta ... vita hvaða áherslur eiga að vera 

og ef þær spá í eitthvað nýtt þá leggja þær það alltaf undir mig.  

Samkvæmt öllum viðmælendum hefur jákvætt hugarfar starfsfólks áhrif 

og það smitar út frá sér, bæði til barna og foreldra. Einn leikskólastjóri sagði: 

„Hvað fólkið mitt var jákvætt að fara út í þetta og framkvæmdi hlutina, það 

smitar til foreldranna og það smitar til barnanna.“ Annar sagði: „Það er 

náttúrlega bara jákvætt hugarfar númer eitt, tvö og þrjú og vilji.“  

Allir viðmælendur töldu skráningu í Heilsubók barnsins hafa jákvæð áhrif 

á samstarfið innan skólans og við foreldra auk þess sem skráningin styddi við 

innleiðingu stefnunnar. Allir viðmælendur nefndu að skráningar í Heilsubók 

barnsins hefði haft þau áhrif að það væri auðveldara að koma auga á ef vinna 

þyrfti betur með eitthvað í tengslum við hvert og eitt barn. Einn leikskólastjóri 

sagði: „Ef það er eitthvað sem við sjáum halla undan fæti þá aukum við það í 

umhverfinu. Mér finnst Heilsubókin hjálpa til við að við séum að stefna rétta 

leið.“ Það kom fram hjá einum leikskólastjóra að námskeið sem haldin voru 

fyrir foreldra um mataræði og hreyfingu höfðu haft jákvæð áhrif.  

Allir leikskólastjórarnir sögðust leggja áherslu á jákvætt viðhorf, áhuga og 

hvernig stjórnendur „markaðssetja“ það sem stefnt er að í skólastarfinu. Einn 

þeirra orðaði þetta svona: „Eins og ég segi ef ég kem hér inn með fýlusvip á 

morgnana þá er ég búin að mynda daginn í húsinu.“ Hann sagðist geta 

stjórnað því hvernig húsið verður og lýsti áhrifum stjórnenda þannig: 

það er bara þannig og deildarstjórarnir mínir geta það líka þeir 

stjórna andrúmsloftinu inn á sinni deild og þess vegna höfum við 

svo mikið verið að ræða þetta þegar við erum að taka 

ákvarðanir, hvort sem það er heilsustefnan eða annað. Þegar 

þær fara inn - hvernig matræða þær þetta ofan í starfsfólkið sitt. 

Koma þær O! þetta er alveg hún ætla að ...eða segja þær þetta 

svona: Yes! við erum að fara hérna að ... Hvernig ætlar þú að 

selja hugmyndina? Þetta gengur ekki út á neitt annað en hvernig 

ætlar þú að markaðssetja þetta. Þannig að þú verður að 

markaðssetja hlutina jákvætt og það er bara það eina sem ég 

held að þurfi, bara jákvæðni. 

Annar leikskólastjóri benti á að jákvæð endurgjöf og árangur þess sem fengist 

væri hvatning og gæti haft jákvæð áhrif á skólastarfið.  

Allir deildarstjórarnir sögðu hlutverk sitt felast í því að gæta þess að í raun 

væri því fylgt eftir sem gera ætti sem og að huga að faglegu starfi. 

Deildarstjórarnir bentu á Heilsubók barnsins og sögðu skráningu í hana minna 

starfsfólkið á hvað eigi að gera með börnunum ásamt því að starfa í samræmi 

við skólanámskrá sem væri samvinnuverkefni allra í skólanum. 

Samkvæmt öllum deildarstjórunum hefur sú þekking sem til staðar er eftir 

innleiðingarferlinu lauk haft áhrif á skólabraginn og telja þeir að hún viðhaldi 

hugmyndafræði heilsustefnunnar. Einnig var þess getið að aukin fagþekking 

í skólastarfinu létti undir störf deildarstjóra og hafi jákvæð áhrif á 

skólastarfið. Deildarstjórar sögðu góða samvinnu við foreldra vera styðjandi 

þátt og kom fram að foreldrar væru ánægðir með heilsustefnuna.  

Í svörum viðmælenda kom fram að ákveðnir þættir hefðu jákvæð áhrif við 

innleiðingu heilsustefnunnar og það eru:  

• Hugmyndafræði heilsustefnunnar. 

• Áhugi, vilji og jákvætt hugarfar. 

• Samvinna og að vera góð fyrirmynd. 

• Verkefnum og ábyrgð var dreift.  

• Að fá inn stuðning og fræðslu. 

• Samvinna við foreldra.  

• Jákvæð endurgjöf og árangur. 

• Stuðningur rekstraraðila. 

• Aukin fagþekking. 

4.7 Hamlandi áhrif 

Leitað var eftir upplýsingum um það sem hefði getað hindrað eða tafið fyrir 

innleiðingu heilsustefnunnar og fram kom að stjórnendur og starfsfólk hefði 

getað staðið í vegi fyrir innleiðingunni, ef það hefði verið andsnúið 

innleiðingu heilsustefnunnar. Einn leikskólastjóri sagði: „Þú veist hvernig 

breytingar geta farið í fólk, sumir þola ekki breytingar þar sem starfsfólki 

finnst þetta vera kröfur.“ Annar sagði „Ég held að það hefði helst verið 

starfsfólkið sem hefði getað hindrað.“ Þriðji leikskólastjórinn nefndi bæði 

starfsfólk og stjórnendur: 

Ef að fólk hefði ekki verið tilbúið, ef kennararnir í húsinu og 

deildarstjórar hefðu ekki verið tilbúnir þá enginn spurning - það 

hefði verið hindrun. Og bara ef við sem stjórnendateymi hefðum 

ekki verið jákvæð þá hefði það getað haft áhrif. 

Þá kom fram að lítil fagþekking er talin gefa haft neikvæð áhrif þar sem 

ófaglærðir og þeir sem ekki hafa áhuga á stefnunni geta tafið fyrir innleiðingu. 

Starfsmenn sem sækja í óhollustu og gæta ekki að eigin heilsu voru einnig 

taldir geta haft neikvæð áhrif og smitað út frá sér.  

Tveimur leikskólastjórum fannst rekstraraðilar ekki alltaf sýna nægilegan 

skilning hvað varðar að bæta aðbúnað svo skólinn geti unnið starf sitt sem 

best. Einn leikskólastjóri sagði: „Til að geta keyrt þetta inn af alvöru ... Við 

búum á Íslandi og stundum er allt í klaka, þá ertu ekkert að flækjast með þessi 

litlu stýri út.“ Hann benti líka á það hlutverk leikskólastjóranna að vinna að 

því fá inn í skólana það sem styður við skólastarfið, til að mynda aukið 

fjármagn og bættan aðbúnað og það sé þeirra hlutverk „að selja 

hugmyndina“: 

Mig vantar tæki í salinn eins og kaðla og dýnur. Þetta tikkar svo 

hratt af kvótanum sem þú færð fyrir árið að það gengur svo hægt 

að fylla inn í salinn ... ég hýsti fræðslunefndina hérna í gær og 

var að ræða þetta um leið og ég var að kynna skólann og ég held 

að ég hafi selt þeim hugmyndina að þetta virki vel.  

Það sem getur bæði haft hvetjandi og hamlandi áhrif á heilsustefnuna, að 

mati leikskólastjóra, er viðhorf starfsfólks, fjármagn og hvernig skólastarfið 

er skipulagt. Einn leikskólastjóri sagði: 

Ég segi bara starfsfólkið því þú hefur alltaf sama tímann, þetta 

er bara spurning um að hafa skipulag í starfinu og það er rosa 

gott þegar fólk hefur áhuga á því sem það er að gera. Ég held að 

starfið bara standi og falli með okkur starfsfólkinu. Ég held það. 

Tveir deildarstjórar sögðu að það hefði tekið ákveðinn tíma að ná því 

markmiði að maturinn, sem boðið er upp á í leikskólanum, stæðist skilyrði 

heilsustefnunnar. Einn sagði að það hefði haft neikvæð áhrif fyrstu 

starfsmánuði skólans að lóð leikskólans var ekki tilbúin. Að mati allra 

deildarstjóranna var það ákveðinn hindrun ef einhver var neikvæður 

gagnvart innleiðingunni. Einn deildarstjóri sagði: „Ég man ekki eftir neinu, 

þetta var allt þarna til staðar og það eina sem í raun vantaði upp á var 

skráningin ... þetta gekk ótrúlega vel fyrir sig og ... ótrúlega hratt.“ 

Annar deildarstjóri talaði um að skólastarfið væri komið í ákveðinn farveg: 

„Þetta er það sem við erum að gera og erum vön að gera og ætlum að halda 

því áfram ... það eru engar neikvæðar raddir hérna.“ Hann sagði að það sem 

gæti haft neikvæð áhrif væri: „ef einhver ákveður það að hann sé ekki til í að 

taka þátt í þessu þá gæti það haft neikvæð áhrif“. Hann taldi þó litlar líkur á 

að slíkt myndi gerast og sagði: „því það er undir stjórnendunum komið hvað 

starfsfólk er ráðið hérna inn“. Hann sagði heilsustefnuna vera kynnta fyrir 

starfsfólki þegar það hæfi störf í leikskólanum þar sem fram kæmi að: „Þetta 

er sú stefna sem við erum að vinna eftir og ef þú ert ekki til í að taka þátt áttu 

kannski ekki heim hérna.“ Hann bætti við og sagði: „þannig að það væri helst 

bara viðhorf hjá starfsfólki sem væri þá eitthvað að hamla“. 

4.8 Samantekt 

Í svörum viðmælenda má greina ákveðinn samhljóm þar sem leikskólastjórar 

og deildarstjórar segjast vinna saman og sameinast um ákvarðanir við 

innleiðingu heilsustefnunnar sem hefur áhrif á faglegt lærdómssamfélag 

skólans.  

Leikskólastjórinn þarf að leggja ákveðinn grunn að skólastarfinu, vekja 

áhuga meðal starfsfólksins, skipuleggja fræðslu og stuðning og mynda 

liðsheild sem vill vinna að umbótum og innleiða heilsustefnuna í skólastarfið.  

Að mati viðmælanda verður sameiginleg sýn varðandi innleiðingu 

heilsustefnunnar til í gegnum verkefni sem talin eru auka gæði skólastarfsins 

þar sem barnið er í brennidepli. Starfsfólkið sameinast um það sem talið er 

vera gott fyrir nemendur og hefur jákvæð áhrif á líðan þeirra og þroska en 

þetta hefur svo haft áhrif á það að ákveðið var að innleiða heilsustefnuna. Í 

niðurstöðum mínum kemur fram að vellíðan barna hefur áhrif á þær 

ákvarðanir og leiðir sem farnar eru í skólastarfinu og þess vegna hafi hver 

skóli um sig og starfsfólkið innleitt hugmyndafræði heilsustefnunnar.  

Innleiðing heilsustefnunnar hefur áhrif á það hvernig stjórnendur dreifa 

verkefnum. Áhrifin koma einnig fram í því að skýr verkaskipting verður á 

ákveðnum sviðum, til dæmis þegar ákveðið er að hafa fagstjóra yfir vissum 

áhersluþáttum heilsustefnunnar. Þótt verkefnum sé dreift þá birtast áhrifin í 

aukinni samvinnu þar sem deildarstjórar, fagstjórar, kennarar og starfsfólk 

koma að skráningu í Heilsubók barnsins. Við skráningar er lagt mat á stöðu 

hvers barns og farið yfir það sem þarf að gera með hverju og einu barni. 

Starfsfólkið þarf að vinna saman að því sem stefnt er að með hverju barni 

þótt það beri ábyrgð á ólíkum þáttum í skólastarfinu. Leikskólastjórarnir sem 

talað var við leggja áherslu á að nýta mannauðinn og dreifa verkefnum út frá 

áhugasviði og þekkingu starfsfólksins.  

Leikskólastjórar skipuleggja starfsþróun þar sem tekið er mið af 

innleiðingu heilsustefnunnar. Viðmælendur mínir telja að þátttaka þeirra í 

innleiðingarferlinu og það að starfa í heilsuleikskóla hafi aukið þekkingu 

þeirra og þannig haft jákvæð áhrif á gagnvirkt nám, starfsþróun og faglegt 

lærdómssamfélag skólans. Leikskólastjórarnir þrír leggja mikla áherslu á að 

starfsfólk geti sótt sér endurmenntun, hvort sem hún tengist heilsustefnunni 

eða einhverjum öðrum þáttum sem eflir þá sem fagfólk. Í niðurstöðunum 

kemur fram að með stöðugri fræðslu sé stutt við innleiðingu heilsustefnunnar 

þar sem markmiðið er að gera betur með nám og líðan nemenda að 

leiðarljósi. 

Áhrif innleiðingar heilsustefnunnar á þróun faglegs lærdómssamfélags 

leikskólans eru, að mati deildar- og leikskólastjóra, mikil eins og sjá má hér 

að ofan. Samkvæmt því sem hér hefur komið fram ná áhrifin til alls 

skólastarfsins og það sem mest er um vert, að mati þátttakanda, er að 

nemendur njóta meiri gæða í skólastarfinu. Einnig má nefna skipulag 

skólastarfsins, aukna áherslu á heilbrigði og vellíðan. Aukna fagþekkingu þar 

sem þekking á þörfum og þroska nemenda hefur aukist. Meiri samvinnu milli 

kennara og við foreldra. Markvissari dreifingu verkefna og ábyrgðar sem 

hefur áhrif á álag og fagþekkingu. Aukna áherslu á heilbrigði og vellíðan 

starfsmanna. Áhrifin birtist í jákvæðni og starfsánægju hjá þátttakendum.  

5 Umræða 

Hér verður fjallað um niðurstöður rannsóknarinnar og þær skoðaðar í 

samhengi við fræðilegar heimildir. Markmið rannsóknarinnar var að varpa 

ljósi á hlutverk leikskólastjóra og deildarstjóra við innleiðingu 

heilsustefnunnar í leikskóla. Sjónum var einkum beint að þeim áhrifum sem 

innleiðingin kann að hafa á þróun faglegs lærdómssamfélags. 

Til að svara rannsóknarspurningum verður fjallað um hlutverk 

leikskólastjóra og deildarstjóra við innleiðingu heilsustefnunnar og áhrif 

innleiðingarinnar á þróun faglegs lærdómssamfélags þar sem horft er til 

eftirfarandi þátta: Sameiginlegra gilda og framtíðarsýnar, dreifðrar og 

styðjandi forystu og faglegs samstarfs, starfsþróunar og gagnvirks náms. Að 

lokum er fjallað um hvað í innleiðingarferlinu hefur stutt eða hamlað þróun 

faglegs lærdómssamfélags.  

5.1 Hlutverk leikskólastjóra við innleiðingu  

Leikskólastjórarnir sem rætt var við eiga það sameiginlegt að vera það 

hugleikið að heilsustefnan fléttist inn í hið daglega leikskólastarf. Þannig 

vonast þeir til að heilsustefnan og skólastarfið myndi eina heild og til verði 

sameiginleg heildarsýn á skólastarfið. Þeir sögðust allir leggja áherslu á að 

starfsfólk fái tækifæri til að tileinka sér þá sýn sem stefnan byggir á þannig að 

hún hafi áhrif á hvernig þeir hugsa um eigin heilsu og hvað þeir geti gert til 

að auka vellíðan sína. Vellíðan starfsfólks er nokkuð sem leikskólastjórar telja 

að geti haft áhrif á framlag starfsfólks til skólastarfsins sem hefur aftur áhrif 

á nám og líðan nemenda. Skólastjórnendur og aðrir stjórnendur hvetja til 

samvinnu og stuðla að stefnumótun sem tekur mið af sameiginlegri sýn sem 

nær til allra þátta skólastarfsins. Hlutverk stjórnenda er að beina sjónum að 

mikilvægasta þætti skólastarfsins, þ.e. námi nemenda (Anna Kristín 

Sigurðardóttir, 2013) 

Leikskólastjórarnir sögðu að á meðan á innleiðingarferlinu stóð hafi þeir 

lagt áherslu á að kynna heilsustefnuna, minna á hana innan skólanna, stuðla 

að samstarfi, sækja sér upplýsingar, miðla þeim til deildarstjóranna, fá inn 

fræðslu og hvetja til starfsþróunar. Samkvæmt leikskólastjórunum hefur 

aukin fagþekking jákvæð áhrif við innleiðingu og á skólastarfið allt. Þessar 

niðurstöður samræmast þeirri hugmynd að skólastjórnendur eigi að veita 

kennslufræðilega forystu þar sem leiðsögn (e. supervison) við kennara er 

lykilþáttur í kennslufræðilegri forystu. Stjórnendur sem styðja við starfsþróun 

kennara stuðla um leið að umbótum og þróun í skólastarfi. Hvernig skólastjóri 

aðstoðar og styður við þróun kennara í starfi tengist mörgum þáttum, þar á 

meðal menningu skólans, aðstæðum og þeirri kennslufræði sem skólinn 

byggir starf sitt á (Sergiovanni, 2009). 

Hlutverk leikskólastjóra er að vera fyrirmyndir, móta sameiginlega sýn og 

liðsheild. Það eru þeir sem kynna stefnuna, minna á hana og styðja við og 

skapa aðstæður svo innleiðing heilsustefnunnar gangi sem best og verði hluti 

af menningu skólans. Það að skapa góðar aðstæður er tengt markvissum 

aðgerðum sem svo geta tengst mannaráðningum, verkaskiptingu, aðbúnaði, 

starfsþróun, umhverfi og fjármagni auk þess sem þetta getur kallað á 

ákveðna skriffinnsku fyrir leikskólastjóra og samskipti við rekstraraðila og 

aðra sem standa utan skólans en geta haft áhrif á það sem þar fer fram. Í 

niðurstöðum kemur fram að störf þeirra eru í samræmi við það sem lög nr. 

90/2008 kveða á um en þeir sinna daglegum rekstri og gæta þess að farið sé 

að lögum. Þeir stuðla að samstarfi milli foreldra, starfsfólks og annars fagfólks 

með velferð barna í huga. Með því eru þeir að sinna því sem fram kemur í 

starfslýsingu þeirra (Kjarasamningur FSL, 2014b).  

5.1.1 Hlutverk deildarstjóra við innleiðingu 

Deildarstjórarnir sem rætt var við sögðust leggja mikla áherslu á að vera 

góðar faglegar fyrirmyndir barnanna og starfsfólks. Deildarstjórarnir bentu á 

að framkoma þeirra gagnvart námi og líðan nemenda hefði áhrif á hvernig 

annað starfsfólk vinnur með börnunum. Draga má þá ályktun að 

deildarstjórar telji sig setja ákveðinn tón með vinnu sinni og framkomu sem 

hafi áhrif á samstarfsfólk, nemendur og þróun skólastarfs.  

Allir deildarstjórar tóku fram að þeir eru hluti af stjórnunarteymi skólans 

og að þeir eigi að framfylgja ákvörðunum sem teknar eru um skólastarfið og 

innleiða það sem kemur fram í heilsustefnunni í daglegt starf skólans. Auk 

þess bera þeir ábyrgð á skráningum í Heilsubók barnsins á sinni deild. 

Leikskólastjórarnir sem rætt var við sögðu hlutverk deildarstjóra í 

innleiðingarferlinu felast í því að vera hluti að stjórnunarteymi, sýna áhuga 

og fylgja því eftir sem verið er að gera og ákveðið er á starfsmanna- og 

deildastjórafundum með jákvæðu hugarfari. Einnig eigi þeir að vera faglegar 

fyrirmynd starfsfólksins og tengja þau fræði sem starfið byggir á við það sem 

gert er inni á deildunum. 

Samkvæmt niðurstöðunum er það hlutverk deildarstjóra að vera góðar og 

faglegar fyrirmyndir, miðla upplýsingum til starfsfólks inni á deildum um þær 

ákvarðanir og leiðir sem stefnt er að, yfirfæra hugmyndafræði 

heilsustefnunnar inn í skólastarfið, bera ábyrgð á skráningum í Heilsubók 

barnsins, miðla upplýsingum til foreldra og kynna stefnuna. Það kom skýrt 

fram að deildarstjórum er umhugað um það hlutverk sitt að vera faglegir 

leiðtogar á sinni deild og í starfi leikskólans. Þessar niðurstöður samræmast 

niðurstöðum Jónu Bjargar Jónsdóttur (2012) og Berglindar Hallgrímsdóttur 

(2010) þar sem kemur fram að deildarstjórar eru vel meðvitaðir um 

starfslýsingu sína og faglega ábyrgð.  

Draga má þá ályktun að það verði að gæta að því að deildarstjórar upplifi 

ekki álag og togstreitu vegna þeirra hlutverka sem þeim er ætlað að sinna við 

þær aðstæður sem þeim standa til boða auk þess sem hafa skal í huga að 

skortur hefur verið á leikskólakennurum (Jóhanna Einarsdóttir o.fl., 2013). 

Stjórnun, samskipti, menning, stuðningur og starfsþróun virðast hafa áhrif á 

það hvernig deildarstjórum vegnar og hvernig þeim tekst að sinna sínu starfi 

(Ásdís Olga Sigurðardóttir, 2013; Berglind Hallgrímsdóttur, 2010).  

Hlutverk deildarstjóra sem faglegar fyrirmyndir og leiðtogar er stór hluti 

af störfum þeirra við innleiðingu heilsustefnunnar. Hvernig deildarstjórum 

vegnar í því hlutverki getur haft mikil áhrif á þróun faglegs 

lærdómssamfélags. Draga má þá ályktun að til að þeim vegni sem best sé 

mikilvægt að leikskólastjórar veiti kennslufræðilega forystu eins og 

Sergiovanni (2009) hefur bent á. 

5.2 Áhrif innleiðingar á þróun faglegs lærdómssamfélags  

5.2.1 Sameiginleg gildi og framtíðarsýn 

Leikskólastjórarnir höfðu áhuga og vilja til að taka upp heilsustefnuna, hvort 

sem hugmyndin kom frá þeim sjálfum eða rekstraraðila. Sergiovanni (2009) 

og Fullan (2007) hafa bent á að aðstæður eru einstakar á hverjum stað og öll 

stjórnun þurfi að taka mið af því.  

Leikskólastjórarnir lögðu áherslu á að fá deildarstjóra og starfsfólk í lið 

með sér og mynda með þeim liðsheild og í því felst forysta leikskólastjóra þar 

sem forysta snýst um að hafa áhrif á aðra og mynda liðsheild um 

sameiginlega sýn, markmið og leiðir (Harris og Muijs, 2005). 

Deildarstjórarnir voru tilbúnir til að innleiða heilsustefnuna því þeir töldu 

að innleiðing hennar myndi hafa jákvæð áhrif á börnin og voru vissir um að 

hún félli vel að öðrum verkefnum sem unnið var að. Vegna þessa má draga 

þá ályktun að til verði sameiginlegur vilji um innleiðingu heilsustefnunnar 

sem hefur áhrif á þá sýn sem skólastarfið er byggt á. Innleiðingin hefur áhrif 

á umbætur og þróun skólans. Framtíðarsýn á að vera skýr og vísa veginn 

þannig að þær ákvarðanir sem teknar eru leiði til umbóta sem eru í samræmi 

við þau gildi, viðhorf, tilgang og markmið sem framtíðarsýnin er byggð á 

(Anna Kristín Sigurðardóttir, 2013; Conley, 1997; Senge, 1990) 

Vellíðan og nám barnanna í leikskólunum hafði áhrif á þær ákvarðanir og 

leiðir sem farnar voru. Þannig varð sú ákvörðun tekin innan skólanna að fara 

þá leið að innleiða heilsustefnuna. Þarna má greina umhyggju, samvinnu og 

vilja til að gera betur hjá bæði leikskólastjórum og deildarstjórum. Að 

leiðarljósi er heilbrigði og vellíðan nemenda. Það hefur áhrif á 

lærdómssamfélag skólanna að skólastjórnendur og aðrir stjórnendur skuli 

hvetja til samvinnu og stuðla að stefnumótun sem tekur mið af sameiginlegri 

sýn sem nær til allra þátta skólastarfsins enda er það hlutverk stjórnenda að 

beina sjónum að mikilvægasta þætti skólastarfsins – námi nemenda (Anna 

Kristín Sigurðardóttir, 2013). Heilsubók barnsins er tæki til að koma auga á og 

fylgjast með hvernig börnum gengur að ná markmiðum skólans (Unnur 

Halldórsdóttir, 2008).  

Áhugi á innleiðingu varð líka til í tengslum við önnur verkefni sem tengdust 

skólastarfinu. Sem dæmi um má nefna verkefni tengt lýðheilsu og vilja 

stjórnenda til að fækka veikindadögum starfsmanna sem var ákveðinn hvati 

fyrir sameiginleg gildi (Anna Kristínar Sigurðardóttur, 2006). Í tveimur 

leikskólum áttu leikskólastjórar hugmyndina að innleiðingunni og beindu 

athyglinni að hugmyndafræði heilsustefnunnar til að styðja við umbætur og 

önnur verkefni sem unnið var að. Þá skapaðist sameiginlegur vilji og sýn 

meðal stjórnenda og starfsfólks um hvert ætti að stefna og hvað leið ætti að 

fara og var heilsustefnan valin. Deildarstjórar bentu á að það hefði hjálpað til 

við innleiðinguna að starfsfólkið upplifði ekki miklar breytingar á 

skólastarfinu heldur var skerpt á ákveðinni sýn og unnið betur að vissum 

markmiðum. Ákveðinn grunnur og þekking var til staðar í skólastarfinu sem 

samkvæmt niðurstöðum rannsóknar minnar var góður stuðningur við 

innleiðingarferlið. Elsa Pálsdóttir (2010) segir til að þróunarverkefni skili 

árangri og verði hluti af daglegu starfi þurfa þau að byggist á grunnþáttum 

leikskólastarfsins, vera áhugaverð og hafa skýr markmið.  

Það tekur ákveðinn tíma að stilla saman strengi þegar opnaður er leikskóli 

sem á frá fyrsta degi að vera heilsuleikskóli og fara eftir heilsustefnunni. 

Leikskólastjórinn og deildarstjórinn sem þar starfa sögðu að það hefði verið 

gott að hafa ákveðna og skýra sýn til að stefna að alveg frá upphafi, til að 

mynda við mannaráðningar, í daglegu starfi og við skipulagningu 

starfsþróunar. Báðir sögðu að það hefði verið góður stuðningur að ráða strax 

inn fagstjóra til að sjá um hreyfingu barnanna. Fagstjórinn bjó yfir 

fagþekkingu og bæði leiðbeindi og miðlaði þekkingu sinni til starfsmanna og 

vakti áhuga þeirra á að starfa eftir heilsustefnunni. Mikilvægt er fyrir þá sem 

eru að hefja störf að finna það að í starfsumhverfi þeirra sé fyrir hendi 

stuðningur, leiðsögn og hvatning (Wayne, Yoon, Zhu, Cronen og Garet, 2008).  

Af niðurstöðunum má draga þá ályktun að innleiðing heilsustefnunnar falli 

að faglegri þekkingu og persónulegum gildum sem stjórnendur vilja stuðla að 

í sínum skólum og að þar sé barnið í brennidepli. Hlutverk stjórnenda felst í 

því að beina sjónum sínum að mikilvægasta þætti skólastarfsins sem er nám 

nemenda (Anna Kristín Sigurðardóttir, 2013: McLaughlin og Talbert, 2001; 

Senge, 1990).  

5.2.2 Dreifð og styðjandi forysta 

Stjórnendur í leikskólanum mynda ákveðið stjórnunarteymi. Í slíkum teymum 

eru leikskólastjóri, aðstoðarleikskólastjóri, sérkennslustjóri, deildarstjórar og 

fagstjórar. Stjórnunarteymið situr deildarstjórafundi sem eru haldnir einu 

sinni í viku í öllum leikskólum sem viðmælendur mínir starfa í. Í öllum 

leikskólunum eru deildarfundir einu sinni í mánuði og þá hjálpast allir að, 

bæði stjórnendur og starfsfólk, til að hægt sé að halda fund.  

Allir leikskólastjórarnir segjast dreifa ábyrgð á milli starfsmanna en Harris 

og Mujis (2005) telja það einmitt mikilvægt að starfsmönnum sé falin ábyrgð 

en það er hægt að gera með því að láta þá fara með umsjón ákveðinna 

verkefna. Leikskólastjórarnir hafa farið þá leið að skipa fagstjóra yfir 

ákveðnum þáttum skólastarfsins. Það er misjafnt eftir leikskólum hve margir 

fagstjórarnir eru en í þeim öllum er fagstjóri yfir hreyfingu.  

Hugmyndafræðin sem heilsustefnan byggir á hefur að einhverju leyti áhrif 

á hvaða verkefnum er dreift innan skólans þar sem hugmyndafræði 

heilsustefnunnar skerpir á ákveðnum þáttum í skólastarfinu, eins og 

hreyfingu, sköpun og næringu. Með því að hafa fagstjóra yfir ákveðnum 

þáttum sækjast leikskólastjórar eftir aukinni fagþekkingu og áhuga sem hefur 

áhrif á nám nemenda og skólastarfið. Til þess að svona dreifð forysta skili 

árangri þurfa stjórnendur að deila ábyrgð til þeirra sem búa yfir 

sérfræðiþekkingu og þeirri reynslu sem þarf til að leiða starfið. Einnig þurfa 

þeir að gæta þess að dreifing forystunnar sé að einhverju leyti stýrð og 

skipulögð. Takist þetta er líklegra að dreifð forysta og verkefni sem 

starfsmenn leysa af hendi hafi varanleg áhrif til batnaðar (Leithwood og 

Poplin, 1992).  

Í rannsókninni kom fram að við ráðningu sérstakra fagstjóra yfir 

ákveðnum þáttum leikskólastarfsins hafi skólastarfið orðið faglegra og aukin 

þekking komið inn sem hafði áhrif á innleiðingu og þróun í skólastarfi. Með 

því að ráða fagstjóra yfir ákveðnum þáttum starfsins komast fleiri starfsmenn 

í formlegar stjórnunarstöður. Þetta getur komið í veg fyrir að 

leikskólakennarar, sem ekki eru deildarstjóra, finnst þeir vera vanmáttugir og 

valdalitlir (Arna H. Jónsdóttur, 2005).  

Allir viðmælendum lögðu áherslu á að nýta fagþekkingu, áhuga og 

mannauð og þess vegna sögðust þeir reyna að nýta styrkleika starfsfólksins 

þegar verkefnum er dreift. Þetta kemur fram í því að lögð er áhersla á að 

starfsmenn, bæði fagmenntaðir og ófagmenntaðir, beri ábyrgð á ákveðnum 

verkefnum eða svæðum í húsinu. Sergiovanni (2009) bendir á að 

skólastjórnandi þurfi að hafa yfirsýn yfir þau verkefni sem hann stýrir og það 

geri hann með því að eiga góð og jákvæð samskipti við samstarfsfólk sitt og 

dreifa verkefnum frekar en sinna þeim öllum sjálfur. Leikskólastjórar leggja 

áherslu á mikilvægi undirbúningstíma starfsfólksins. Þeir sem eiga 

kjarasamningsbundinn rétt fara í undirbúning. Það kom fram að í einum 

leikskólanum fái allir skipulagða undirbúningstíma. Í hinum leikskólunum fær 

starfsfólk undirbúningstíma þegar hægt er að koma því við og eftir 

verkefnastöðu. Viðmælendur í rannsókn Elsu Pálsdóttur (2010) halda því 

fram að forsenda skólaþróunar sé sú að allt starfsfólk fái undirbúningstíma 

og að reglulega sé fundað með ákveðnum teymum. Velta má fyrir sér hvort 

það sé undirbúningstíminn og fundir sem slíkir sem hafa áhrif á skólaþróun 

eða hvort það sé skipulag þeirra, hverjir sinna þeim og þau verkefni þar eru 

unninn.  

Deildarstjórar í rannsókn minni sjá um að dreifa verkefnum á sínum 

deildum. Fram kom að hópstjórar geta verið ófaglærðir og þá er hlutverk 

deildarstjóra að styðja þá í starfi og miðla faglegum áherslum. Þetta er meðal 

annars gert í gegnum samvinnu deildarstjóra og hópstjórar við skráningar í 

Heilsubók barnsins. Jafnframt er ljóst að deildarstjórar bera ábyrgð á 

skráningu í Heilsubók barnsins en skráð er í hana í samvinnu við hópstjóra, 

fagstjóra og starfsfólk á deildum. Harris (2013) bendir á að dreifð forysta þýði 

ekki að enginn eigi að bera ábyrgð heldur hafa þeir sem eru í formlegu 

stjórnunarhlutverki, eins og skólastjórar og deildarstjórar, það hlutverk að 

halda utan um hlutina, nýta hæfileika einstaklinga og kunnáttu (Harris, 2003). 

Fram kemur í niðurstöðum þessarar rannsóknar að leikskólastjórar beri 

traust til deildarstjóra til að sinna sínu hlutverki og ábyrgð og líta á þá sem 

mikilvægan hlekk í stjórnun skólanna. Hlutverk skólastjóra er að setja skýr 

markmið, dreifa forystu, safna upplýsingum, taka ákvarðanir, efla samskipti 

og samvinnu meðal starfsmanna, veita hvatningu og viðurkenningu (Harris 

og Muijs, 2005 og Rodd, 2006). 

Samkvæmt Bennet o.fl. (2003) og Harris (2008) getur dreifð forysta boðið 

upp á tækifæri til að ýta undir frumkvæði og sérþekkingu innan hópa og 

meðal einstaklinga og starfsmannahópsins. Leikskólastjórarnir sem rætt var 

við sögðust dreifa verkefnum þannig að áhugasvið, fagþekking og mannauður 

fái að njóta sín og þeir kváðust reyna að grennslast fyrir um áhugasvið hvers 

og eins starfsmann svo fólk fái að njóta sín á því sviði sem það hefur áhuga á. 

Samkvæmt Bennet o.fl. (2003) og Harris (2008) hefur þetta áhrif á fjölbreytni 

innan hópsins þar sem einstaklingar innan hans, sem búa yfir færni og 

þekkingu, geta tekið að sér og leitt starfið hverju sinni. Slík sýn á forystu getur 

varla orðið til nema í starfsmannahópum þar sem ríkir gagnkvæmur 

stuðningur, hvatning og traust (Bennet o.fl., 2003; Harris, 2008).  

Allir leikskólastjórar sem rætt var við lögðu áherslu á að dreifa stjórnun, 

verkefnum og ábyrgð, til dæmis með fagstjórum, til að vinna að innleiðingu 

heilsustefnunnar. Til staðar eru ákveðin viðmið sem koma fram í Heilsubók 

barnsins og allir vita að hverju er stefnt í skólastarfinu. Skólastjórnendur 

styrkja leiðtoga og dreifa stjórnunarhlutverkum (Anna Kristín Sigurðardóttir, 

2013).  

Stjórnun og forysta eru með svipuðu sniði í öllum þeim leikskólum sem 

rannsókn mín nær yfir. Deildarstjórarnir eru í stjórnunarteymi ásamt 

fagstjórum og öðrum stjórnendum skólanna. Viðmælendur mínir eru 

sammála um að verkefnum og ábyrgð sé dreift innan skólanna og að þar fái 

fagþekking, áhugi og mannauður að njóta sín (Börkur Hansen, Ólafur H. 

Jóhannsson og Steinunn Helga Lárusdóttir, 2008; Ólafur H. Jóhannsson og 

Steinunn Helga Lárusdóttir, 2008; Sigurborg K. Kristjánsdóttir og Rúnar 

Sigþórsson, 2009). 

Allir leikskólastjórar segjast dreifa ábyrgð á milli starfsmanna og 

deildarstjórar segjast deila verkefnum innan sinna deilda.. Talið er farsælt 

fyrir skólastarf að dreifa forystu og ábyrgð en þannig en mannauður skólans 

sagður nýtast best (Elsa Pálsdóttir, 2010; Fullan, 2001; Rodd, 2006; 

Sergiovanni, 2009: Sigurborg K. Kristjánsdóttir og Rúnar Sigþórssonar, 2009; 

Sigríður Anna Guðjónsdóttir o.fl., 2007). Því er haldið fram að sé þetta gert 

verði starfið markvissara og árangursríkara þar sem ábyrgð og hlutverkum er 

dreift. Í niðurstöðum kemur fram að þegar verkefnum er dreift sé leitað eftir 

fagþekkingu og áhuga til að auka gæði í skólastarfinu. Leithwood og Poplin 

(1992) benda á að ef dreifð forysta eigi að skila árangri þurfi stjórnendur að 

gæta þess að deila ábyrgð til þeirra sem búa yfir þeirri sérfræðiþekkingu, 

reynslu og áhuga sem þarf til að leiða starfið. Sigríður Anna Guðjónsdóttir 

o.fl. (2007) benda á mikilvægi þess að auka sýnileika allra starfa og byggja 

upp traust til allra aðila þannig að þeir geti viðrað hugmyndir sínar og 

skoðanir og fái að auki tækifæri til að koma þeim á framfæri. 

Innleiðing heilsustefnunnar hefur haft þau áhrif á dreifða forystu að 

verkaskipting verður skýrari en það hefur orðið til þess að fagstjórar hafa 

verið settir yfir ákveðin námssvið. Þannig telja allir viðmælendur að starfið sé 

orðið faglegra og að verkefnum, ábyrgð og álagi sé dreift. Áhrif 

heilsustefnunnar á dreifða forystu hefur þannig þau áhrif að stjórnunarteymi 

leikskólans verður fjölmennara þar sem leitað er eftir fagþekkingu og áhuga 

þar sem samvinna er lykilatriði. Arna H. Jónsdóttir (2008) bendir á að 

karllægum stjórnunarstíl fylgi vannýting á sérfræðiþekkingu og upplifun 

valdleysis sem er andstætt því sem viðmælendur mínir upplifa. Í rannsókn 

Örnu H. Jónsdóttur (2009) koma fram vangaveltur rannsakanda um nauðsyn 

þess að þróa forystustjórnun í leikskólum með tilliti til þeirra aðstæðna sem 

þar eru. Líklegt er að í leikskólunum sem viðmælendur mínir starfa sé verið 

að þróa forystustjórnun með tilliti til aðstæðna þar sem mannauður og 

fagþekking fái að njóta sín og fleiri eru í formlegum stjórnunarstöðu, sem 

samræmist því sem Bennet o.fl. (2003) benda á, en þá getur stjórnandi haft 

frumkvæði að innleiðingu dreifðrar forystu. Einnig getur dreifð forysta orðið 

til innan starfsmannahópsins þegar hann leysir af hendi ákveðið verkefni, til 

að mynda við innleiðingu heilsustefnunnar eða hópnum sé það tamt að dreifa 

forystu. Skipulagsheild sem nýtir sér dreifða forystu í starfi sínu og við lausn 

verkefna hefur náð að koma sér upp sveigjanleika í forystu (Bennet o.fl., 

2003; Haris, 2008). Vera má að hjá viðmælendum mínum megi greina 

ákveðin forystustíl þar sem sérfræðiþekking leikskólakennara er nýtt. Það 

gæti verið áhugavert að skoða hlutfall fagstjóra á milli heilsuleikskóla og 

annarra leikskóla. Arna H. Jónsdóttir (2005) hefur bent á að stjórnendur verði 

að gæta að mannauði leikskólans og að þeim leikskólakennurum sem ekki 

eru í formlegum stjórnunarstöðum þar sem þeir finna sig oft vanmáttuga og 

valdalitla og telja sérfræðiþekkingu sína vannýtta. 

Til að að skólastjórar geti leitt umræðu um forystu í skólum má ætla að 

þeir þurfi að hafa ákveðið sjálfræði og skýrt umboð til að stýra sinni stofnun 

og forgangsraða verkefnum (Cranston, 2013). Eitt af því gæti verið sjálfræði 

leikskólastjóra við að ráða inn fagstjóra. 

5.2.3 Faglegt samstarf, starfþróun og gagnvirkt nám 

Í niðurstöðunum kemur fram að leikskólastjórarnir leggja áherslu á 

endurmenntun og starfsþróun starfsmanna og segjast þeir allir hvetja 

kennara og starfsfólk til að sækja sér endurmenntun og telja hana mikilvæga 

þegar skólar eru að þróa sig áfram eða innleiða nýjungar á borð við 

heilsustefnuna. Anna Kristín Sigurðardóttir (2006, 2013) og Stoll og Luis 

(2007) benda á að þetta sé mikilvægur þáttur í faglegu námssamfélagi til að 

bæta árangur nemenda og stuðla að framþróun í starfi skólans.  

Allir viðmælendur segja skráningar í Heilsubók barnsins ýta undir og efla 

samvinnu og þekkingu sem hefur síðan góð áhrif á skólastarfið, nám 

nemenda og starfsþróun í heild sinni. Deildarstjórar segja áhrifin vera þau að 

samvinna verði meiri en ella þar sem allir reyni að gera betur með hverju 

barni. Deildarstjóri einn benti á að nauðsynlegt sé að vanda allar skráningar í 

Heilsubók barnsins svo hún þjóni hlutverki sínu sem best og þetta þarf 

sérstaklega að hafa í huga þar sem kennarar læra hver af öðrum og bókin 

getur verið góður jarðvegur fyrir stöðugt umbótastarf og þróun 

lærdómssamfélagsins (Anna Kristín Sigurðardóttir, 2013; Harris, 2013). 

Gagnvirkt nám, bæði meðal nemenda og kennara, er talið skipta miklu máli 

við þróun faglegs lærdómssamfélags (DuFour, 2004).  

Innleiðing heilsustefnunnar hafði, samkvæmt því sem viðmælendur mínir 

sögðu, jákvæð áhrif á hvað starfsfólk lærði um þroska barna, bæði andlegan 

og líkamlegan, sem og hvernig best væri að vinna með þeim. Harris (2013) 

segir að dreifð forysta byggi á samvinnu þar sem kennarar þróa þekkingu sína 

með gagnvirku nám, þ.e. þar sem þeir læra hver af öðrum. Í niðurstöðunum 

kemur fram að deildarstjórarnir sögðust hafa lært mikið á því að vinna að 

innleiðingu heilsustefnunnar og starfa í heilsuleikskóla. Þetta er í samræmi 

við niðurstöður Ásdísar Olgu Sigurðardóttur (2013) sem segir endurmenntun 

hafa mikil áhrif á það hvernig deildarstjórar takast á við starf sitt. 

Allir leikskólastjórarnir benda á að það felist lærdómur í því þegar 

kennarar miðla sín á milli og út á við því sem þeir læra og gera. Skólastarf sem 

býður upp á góð tækifæri fyrir kennara til að læra hver af öðrum er góður 

jarðvegur fyrir stöðugt umbótastarf og þróun lærdómssamfélags. Fagleg 

einangrun kennara getur hindrað þróun þess eins og Anna Kristín 

Sigurðardóttir (2013) bendir á. 

Í niðurstöðunum kemur fram að það skiptir leikskólastjóra máli að 

starfsfólk fari á námskeið og sæki sér endurmenntun. Einnig kemur fram að 

leikskólastjórarnir skipuleggi námskeið sem haldin eru á starfsdögum og á 

starfsmannafundum. Að sögn leikskólastjóra hefur þessi fræðsla styrkt 

starfsmenn faglega þar sem þeir bæti við þekkingu sína og það hafi áhrif á 

innleiðingarferlið. Þetta er í samræmi við það sem Desimone, Smith, Ueno 

(2006) segja varðandi það að með því að tengja starfsþróun kennara við sýn 

skólans nýtist hún betur í starfi og hvetur kennara með minni fagþekkingu til 

að þróa sig meira í starfi. 

Deildarstjórarnir sem rætt var við sögðu að innleiðing heilsustefnunnar 

hefði hvatt til að gera enn betur enda vill starfsfólkið læra og bæta við 

þekkingu sína. Þetta er í samræmi við það sem Stoll og Louis (2007) benda á 

þess efnis að til að samstarf skili árangri hjá nemendum þurfi fagleg og 

gagnrýnin umræða að fara fram. Deildarstjórarnir bentu á að innleiðingin 

hefði haft áhrif á starfsþróun og námskeið þar sem námskeiðin taka mið af 

heilsustefnunni. Þetta hefur áhrif á þekkingu, árangur í starfi með börnum og 

það hvernig skólastarfið þróast. Anna Kristín Sigurðardóttir (2013) bendir á 

að gagnkvæmt traust, virðing og stuðningur hefur áhrif á hvernig til tekst.  

Að sögn viðmælenda minna hefur innleiðing heilsustefnunnar haft þau 

áhrif að börnin fá nú hollari fæðu en áður og hreyfa sig meira og á 

fjölbreyttari hátt í leikskólanum. Lögð er áhersla á mikla útiveru, 

vettvangsferðir og allt sem gert er á að auka vellíðan og hafa jákvæð áhrif á 

þroska nemenda. Það kemur fram bæði hjá leikskólastjórum og 

deildarstjórum að innleiðing heilsustefnunnar hafi haft þau áhrif að kennarar 

eru meðvitaðri en áður um eigin heilsu og heilsu barnanna. Starfsþróun og 

aukin fagþekking varð til við innleiðinguna sem stutt hefur við starfsþróun 

kennara og þannig um leið stuðlað að umbótum og þróun í skólastarfi þar 

sem þróun kennarana sjálfra er lykilatriði (Sergiovanni, 2009).  

Í niðurstöðunum kemur fram að innleiðing heilsustefnunnar hefur haft 

þau áhrif á kennarana að þeir hugsa betur en áður um eigin heilsu. Þetta 

hefur haft jákvæð áhrif á skólastarfið þar sem minna er um fjarvistir vegna 

veikinda starfsfólks sem þýðir að meiri tími er fyrir undirbúning, símenntun 

fundi og samræður um starfið. Ólafía Guðmundsdóttir (2011) segir fjarvistir 

vegna veikinda hafa letjandi áhrif á starfsþróun og þar með gefist minni tími 

til samræðna og ígrundunar um skólastarfið. Af þessu má draga má þá 

ályktun að bætt heilsa starfsmanna í rannsókn minni hafi haft jákvæð áhrif á 

skólastarfið. Minni fjarvistir vegna veikinda auðveldaði starfsfólki að sinna 

sem best starfi sínu, sækja sér námskeið og efla starfsþróun sína. 

Deildarstjórarnir voru sammála því að innleiðing heilsustefnunnar hefði 

haft jákvæð áhrif á starfsþróun kennara þar sem samvinna, árangur, aukin 

þekking á þroska nemenda, heilsuvernd og heilsuefling, fræðsla og Heilsubók 

barnsins styðji við gott starf og þróun í skólastarfi. Leikskólastjórarnir lögðu 

áherslu á að styrkja starfsmannahópinn og það hefur haft jákvæð áhrif á nám, 

líðan og þroska nemenda. Stjórnanda, sem vinnur að því að styrkja 

starfsmannahópinn, tekst oft að laða fram innri hvatningu og draga fram 

hæfileika starfsmanna sinna (Sergiovanni, 2006). Við innleiðinguna hefur sú 

hugmyndafræði sem heilsustefnan byggir á haft áhrif, ásamt mannauði og 

aðstæðum á hverjum stað (Sergiovanni, 2009). Þetta er mikilvægur hluti 

faglegs námssamfélags og tengist því að bæta árangur nemenda og stuðla að 

framþróun í starfi skólans (Anna Kristín Sigurðardóttir, 2006; Stoll og Luis, 

2007). Menning skólans hefur áhrif á það hvort samstarf skili árangri í 

starfsþróun kennara og hvort það nái til nemenda. Gagnkvæmt traust, virðing 

og stuðningur hefur áhrif á hvernig til tekst (Anna Kristín Sigurðardóttir, 

2013). Leikskólastjórar benda á að það felist lærdómur í því þegar kennarar 

miðla sín á milli og út á við því sem þeir læra og gera. Í skóla þar sem 

kennurum standa til boða mörg tækifæri til að læra hver af öðrum er að finna 

góðan jarðveg fyrir stöðugt umbótastarf og þróun lærdómssamfélagsins 

(Anna Kristín Sigurðardóttir, 2013; Harris, 2013). 

5.3 Styðjandi og hamlandi áhrif  

Hjá öllum viðmælendum kom fram að jákvæðni, vilji og áhugi hefðu jákvæð 

áhrif á innleiðingu heilsustefnunnar og styrki faglegt lærdómssamfélag. 

Einnig kom fram að gott samstarf við foreldra styðji við heilsustefnuna þar 

sem jákvætt hugarfar starfsfólks hefur áhrif og smitar til barna og foreldra.  

Aukin fagþekking, endurmenntun, fræðsla og námskeið sem haldin hafa 

verið fyrir starfsfólk og foreldra hafa, að sögn viðmælenda, haft jákvæð áhrif. 

Eigi skóli að geta talist faglegt lærdómssamfélag verður að vera lögð áhersla 

á að leita stöðugt leiða til að þróa starfshætti í skólanum með árangur 

nemenda sem markmið (Hargreaves, 2007). 

Mannauður, aðbúnaður, fjármagn og skilningur rekstraraðila hefur áhrif á 

hvernig til tekst við innleiðingu og umbætur í skólastarfi. Innan skólans fer af 

stað ákveðið umbreytingaferli þar sem þessar bjargir, ásamt ólíkum 

einstaklingum, starfsanda, valdi og menningu, takast á og birtast í 

starfsháttum, kennslu og námi. Árangurinn kemur fram í þroska og 

framförum barnanna, starfsánægju kennara, fjarveru, brottfalli og gæðum 

skólastarfsins (Hoy og Miskel, 2001).  

Samkvæmt deildarstjórunum sem talað var við hefur vilji leikskólastjórana 

og viðhorf þeirra til skólastarfsins haft mikil áhrif og stutt við innleiðinguna. 

Leikskólastjórarnir í rannsókn minni bentu á að jákvætt viðhorf starfsfólks til 

heilsustefnunnar hefði haft styðjandi áhrif við innleiðinguna að þeirra mati. 

Eigi skóli að geta talist faglegt lærdómssamfélag verður forysta að vera öflug, 

bæði af hálfu stjórnenda og kennara (Hargreaves, 2007). Stjórnendum virðist 

því hafa tekist að mynda liðsheild innan þessa skóla sem viðmælendur mínir 

starfa í sem stefnir í sömu átt við innleiðingu heilsustefnunnar. 

Í niðurstöðunum kemur fram að það hafi jákvæð áhrif á leikskólastarfið 

því fleiri fagmenntaðir sem starfa í leikskólunum. Einnig kom fram mikilvægi 

þess að nýta mannauðinn og áhugasvið starfsfólks. Samkvæmt 

rannsóknarniðurstöðum Rannveigar Jónsdóttur (2012) er það sem helst 

hindrar þróun faglegs lærdómssamfélag erfiðleikar við að ráða hæft fólk til 

starfa. 

Leikskólastjórarnir sem rætt var við lögðu áherslu á að vekja áhuga meðal 

starfsfólks, skipuleggja fræðslu og stuðning og kváðust þannig hafa tekist að 

skapa sameiginlega framtíðarsýn og liðsheild sem vildi innleiða 

heilsustefnuna og viðhalda henni. Til að ná markmiðum heilsustefnunnar skal 

nýta mannauð skólans og vinna að þeirri sýn sem heilsustefnan byggir á 

(Heilsustefnan. e.d.-c). Þannig snýst forysta um að virkja reynslu og hæfileika 

sem flestra (Harris og Muijs, 2005).  

Það sem styður við innleiðinguna er eftirfarandi þættir: skýr sýn 

stjórnenda, jákvætt viðhorf og gott samstarf þeirra sem starfa í leikskólanum, 

dreifing verkefna og ábyrgðar, áhersla á starfsþróun og fagþekkingu, ánægðir 

foreldrar, Heilsubók barnsins og samstarf við foreldra þar sem barnið, þroski 

þess og velferð er í brennidepli (Anna Kristín Sigurðardóttir, 2013). Þættirnir 

sem hér eru nefndir hafa áhrif á árangur og starfsánægju sem er mikilvægur 

hvati fyrir faglegt lærdómssamfélag (Hoy og Miskel, 2001). 

Þegar niðurstöðurnar eru dregnar saman sést að ákveðnir þættir hafa, að 

mati viðmælenda minna, jákvæð áhrif á innleiðingu heilsustefnunnar og hafa 

stutt við þróun faglegs lærdómssamfélags þeirra skóla sem rannsóknin náði 

yfir. Þessir þættir eru eftirfarandi:  

• Hugmyndafræði heilsustefnunnar. 

• Áhugi, vilji og jákvætt hugarfar. 

• Samvinna og að vera góð fyrirmynd. 

• Verkefnum og ábyrgð var dreift.  

• Að fá inn stuðning og fræðslu. 

• Samvinna við foreldra.  

• Jákvæð endurgjöf og árangur. 

• Stuðningur rekstraraðila. 

• Aukin fagþekking. 

Grafist var fyrir um hvað hefði getað hindrað eða tafið fyrir innleiðingu 

heilsustefnunnar. Fram kom að neikvætt viðhorf stjórnenda og starfsfólks til 

heilsustefnunnar hefði getað hindrað innleiðinguna. Einnig kom í ljós að 

skortur á fagþekkingu getur haft neikvæð áhrif þar sem ófaglærðir 

starfsmenn og þeir sem ekki hafa áhuga á stefnunni geta tafið fyrir 

innleiðingunni. Árið 2011 höfðu einungis um 38% þeirra sem þá störfuðu í 

leikskólum leikskólakennaramenntun (Jóhanna Einarsdóttir o.fl., 2013). 

Samkvæmt niðurstöðum rannsóknar Rannveigar Jónsdóttur (2012) er tvennt 

sem helst hindrar þróun faglegs lærdómssamfélags en það er í fyrsta lagi 

erfiðleikar við að ráða hæft fólk til starfa í skólana og svo hversu takmarkaðan 

tíma starfsfólkið hefur til að hittast og vinna allt saman. 

Í viðtölunum kom fram að mögulega skorti rekstraraðila skilning á því 

hvað það er sem þarf til að bæta aðbúnað svo skólinn geti staðið sig betur við 

að styðja innleiðingu heilsustefnunnar og þróun í skólastarfi. Hjá öllum 

viðmælendum kom fram að það hefði tekið tíma að koma því þannig fyrir að 

maturinn á leikskólanum stæðist kröfur og væri í samræmi við gildi og 

markmið heilsustefnunnar. Í rannsókn minni kom fram að 

leikskólastjórnendur sóttu eftir aukinni þekkingu inn í leikskólanna ásamt 

tíma og fjármagni til að hafa matinn sem bestan. Eins og Hoy og Miskel (2001) 

benda á þá hefur efnahagslegur auður, mannauður, skólastefna, efniviður og 

búnaður áhrif á skólastarfið og árangur nemenda.  

Allir viðmælendur voru sammála um að það gæti haft neikvæð áhrif á 

innleiðinguna ef starfsmaður vildi ekki taka þátt í því sem leikskólinn stefndi 

að. Deildarstjórarnir bentu á að leikskólastjórar hafa ýmislegt um það að 

segja hverjir starfa í leikskólunum þar sem þeir sjá um mannaráðningar. 

Heilsustefnan er kynnt fyrir starfsfólki þegar það hefur störf hjá skólanum og 

þannig getur fólk gert það upp við sig hvort það sé tilbúið að starfa eftir þeirri 

stefnu sem skólinn hefur sett sér. Sergiovanni (2009) bendir á að viðhorf, 

aðstæður, mannauður, menning og samfélag hafa áhrif á það sem gert er og 

hvernig skólastjóri fer að því að virkja alla sem að barninu koma. 

Þau atriði sem geta hindrað eða tafið fyrir innleiðingu eru, að mati 

viðmælenda minna, eftirfarandi: Neikvætt viðhorf til heilsustefnunnar og 

umbóta í skólastarfi, bæði hjá starfsfólki og stjórnendum, lélegur aðbúnaður, 

lítil fagþekking, skortur á fjármagni og skortur á skilningi rekstraraðila. 

Umhverfisþættir hafa áhrif á það sem gerist inni í skólanum en með 

umhverfisþáttum er átt við ýmsar bjargir sem geta tengst efnahagslegum 

auði, mannauði, skólastefnu, efniviði og búnaði. Þegar ákveðið er að innleiða 

heilsustefnuna fer af stað umbreytingaferli þar sem ólíkir einstaklingar, 

starfsandi, vald og menning takast á og kemur þetta fram í starfsháttum, 

námi og kennslu. Árangurinn birtist í þroska og framförum nemenda, aukinni 

starfsánægju kennara, minni fjarveru, minna brottfalli og meiri gæðum 

skólastarfs (Hoy og Miskel, 2001).  

Niðurstöður rannsóknar minnar benda til þess að innleiðing 

heilsustefnunnar hafi haft jákvæð áhrif á faglegt lærdómssamfélag skólanna 

sem til rannsóknar voru. Viðmælendur mínir lýstu lærdómsferli og 

starfsháttum þar sem verkefnum og ábyrgð var dreift ásamt því sem þeir 

ræddu um aukna samvinnu og starfsþróun. Í svörum þeirra má greina 

jákvæðni og vilja. Ég dreg þá ályktun að greina megi starfsánægju hjá 

viðmælendum þegar þeir fjalla um innleiðingu heilsustefnunnar og áhrif 

hennar á skólastarfið. Áhrifin má greina í aukinni starfsþróun kennara og 

árangri í skólastarfi þar sem taka þarf ákveðin skref til að ná því markmiði að 

fá vígslu sem heilsuleikskóli. Með því að skrá upplýsingar í Heilsubók barnsins 

eru börnin í brennidepli í skólastarfinu. 

Hlutverk leikskólastjóra við innleiðingu heilsustefnunnar er að fara með 

kennslufræðilega forystu þar sem hann er fagleg fyrirmynd og á að mynda 

sameiginlega sýn og liðsheild, dreifa verkefnum og ábyrgð, stuðla að 

samstarfi innan og utan skólans, skipuleggja starfsþróun og skapa slíkar 

aðstæður að innleiðingin getur gengið sem best fyrir sig og verði hluti af 

daglegu starfi skólans. Þetta eru þættir sem styðja við faglegt 

lærdómssamfélag leikskólans. Það að skapa góðar aðstæður getur kallað á 

ákveðna skriffinnsku af hendi leikskólastjóra og í samskiptum við 

rekstraraðila og aðra aðila sem standa utan skólans.  

Hlutverk deildarstjóra, sem faglegra fyrirmynda og leiðtoga, skiptir miklu 

máli við innleiðingu heilsustefnunnar. Mikilvægt er að leikskólastjórar veiti 

kennslufræðilega forystu þar sem þróun deildarstjóra er lykilatriði. Einnig 

ættu leikskólastjórar að gæta að því að álag á deildarstjóra verði ekki of mikið 

en aðstæður á hverjum stað geta haft áhrif á þetta. 

Eftirfarandi þættir styðja við innleiðinguna og hafa jákvæð áhrif á þróun 

faglegs lærdómssamfélags: Skýr sýn stjórnenda, jákvætt viðhorf og gott 

samstarf þeirra sem starfa í leikskólanum, dreifing verkefna og ábyrgðar, 

áhersla á starfsþróun og fagþekkingu, ánægðir foreldrar og loks Heilsubók 

barnsins. 

 Það sem getur hindrað eða tafið fyrir innleiðingu er: Neikvætt viðhorf til 

heilsustefnunnar og umbóta í skólastarfi, bæði hjá starfsfólk og stjórnendum, 

skortur á aðbúnaði, lítil fagþekking, skortur á fjármagni og ekki nægur 

skilningur rekstraraðila. 

Í skólunum má greina áhuga og jákvæðni sem hvetur og viðheldur sífelldu 

námi í þeim tilgangi að styðja við nám nemendanna en sú vinna hefur áhrif á 

fagþekkingu og starfsánægju starfsfólksins. Innleiðing heilsustefnunnar hefur 

haft jákvæð áhrif á lærdómssamfélög þeirra leikskóla sem rannsóknin náði til 

og áhrifin falla vel að skilgreiningu Stoll o.fl., (2006) um einkenni 

lærdómssamfélags. 

Heilsubók barnsins er einkennandi fyrir heilsustefnuna og veitir þróun 

faglegs lærdómssamfélags ákveðinn stuðning en með bókina að vopni er 

hugað að hverju og einu barni sem  dvelur í heilsuleikskóla, heilsu þess, líðan, 

náms og þroska. Í bókinni eru ákveðin viðmið sem krefja þá sem starfa í 

heilsuleikskólum til að meta árangur og umbætur í skólastarfinu út frá þeim 

börnunum sem þar dvelja. Vegna þessa er mikilvægt að halda Heilsubók 

barnsins á lofti og styðja við þá sem skrá upplýsingar í Heilsubók barnsins í 

fyrsta skipti til að hún þjóni sem best tilgangi sínum en hann er að auka gæði 

leikskólastarfsins hverju og einu barni til hagsbóta.  

6 Lokaorð 

Þegar helstu niðurstöður eru dregnar saman sést að samræmi er í svörum 

viðmælenda varðandi áhrif innleiðingar heilsustefnunnar á faglegt 

lærdómssamfélag leikskólans. Þetta samræmi vakti athygli rannsakanda. 

Það sem einkenndi svör allra þátttakenda var áhugi og jákvætt hugarfar 

til skólastarfsins og innleiðingar heilsustefnunnar. Greina mátti starfsánægju 

í öllum viðtölunum og draga má þá ályktun að innleiðing heilsustefnunnar 

hafi haft jákvæð áhrif á fagleg lærdómssamfélag skólanna sem til rannsóknar 

voru. Áhrifin birtast í þeirri skýru heildarsýn sem skólastarfið byggir á, 

jákvæðu viðhorfi til skólastarfsins, góðu samstarfi þeirra sem starfa í 

leikskólanum, dreifingu ábyrgðar og verkefna og því að áhersla er lögð á 

starfsþróun og aukna fagþekkingu auk góðs samstarfs við foreldra en þar 

styður Heilsubók barnsins við lærdómssamfélag skólans.  

Meðan á rannsókninni stóð fékk ég tækifæri til að hitta viðmælendur og 

hlusta á þá ræða sýn sína og upplifun af innleiðingu heilsustefnunnar og 

áhrifum hennar á skólastarfið. Nú, þegar henni er lokið, verður mér æ oftar 

hugsað til Unnar Stefánsdóttur og verður sífellt ljósara hve mikið 

brautryðjendastarf hún vann. Fagleg sýn hennar var sterk sem og lífsgildi 

hennar í tengslum við farsælt skólastarf nemenda og vann hún að 

brautargengi þeirrar hugsjónar alla tíð.  

Mikilvægt er að rekstraraðilar geri sér grein fyrir því hvernig þeir geti veitt 

stjórnendum og hinu faglega lærdómssamfélagi stuðning. Lög og reglur og sú 

stefna sem skólinn byggir starf sitt á kallar á ákveðna þekkingu, aðbúnað, 

efnivið og umhverfi. Sá mannauður sem skólinn býr yfir hefur mikil áhrif og 

aukin fagþekking hefur jákvæð áhrif á skólastarfið. Viðvarandi skortur hefur 

verið á leikskólakennurum þrátt fyrir að leikskólinn sé lögum samkvæmt 

fyrsta skólastigið. Því er mikilvægt að allir hagsmunaaðilar kalli sérstaklega 

eftir sérfræðiþekkingu, fagmennsku og forystu leikskólakennara.  

Eins og Wolfgang Edelstein (2010) bendir á hefur hlutverk skóla breyst 

töluvert, þ.e.a.s. frá því að miðla þekkingu til næstu kynslóðar til þess að efla 

hæfni manna til að lifa og starfa saman í lýðræðislegu samfélagi. Skólinn er 

mikilvægur vettvangur til að kenna lýðræði og vegna þessa áhrifa er 

mikilvægt að leikskólakennurum fjölgi og að stutt sé við starfsþróun starfandi 

leikskólakennara og þeir hvattir til að sækja sér endurmenntun.  

Viðauki A 

Kynningarbréf og samþykki rekstraraðila leikskóla 

Ágæti viðtakandi 

Erindi: Ósk um leyfi til að vinna að rannsókn meðal leikskólastjóra og 

deildarstjóra Heilsuleikskóla í sveitarfélaginu. 

Ég undirrituð er að vinna að lokaverkefni mínu í meistaranámi við 

Menntavísindasvið Háskóla Íslands. Þar er ég að gera rannsókn á áhrifum 

heilsustefnunnar á leikskólastarfið og störf leikskólastjóra og deildarstjóra.  

Markmið rannsóknar er að leita svara við því hver áhrif innleiðingar á 

heildarsýnum heilsustefnunnar eru á leikskólastarfið. 

Rannsóknin getur varpað ljósi á hver áhrifin eru fyrir leikskólastjórnendur 

að hafa ákveðna sýn og grunn til að styðjast við í mótun og þróun skólastarfs. 

Hagnýtt gildi verkefnisins er kynning á heilsustefnunni, hugsanleg áhrif 

hennar á faglegt lærdómssamfélag í íslenskum leikskólum, hlutverk 

leikskólastjóra og hugmyndir um þróun stefnunnar.  

Rannsókn þessi verður unnin sem meistaraprófsverkefni til fullnaðar 

M.Ed.-gráðu í uppeldis- og menntunarfræðum við Háskóla Íslands með 

áherslu á stjórnun menntastofnana. Leiðbeinandi er . Starfsfólk leggur harðar 

að sér er jákvæðara, skilar betri afköstum og er betur í stakk búið til að taka 

að sér stjórnunarhlutverk Dr. Arna H. Jónsdóttir, lektor. Aðferð rannsóknar 

er byggð á eigindlegri aðferðarfræði þar sem nýtt verða óstöðluð og opin 

viðtöl. Þátttakendur geta hætt við þátttöku á hvaða stigi rannsóknarinnar 

sem er.  

Farið verður með öll gögn sem trúnaðarmál, nafnleyndar verður gætt og 

unnið samkvæmt lögum 77/2000 um persónuvernd. Gögnum verður eytt 

þegar prófdómari hefur samþykkt verkefnið. 

Viðmælendur mínir eru leikskólastjórar og deildarstjórar í 

heilsuleikskólum sem hafa unnið að innleiðingu heilsustefnunnar. 

Ég óska hér með eftir leyfi til að fá að leita eftir þátttöku leikskólastjóra og 

deildarstjóra í þínu skólaumdæmi í rannsókn minni.  

Óska ég hér með eftir skriflegu svari við beiðni minn 

Með fyrir fram þökk og bestu kveðjum, Sigríður Birna Birgisdóttir  

Netfang: sbb11@hi.is Sími: 780-5334 

Viðauki B 

Kynningarbréf til leikskólastjóra/deildarstjóra 

 

Ágæti leikskólastjóri/deildarstjóri 

Ég undirrituð er að vinna að lokaverkefni mínu í meistaranámi við 

Menntavísindasvið Háskóla Íslands. Þar er ég að gera rannsókn á 

Heilsustefnunni. Ég er að skoða hver áhrif heilsustefnunnar eru á 

leikskólastarfið að mati leikskólastjóra og deildarstjóra sem hafa unnið að 

innleiðingu heilsustefnunnar.  

Markmiði rannsóknar er að leita svara við því hver áhrif innleiðingar á 

heildarsýnum heilsustefnunnar eru á leikskólastarfið. 

Rannsóknin getur varpað ljósi á hver áhrifin eru fyrir leikskólastjórnendur að 

hafa ákveðna sýn og grunn til að styðjast við í mótun og þróun skólastarfs. 

Hagnýtt gildi verkefnisins er kynning á heilsustefnunni, hugsanleg áhrif 

hennar á faglegt lærdómssamfélag í íslenskum leikskólum , hlutverk 

leikskólastjóra og hugmyndir um þróun stefnunnar. 

Rannsókn þessi verður unnin sem meistaraprófsverkefni til fullnaðar M.Ed. 

gráðu í uppeldis- og menntunarfræðum við Háskóla Íslands með áherslu á 

stjórnun menntastofnana. Leiðbeinandi er Dr. Arna H. Jónsdóttir, lektor. 

Aðferð rannsóknar er byggð á eigindlegri aðferðarfræði þar sem nýtt verða 

óstöðluð og opin viðtöl. Þátttakendur geta hætt við þátttöku á hvaða stigi 

rannsóknarinnar sem er.  

Farið verður með öll gögn sem trúnaðarmál, nafnleyndar verður gætt og 

unnið samkvæmt lögum 77/2000 um persónuvernd. Gögnum verður eytt 

þegar prófdómari hefur samþykkt verkefnið. 

Viðmælendur mínir eru leikskólastjórar og deildarstjórar í heilsuleikskólum 

sem hafa unnið að innleiðingu á heilsustefnunni og hafa stjórnunarreynslu í 

heilsuleikskóla. Gera má ráð fyrir að viðtalið taki um það bil 50 mínútur. 

Áherslan er að viðmælendur lýsi hver áhrif innleiðingar heilsustefnunnar eru 

á skólastarfið og á störf sín.  

Ég óska hér með eftir þátttöku þinn í þessari rannsókn.  

Innan fárra daga mun ég hafa samband við þig símleiðis. 

Með fyrir fram þökk og bestu kveðjum, Sigríður Birna Birgisdóttir  

Netfang: sbb11@hi.is Sími: 780-5334 

Viðauki C  

 

Viðtalsrammi 

Persónulegar upplýsingar. 

Mig langar að biðja þig að segja mér frá menntun- og starfsferli og kynnum 

af heilsustefnunni. 

• Menntun 

• Starfsferill 

Sameiginleg sýn og gildi 

• Hvenær kynntist þú heilsustefnunni? 

• Hvers vegna var ákveðið að innleiða heilsustefnuna í skólann? 

• Hvernig er heilsustefnan kynnt:  

o Kennurum og starfsfólki, nefndu dæmi? 

o Foreldrum, nefndu dæmi? 

o Samfélagi, nefndu dæmi? 

• Hvert var hlutverk þitt sem leikskólastjórans í innleiðingarferlinu, 
nefndu dæmi?  

• Hvert er hlutverk deildarstjóra í innleiðingarferlinu, nefndu dæmi? 

• Hvaða leiðir ferð þú til að efla og viðhalda heildarsýn heilsustefnunnar 
hjá þeim sem starfa í leikskólanum, nefndu dæmi?  

• Hvaða leiðir ferð þú til að efla traust og virðingu þeirra sem starfa í 
leikskólanum, hvers vegna ferðu þessa leið? 

o Hvaða áhrif hefur innleiðing heilsustefnunnar verið á 
skólastarfið fyrir: Nemendur, nefndu dæmi? 

o Kennara, nefndu dæmi?  

o Samstarf við foreldra, nefna dæmi? 

• Hvað var það í skólastarfinu sem studdi við innleiðingu á 
heilsustefnunni, hvers vegna? 

• Hvað var það í skólastarfinu sem gat hindrað eða tafið fyrir innleiðinu 
heilsustefnunnar, hvers vegna? 

Áhrif heilsustefnunnar á dreifða forystu 

Mig langar til að ræða við þig um dreifða forystu og hugmyndir þínar um 

hana. 

• Hvernig er stjórnun og forystu skólans háttað 

• Hvernig er verkefnum og ábyrgð dreift, hvers vegna 

• Hverjir koma að skráningu í Heilsubók barnsins, hvernig fer hún fram, 
hvers vegna 

• Hefur innleiðin á heilsustefnunni haft áhrif á hvernig verkefnum er 
dreift innan skólans, ef svo er hvernig og hvers vegna 

Áhrif heilsustefnunnar á faglegt samstarf og starfsþróun 

Mig langar að ræða við þig um faglegt samstarf og starfsþróun  

• Hvaða áhrif hefur innleiðing á heilsustefnunni haft á samstarf og 
starfsþróun innan skólans, nefndu dæmi 

• Hvernig er gert ráð fyrir tíma og rými fyrir samráð og samstarfi innan 
skólans:  

o Undirbúningur hvernig er hann skipulagður  

o Fundir hvernig eru þeir skipulagðir og hverjir sitja þá  

• Hefur innleiðing á heilsustefnunni stuðlað að samvinnu þeirra sem 
starfa í leikskólanum? Ef svo er, hvers vegna? 

• Hvernig er starfsþróun og endurmenntun háttað sem fer fram utan 
skólans? Er hann nýttur til eflingar á að starfa í anda heilsustefnunnar? 

• Hver eru áhrif af skráningu í Heilsubók barnsins á skólastarfið? 

o Hvernig birtast áhrifin á samstarf við foreldra, nefndu 
dæmi? 

o Hvernig birtast áhrifin í námi nemenda, nefndu dæmi? 

o Hvernig birtast áhrifin í samvinnu milli starfsfólks og 
kennara, nefndu dæmi? 

o Hvernig birtast áhrifin í starfsþróun kennara og starfsfólk, 
nefndu dæmi? 

• Hvaða þýðingu hefur það fyrir þig sem stjórnanda að vera í Samtökum 
heilsuleikskóla? 

• Hvað getur haft hamlandi áhrif á heilsustefnuna í skólanum? 

• Hvað er það sem styður við heilsustefnuna í skólanum? 
Að lokum er eitthvað sem þú vilt bæta við? Kærar þakkir.  


